
 BAŞ REDAKTORDAN 

 

      İKİNCİ  QARABAĞ      

MÜHARİBƏSİNİN  GÜNDƏLİYİNDƏN 

 Gəncəli jurnalist Könül Cəfərli Gəncə 

qətliamından sonrakı qeydlərində Türk 

qadınının namus, qeyrət, ismət kimi ali 

mənəvi dəyərlərinə önəm verməklə məni 

haqq işimizin qələbəsinə bir daha inandırdı. 

Şübhə yerim qalmadı ki, bir qarış Vətən 

torpağı uğrunda canından keçməyə hazır 

olan hər Türk kişisinin arxasında sipər kimi 

dayanan ömür-gün yoldaşları, analar, bacılar 

bundan sonra da Mübarizlər, Poladlar, 

Raqublar, Şükürlər dünyaya gətirəcəklər. 

 Könül xanım yazır: “Gəncəyə raket 

atılandan (11 oktyabr gecə saat 2-də və 17 

oktyabr gecə saat 1-də - red.) bu günədək 

paltarlı yatırıq, birdən gecə ölərik, üst-

başımız açıq qalar, ayıb olar”. 

 Bəli, Azərbaycan qadınları ölməkdən 

yox, abırlarından qorxurlar. Könül xanım 

vurğulayır ki, əksər qadınlar ikiqat, yəni üst-

üstə iki paltar və şalvar geyinirlər. Türk 

qadınının ismət, namus mücəssəməsi olması 

Türk kişisinin  yaşam, mübarizə stimuludur, 

xain düşmənlə vuruşda qələbəsinin təməlidir. 

Belə anası, qadını, qızı olan xalq heç vaxt 

məğlub adını daşıya bilməz. 

 Gəncə qətliamında şəhid olmuş körpə 

Ləmanın  anası Vəfa xanım deyir: “Bu tarix 

qızıl hərflərlə yazılacaq yaddaşımıza. 

İnanıram ki, cəbhədə ölüm-dirim savaşındakı  

qardaşlarım mənim balamın qisasını 

alacaqlar”. Gənc ananın səbri, dərdə 

dözümü, Vətən sevgisi, məğrurluğu 

qarşısında baş əyirəm. 

 Qeyrət, namus, ismət, ləyaqət, mənlik 

sözləri lüğətində, heysiyyatında olmayan  

ermənilər qadın batalyonları düzəldib 

“seçmə gözəlçə”lərini bəh-bəhlə cəbhəyə 

göndərirlər. Bununla onlar qədim 

qeyrətsizliklərini bir daha sübut edirlər. Artıq 

bu gün Türk oğlunun gözünə o 

“gözəlçə”lərin əndamı göünmür. Ermənilər 

tarix boyu siyasi oyunlarına, xülyalarına, 

ambisiyalarına çatmaq üçün öz gözəlçələrini 

kimlərinsə qucağına atmağa öyrəşiblər. 

Onlar “axırıncı yol”la tamahlarını, qeyri-

insani iştahlarını doydurmağa çalışıblar. 

“Ermənizm” xəstəliyinə əbədi yoluxanlar 

məşhuri-cahan Qardaşyan bacılarının və 

digər pornoulduzların “əzablı-əziyyətli 

zəhmət təri” ilə qazanılan ianələrlə başı 

“uca” yaşamaqları ilə fəxr ediblər, ana və 

bacılarının “qədim peşə” məharəti ilə 

öyünüblər. Xalq yazıçısı Elçin yazır ki, 

qadını yırtıcıya çevrilmiş xalq əbədi olaraq 

məğlub xalqa çevrilir”. 

 Şairə, pedaqoq, ən ümdəsi məğrur 

ana Arzu Göytürk yazır ki, Sumqayıtın 

Tağıyev qəsəbəsində bir ana əlini şəhid 

oğlunun ürəyinin üstünə qoyub dedi: “Mənə 

dedilər ki, düşmən gülləsi sənin ürəyindən 

dəyib, ay oğul. Geriyə qaçsaydın, ürəyindən 

vurulmasaydın, bu qədər möhkəm ola 

bilməzdim. Ürəyindən vurulmağın ürəyimi 

soyutdu, oğul”. 

 Nəmərd düşmənin Gəncəyə atdığı 

raketin dağıntıları arasından çıxarılan balaca 

Ömərin qan içində gülümsəyən gözlərini 

əminəm ki, heç kim unutmayıb. Üzü-gözü 

qana bulaşan uşaq düşmənə meydan oxuyur 

gülümsəyən nifrətiylə: “Biz məğlub 

olmayacağıq, biz qalib gələcəyik, zəfər 

bizimdir!” 

 Balaca məktəbil XXI əsrin 

barbarlarına gülür, bu qan içində gülüşlə, 

erməni nadanlara anlatmaq istəyir ki, bizi 

qorxutmaq mümkün deyil.  

 Uşaqları da qazi olan xalq heç vaxt 

məğlub adını daşıya bilməz!... 

                                

    22 oktyabr  2020-ci il 

XANIM  İSMAYILQIZI 

*** 

Ürəyimdə yarpaqların ağacdan küsən vaxtı... 

Kürəyimdə əllərinin çiynimdə gəzən vaxtı... 

Ol... 

 

Gözlərimdə buludların göydən əl üzən 

vaxtı... 

Dizlərimdə nəfəsimin ömrümdən bezən 

vaxtı... 

Ol... 

 

Dodağımda hisslərimin titrəyib əsən vaxtı... 

Otağımda gecələrin yuxunu kəsən vaxtı... 

Ol... 

 

Qucağımda bir yoxluğun özünü əzən vaxtı... 

Ocağımda dəqiqənin saata dözən vaxtı... 

Ol... 

 

Günahıyla qaranlıqdan işığın küsən vaxtı... 

Pənahıyla Allahın da ruhumda gəzən vaxtı... 

Ol... 

 

*** 

...Qar yağa, buz bağlaya ürəkdə ocaq yeri, 

Qolların arasında titrəyir qucaq yeri... 

 

...Köçəri quşlar kimi uçum  gedim harasa, 

Hələ də sızıldayır sinəmdə bıçaq yeri... 

 

...İki addım geriyə, sıfır addım irəli, 

Tel-tel olub hisslərim, gözlərim saçaq yeri... 

 

...Payızdan qoşa düşüm, qalxım endiyim 

yerdən, 

Ruhum üçün bədənim olubdu qaçaq yeri... 

 

...Qar yağa, buz bağlaya ürəkdə ocaq yeri, 

Qolların arasında titrəyir qucaq yeri... 

 

*** 

Dincini al sən də. 

Barmaqlarını tək-tək burax 

istədikləri ağlığa... 

Gözlərinin birini yum keçmişinə, 

birini aç keçməmişinə... 

Qulağını bağla səs gəlməyən yaxınlığa, 

nəfəsinlə toxun  azadlığa... 

 

Dincini al sən də. 

Ürəyində otaqlarını sərinlət 

bir küncə qısdıqlarının... 

Beynində təmizlik apar, 

nəfəsliyini aç 

dörd divarına məhkum olan 

 susduqlarının... 

Ləpirlərinə hopma səndən gedənlərin... 

 

Dincini al sən də. 

Dünya sənə aşiq deyilkən 

atıl qucağına varlığının... 

İçindəki dünyaya salam de, 

tozunu al darlığının... 

Düyünlərini aç dolaşıq duyğularının... 

Bu aləmi əyri göstərən güzgüyə 

öz tərəfinlə bax, 

düz tərəfinlə bax... 

 

Dincini al sən də. 

Bütün ağacların son yarpağı düşər də, 

yarpaq dincələr... 

Təpiklənən, döyəclənən,  

parçalanan, ovuclanan 

Yer üzü sükutla görüşər də, 

Torpaq dincələr... 

 

Dincini al sən də. 

Ürəklərdən qopan neçə ah dincəlir... 

Uzağında, yaxınında  

yüzlərlə günah dincəlir... 

Yerdə İblis, Şeytan, Fələk... 

Göydə də Allah dincəlir. 

Dincini al sən də... 

 

*** 

Yuxarıdan baxanda kimi quş, kimi balıq, 

Sürünənlə, qaçanla dolub-daşır aralıq, 

Dünyanın içindədi bütün yoxluq və varlıq... 

Göylərə minnətdarıq. 

Biz də birlikdə varıq. 

 

O tərəfdə qalib var, bu tərəfdə uduzan, 

Gözə görünməsə də hər şeyi yazan, pozan, 

Qapısız qalsa belə öz otağında azan... 

Göylərə minnətdarıq. 

Biz də birlikdə varıq. 

 

Yeddi gün, yeddi gecə yeddi qatdan alınıb, 

Bütün yer kürəsinin ətrafına dolanıb, 

Dünəndən sabahadək hər saata calanıb... 

Göylərə minnətdarıq. 

Biz də birlikdə varıq. 

 

Səhər ağacda bitmir, onu yetişdirən var, 

Axşama sevinc ilə qəmi görüşdürən var, 

Gecəni ömrümüzə yazıb ötüşdürən var... 

Göylərə minnətdarıq. 

Biz də birlikdə varıq. 

 

Bu aləm həm hədiyyə, həm də ki, sınaq yeri, 

Həm vüsal, həm ayrılıq,  

həm nahaqq, həm haqq yeri, 

Bu torpağın altı da, üstü də qonaq yeri... 

Göylərə minnətdarıq. 

Biz də birlikdə varıq. 

 

Yuxular Tanrımızın tapmacası kimidir, 

Tapmacanın cavabı sehrin, sirrin yeridir, 

Rəbbimiz göstərir ki, gedənlər də diridir... 

Göylərə minnətdarıq. 

Biz də birlikdə varıq. 

 

                            *** 

Sürünən ağrı yenə kök atacaq bitmək üçün, 

Nəfəsi kəsməsinə səs verəcək ötmək üçün, 

Sızlayan hislərimin imdadına yetmək üçün, 

Loğmanım ol. 

 

Tikanı gül arasında görəsən, sevməyəsən, 

Ot-ələf basmış olan izlərimi kəsməyəsən, 

Yağışa doymaz olan qönçələri üzməyəsən, 

Bağbanım ol. 

 

Ağac olmuş adamın hər budağı qollarıdı, 

Göyə göz yollayanın hər duası hallarıdı, 

Kölgəsiz qalmış olan bir ömürün yollarıdı, 

Yarpağım ol. 

 

Hər nə varsa yaranan canda qaçar, ruhda 

uçar, 

Asanı müşkül edən hər qapıya olsa açar, 

Ayaq üstə dayana bilmək üçün ol mənə yar, 

Torpağım ol. 

 

Sıradan çıxmayaraq duyğuların coşdu seli, 

Gətirə bilmək üçün göz önünə vardı dili, 

Hücuma keçsə belə can evimə nisgil əli, 

Dövranım ol. 

Hər ilə il qatanın hər ayına ay atılır, 

Harasa getmək üçün addıma addım satılır, 

Bir uzun köçdü gedir, yollarına yol qatılır, 

Sarvanım ol. 

 

Elə sürət götürüb, yaş elə bil yaşda batır, 

O qədər xatirə var, huşda yatır, başda batır, 

Həm payız, həm də ki yaz rəqs eləyib qışda 

batır, 

Fərmanım ol. 

 

Yuxuma dən səpənim, gözlərimə qəm 

əkənim, 

Alnıma, ömrümə, hər bir günümə iz 

çəkənim, 

Tanrıya səcdə edib, ağuşuna diz çökənim, 

Dərmanım ol. 

 

                      *** 

Eləcə hamıdan qaçıb gedərkən, 

Gəl təzə qurduğum taxtımda gizlən. 

Saatın əqrəbi zamana işlər, 

Gəl səndə dayanan vaxtımda gizlən. 

 

Nə yerə, nə göyə etibar etmə, 

Hamısı çirklənib, təmizi yoxdu.  

Qeybə çəkilibdi bir içim su da,  

Səhralıq olanın dənizi yoxdu. 

 

Yığışıb əlinə, ayaqlarına, 

Kötüyə dönənin budağı olmaz.  

Özünü sürgünə göndərən canın,  

Ocağı, qucağı, qonağı olmaz. 

 

Bir köynək asılıb öz kəndirindən, 

Sahibi geyincə küləyə qurban. 

Ünvansız bədənsə ruhu sərgərdan, 

Hər günü, hər anı fələyə qurban.  

Qırılan, vurulan, daralan kimi, 

Çıxışı olmayan dairən də var. 

Səndə olmayanı sənə çatdıran, 

Yaşadan, yaşayan xatirən də var. 

 

Mən də gizlənmişəm, yerimi demə, 

Onu sən bilirsən, bir də ki, Allah. 

Şəkildən şəkilə düşülən yerdə, 

Gözə görünmək də çətindi, vallah. 

 

Eləcə hamıdan qaçıb gedərkən, 

Gəl təzə qurduğum taxtda gizlənək. 

Saatın əqrəbi zamana işlər, 

Gəl səndə dayanan vaxtda gizlənək… 

 

 
   

EYVAZ ZEYNALOV 
  

HELL İSTƏYİRƏM 

(hekayə) 

 

Oğlumun ad günü idi. Tort almağa 

getmişdim. Ərzaq dükanının qapısında az 

qala içəridən çıxan cavan qadınla 

toqquşacaqdım. Kənara çəkilib yol verdim. 

Yanında iki oğlan uşağı da vardı. Biri 

anasının ətəyindən yapışmışdı, balacaydı. O 

biri böyükdü, 5-6 yaşı olardı. Qadın irəli 

itələdikcə geri dartınırdı. Güclə bayıra 

çıxartdı. 

- Yeri görüm, - hikkəylə dedi. 

Bir-iki addım atıb durdu. Divarın 

dibində çöməldi. Qadın avtobus 

dayanacağına tərəf gedə-gedə çağırsa da, 

çiyin atıb yerindən tərpənmədi.  

Avtobus dayanacağı yaxındaydı. Qadın 

ora çatıb dayandı. Sol qoluna keçirdiyi  

sumkasını yerə qoydu. Ətəyini buraxmayan 

balaca nəsə dedi. Çönüb oğlanı bir də 

çağırdı. Qımzanmadı da.  

- Səninlə deyiləm? - hədələdi. 

- Neyniyim! - çiyinlərini çəkdi. 

- İndicə avtobus gələcək. 

- Neyniyim! 

- Səni qoyub gedəcəm, haa, - qorxutdu. 

- Get, - vecinə almadı. 

Dayanıb, o qədər də xoş keçməyən 

uzaq keçmişimi xatırladan oğlum yaşındakı 

bu uşağa baxırdım. Birdən qadın üzünü 

mənə tutub dedi: 

- Qardaş, sən allah, ona təpin, gəlsin.  

Zalım qızı təpinən tapmışdı. Polis-

zaddım? Uşağa yaxınlaşdım. Yavaşca 

dedim: 

- Anan səni gözləyir, get də. 

- Getmirəm, - saya salmadı. 

- Niyə getmirsən?  

- Hell istəyirəm. 

- Hell nədi? 

- Yekə kişisən, bilmirsən?  

Gülməmək üçün dodağımı dişlədim. 

- Yekə kişi mütləq bilməlidi? 

- Əlbəttə! 

- Mən bilmirəm də. De, bilim. 

- Enerji içkisidi. Anam almadı. 

Uzatmadım. Qadın yüz faiz pulunun 

olmadığını demişdi. Sumkasından belə, 

üçünün də əyin-başı nimdaşdı. Pul sıxıntısı 

istəklə tərs mütənasibdi. Arvadım tortpulunu 

kirayəhaqqından götürüb vermişdi. Sabah 

ödəməliydik. Ev sahibi qapını kəsdirəndə 

allah bilir nə uyduracaqdı.     

- Gəl, göstər görüm, - dükana tərəf 

döndüm. 

Çöməldiyi yerdən o saat dikəldi. İrəli 

buraxdım. Adları dilimə yatmayan, əslində, 

məlum səbəbdən, indiyə qədər həvəs 

göstərmədiyim cürbəcür bər-bəzəkli spirtsiz, 

qazlı xarici içkilər düzülmüş vitrinin 

qarşısında ayaq saxladı. Əlini üstündə şeytan 

başı təsvirli “Hell Energy drınk” (Hell enerji 

içkisi) yazılmış cəlbedici içki qabına uzatdı.  

- İçmisən birdən-ikiyə? 

- Hə. 

- Axı onu uşaqlara satmırlar? Zərərlidi. 

- Satırlar. Qonşu oğlan alır, mənə də  

verir. Ziyan eləmir. 

Bu xarici içkilər son vaxtlar çox 

dəbdəydi. Deyilənə görə, insan səhhəti, 

xüsusən, uşaqlar üçün zərərliydi. Di gəl 

addımbaşı reklam edir, satırdılar. Ziyandısa, 

ölkəyə niyə gətirirdilər? İki daşın arasında 

bütün bunları oğlana başa salmaq, fikrindən 

daşındırmaq müşkül məsələydi. Yenə təklif 

etdim:  

- Bəlkə sənə başqa bir şey alım? 

- Hell istəyirəm! - Kəskin dedi. 

Satıcını çağırdım. 

- İki dənə “Hell” ver. 

- Biri bəsimdi, - uşaq dedi.  

Satıcının əli vitrinə uzanılı qaldı. 

     - Birini, yoxsa ikisini? - Məndən soruşdu. 

- İkisini, - dedim. 

Satıcı içkiləri sellofan torbaya qoydu. 

Dükandan çıxdıq.  

- Ananın yanındakı qardaşındı? 

- Hə. 

- Hellin birini qardaşına verərsən. 

Yaxşı? 

- Yaxşı, - artıq gözləri gülürdü.  

- Di qaç, avtobus gəldi. 

Götürüldü. Yolun yarısında dayandı. 

Geri çönüb qışqırdı: 

- Sağ ol, əmi. Cibinə bərəkət! 

Özü kimi balaca bir istəyini 

gerçəkləşdirdiyimə görə, ziyan vurduğumu 

haçansa dərk etsə belə, mənə lənət 

oxuyacağına inanmırdım.  

 

 

 
 

     İNQİLAB İSAQ 
 

 DAVAKAR 

 

Yollarım, cığırım başı aşağı... 

Barlı ağaclara çəkibdi qanım. 

Alnımın şumuna əkinçiyəm mən, 

Bir hovur dincini almayır canım. 

 

Arzu qızmarında üşüdüm axı, 

Neyləyim, nağılım işıq tapmadı. 

Qəlbimi odlara bükən sevdanın, 

Utancaq, həm də ki, gizlindi adı. 

 

Ağrıma əlacı özüm bilirəm, 

Çox sirrin önündə dilsizdi adam. 

Yaşadım, heç kimə gücüm çatmadı, 

Bu sakit ömrümün davakarıyam. 

 

YUMRUQLAR HAVADA 

 

Yumruqlar ki havada... 

Demək, bayraq yellənir. 

Lal qaya harayıdı  

Bu tərpəniş, bu hənir.  

 

Yuxularda yorulan, 

Yoxmu hünər kölgəsi? 

Dalğa, dalğanı oyat – 

Oyat, o batan səsi. 

 

Dur, bayırda küləkdi, 

Xəbər külək tərəfdə. 

Tapdanmamış torpaqdı 

Azadlıq da, şərəf də. 

 

Bir qarış da sırada 

Gərək pozulmasın yer. 

Lələk-lələk qanaddı – 

Qanla yazdığım şeir. 

 

Səs də, sükut da bizim 

Ən doğma dostumuzdu.  

Qulaq ver, eşidirsən,  

Aya ulayan qurdu?! 

 

Vətənlə aramızda 

Hələ də pərdəli sirr. 

...Yumruğumuz havada, 

Demək, bayraq yellənir! 

 

GÖZLƏMƏ... 

 

Gözləmə ümidləri, 

Barışma ittihamla. 

Yuxu davasındayam –  

Gec oyanan adamla. 

 

Yenə quzey yeridi, 

Nəfəsimin pay yeri. 

Aşa bilmədiyim dağ – 

Yaddaşın haray yeri.  

 

Səbrimin zəncirinə 

Gör nə vaxtdı pas düşüb? 

Əlim əkinə xamdı, 

Buludlara yas düşüb. 

 

Aldanan o uşaqmı? 

"Ötür-ötür oyunu". 

Yaşmaqlanar erkəyin – 

Qalxma, otur, oyunu. 

 

Ölüm-itim, nəyim var, 

Hamısı bu dalanda... 

O, mənəm başı daşlı, 

Doğrularım yalanda.  

 

Deyirik gün gələcək, 

Gəlmir, şikəst yerişi. 

Eh... sən demə, sən demə... 

Gün gözləmək deyilmiş –  

Bu dünyanın gedişi. 

VƏTƏN YAMAN ÜŞÜYÜR 

Halısanmı özündən, 

Soyuqdumu oralar? 

Ocaq başımı görən? 

Görmədiyim obalar.  

 

Yoxsa ağımı deyir, 

Ağrıdan Vətən dili. 

Yenə başamı çəkir, 

Hər yetən-ötən dili.  

 

Göz yaşları tapdanır... 

Yoxmu dərdin ortağı? 

Sinəmin yarasıdı –  

Yaralanmış torpağım. 

 

Bir tikə çörəyin də 

Dadında qürbət tamı. 

Beli nədən bükülüb? 

Bəxtə süd verən damın. 

 

Qar-borana baxma, bax, 

Yüyür, torpağa, yüyür. 

Dünya soyuq olsa da,  

Örtmə üstümü, örtmə –   

Vətən yaman üşüyür... 

 

DİNCƏLMƏYƏN SABAHLAR  

Yumruğunla səsimə qorxunc qəfəs toxuma, 

Açılsın qanadlarım, tanısın göy üzünü. 

Görüm mən də bacarsam, bulud endirim yerə, 

Axırı ki, eşitsin quraqlıqlar sözümü. 

 

Boz-bozanaq küləyin nə deyəsən halına, 

Çiçəklər də qoşulub ətəklənən hirsinə. 

Yerin göyə gileyi tufan həddinə çatdı, 

Amma yenə xəbəri yozanlar var tərsinə. 

 

Qoca, uşaq yerişi davakardı, davakar, 

Yollar da üzü dönük, çıxınca rahat yola. 

İndi ağac kölgəsi oda dönür sobada, 

Adam, adam tapınca vurnuxur sağa, sola. 

 

Sükut da döyəcləyir yersiz sahil torunu, 

Dara düşən ümidlər çırpınır balıq kimi. 

Gözləyir o körpə də yuxudakı nağılda – 

Budanmış bağ yerində alma yetişən günü. 

Qaranlıq da işığın məğlub olmuş qapısı, 

Yaşamaq qədər əziz o azadlıq duyğusu. 

Əbədi bir yolçudu dincəlməyən sabahlar, 

Xəyalım da yoluma dualarla atar su. 

 

TƏBƏSSÜM  YAYI... 

(Bəstəkar Məmməd Cəfərova) 

 

Deyirsən təbəssüm yayıdı bu qış... 

Bir də gördün  

 qəfil düşdün bir baxışın 

 ipisti, həlim ilğımına.  

Baxmaz ki, zalım qızı 

 Qoca ürəyində 

təpər var, ya yox... 

Sıfqardar odunu – son şirəsini... 

Dostum, bir də çətin tapmaq olar 

 dərdin beləsini. 

Ağlını əlindən alıb – 

 Könlünə bərəkallah deyər. 

 Desin, sağ olsun. 

Təki qəlbin qış ürəkli, 

daş ürəkli, 

baxışlardan uzaq olsun.  

Ürək döyünməsin havayı, 

Yaşasın qış gününün  

 Təbəssüm yayı!  

 

İŞIĞA DÖNÜB GEDƏN... 

 

Nə az, azarı döymüş, 

Nə çox bazarı döymüş, 

Pöhrə, budağa dönmüş –  

Bahara dönüb gedən. 

 

Hər anı ömür sanar, 

Unutmaz ki, o, anar, 

Ev-ev işığı yanar – 

Tək şamı sönüb gedən. 

 

Qol bağlı, ürək açıq, 

Sirri hörümçək açır. 

Hardasa çiçək açır – 

Çiçəyi solub gedən.  

 

Qəm qəlbimə işıq-dan... 

Əl çəkməz bu işıqdan. 

Qəribə köçdü insan, 

Boşalmır bu dünyadan – 

İşığa dönüb gedən... 

 
 

     VAQİF SULTANLI 
 

             KULİKOVO  DÖYÜŞÜ 

                         (hekayə) 
  
          - Bura Kulikovo çölüdür, - bayaqdan 

bəri xaki rəngli yol çantasını alt-üst edərək 

uyğun geyim arayan, səsinin ahəngindən rus 

olduğu aşkar sezilən qadın dilləndi. Qadın 

sözünü bitirməmiş bələdçi səsgücləndirici ilə 

qatarın Tula vilayətindən, Kulikovo çölünün 

yaxınlığından keçdiyini bildirdi. 

           Gözlərini kitabdan ayırıb qatarın 

pəncərəsindən görünən boz çölləri süzərək 

bunca təsadüf ola bilməyəcəyini düşündü - 

oxuduğu Amerika aliminin Kulikovo döyüşü 

haqqında yeni yayınlanmış araşdırması idi. 

Nə zamandan bəri axtardığı kitabı 

vağzaldakı qəzet köşkündə görüncə almış, 

elə ilk cümlədən əsər onu tutmuşdu. Bir 

anlığa gözlərini yumub çöküşü Kulikovo 

çöllərindən başlayan Qızıl Ordanın əzəmətli 

tarixini, türk-tatar qövmlərinin sonrakı 

taleyini düşündü. 

            "Tarix bütün elmlərdən daha artıq 

siyasətə bulaşmışdır. Bəlkə, bu səbəbdəndir 

ki, dünyanın gerçək tarixi indiyədək 

yazılmamış, bundan sonra da yazılacağına 

ümid bəslənilməsi sadəlövhlük olardı. Bəzən 

deyirlər ki, tarixə yansımış yalanlar o qədər 

böyükdür ki, həqiqəti görməyə qoymur. 

Ancaq tarix yalanlardan təmizlənərsə, orda 

həqiqət adına nə isə qalacaqmı? Bunu 

söyləmək çətindir...". 

             Kulikovo döyüşü - zaman-zaman 

haqqında düşündüyü, ancaq sonacan 

incələyib dərinliklərinə vara bilmədiyi, içini, 

ruhunu sızladan, tarixin sirli 

səhifələrindəndi. İllər öncə orta məktəbin 

yeddinci sinfində tarix dərsliyində ilk dəfə 

bu döyüş haqqında oxuyarkən yazılanlar onu 

duyğulandırmışdı. Sonralar isə, nə qədər 

qəribə olsa da, bu döyüş yuxularına gəlmiş, 

bütün oxuduqlarını, öyrəndiklərini kölgədə 

qoymuşdu. 

              "Elmi ədəbiyyatda "Kulikovo 

döyüşü" termininə ilk dəfə əslən tatar 

türklərindən olan Nikolay Karamzinin 

"Rusiya dövlətinin tarixi" əsərində rast 

gəlinir. Həmin araşdırmada Qızıl Ordanın 

döyüş qabiliyyətini yüksək qiymətləndirən 

özündən əvvəlki tarixçilər birtərəfli şəkildə 

qınanır və savaşın mahiyyəti bütünlüklə 

təhrif edilir". 

 - Üzr istəyirəm, iki-üç dəqiqəliyə 

kupedən çıxa bilərsiniz? - Qadın sordu və 

çöhrəsinə utancaqlıq qataraq əlavə etdi: - 

Əynimi dəyişmək istəyirəm. 

 - Əlbəttə, bu saat, - dedi və kitabı 

qatlayıb balaca masanın üstünə qoyaraq 

kupeni tərk etdi, kirli pəncərədən indi Rusiya 

sınırları ilə çevrələnən qıpçaq çöllərini seyr 

etməyə başladı. Qatarın pəncərəsindən 

görünən bu çöl tarixin ən böyük 

savaşlarından birinə şahidlik etmişdi. Bir 

anlığa zamanın təkəri geriyə fırlandı və 

xəyallar onu Kulikovo döyüşünün 

dərinliklərinə apardı. Atların kişnərtisini, 

qılıncların cingiltisini, əsgərlərin hayqırışını 

eşidir, özünü büsbütün qanlı savaşın 

içərisində hiss edir və gərilmiş 

düşüncələrinin toranlığında hər şeyin başqa 

şəkildə bitəcəyi ilə bağlı yalın ümidlər 

cücərirdi. Ancaq bir az öncə oxuduğu son 

cümlələr onu zamanın dərinliklərindən çəkib 

çıxardı. 

              "Apardığı çoxsaylı savaşlardan 

sonra Mamay xanda özünə güvən duyğusu 

güclənmişdi. Qələbə ilə bitən savaşların 

sonucunda Saray Berke şəhəri yenidən Qızıl 

Ordanın başkəndinə çevrilmiş, dövlətin 

sərhədləri Krımdan başlayaraq İdil çayının 

sağ sahillərinə qədər uzanmış, Dəşti-Qıpçaq 

ərazisinin böyük bir qismini içərisinə 

almışdı". 

              Qadın işvə ilə kupenin qapısını 

açaraq geyinib qurtardığını, onun içəri girə 

biləcəyini bildirdi. Sarışın saçları çiyinlərinə 

dağılmış, geydiyi yaxası açıq, bəyaz xallı 

köynək və nazik uzun ətək onu aşırı 

dərəcədə gözəlləşdirmiş, vücudunun gizli, 

sezilməz incəliklərini üzə çıxarmışdı. Keçib 

bayaqkı yerində oturdu və yenidən kitabı 

açaraq mətnin ardını oxumağa başladı. 

            "Mamay xan taxt-taca yiyələndikdən 

sonra əski türk xaqanları kimi tanrısal ruha 

sahib olduğunu düşünür, onu hansısa 

qüvvənin yenə biləcəyinə inanmırdı. 

Hakimiyyəti gücləndikcə ailəsi, sülaləsi, 

yaxınları varlanaraq mal-mülk sahibi 

olmuşdu. Qızıl Ordanın vassalına çevrilən 

rus knyazlıqlarından sel kimi axan xərac 

saray xəzinəsini doldurduqca böyük sərvətin 

yaratdığı zənginlik zehnini dumanlandırır, 

vaxtının çoxunu hərəmxanada, aralarında 

casusların yer aldığı slavyan cariyələrlə 

keçirirdi". 

               Ancaq hiss edirdi ki, qadın əynini 

dəyişəndən sonra gözləri kitabda olsa da, 

fikrini bir yerə yığa bilmir. İxtiyarsız olaraq 

baxışları onun boyun-boğazında, yaxasında, 

vücudunun məhrəm yerlərində gəzib-dolaşır, 

zehnini qarışdırırdı. Qadının bunu 

duymaması üçün özünü toparlamaq, 

duyğularını cilovlamaq istəsə də bacarmırdı. 

                Bələdçi qapını aralayıb bir şeyə 

ehtiyacları olub-olmadığını sordu, ani olaraq 

baxışları qarşılaşınca qadının üzünün 

cizgilərindən içini oxumuş kimi çay sifariş 

verdi. Hər hansı səbəbdən gecikmə olmasa 

iki gün boyunca yol gedəcək, bu sürə ərzində 

birgə olacaqlardı. 

             Qadın gözəl idi, ancaq bu gözəlliyin 

arxasında qarşısındakını itələyən, özündən 

uşaqlaşdıran, izaha gəlməyən nələrsə 

gizlənirdi və bu, saflıq, məsumluq duyğuları- 

nı silib aparırdı. 

              Yenidən kitaba dönərək qaldığı 

yerdən oxumağa başladı. 

              "Ən acınacaqlısı isə uzun zamandan 

bəri səngimək bilməyən, ildən-ilə 

körüklənən iç savaşların Qızıl Orda dövlətini 

yeyib-bitirməsi idi. İndi ordunu yenidən 

düzənləyərkən bu savaşların acı fəsadlarını 

duyur, onun qarşısını almaq üçün zamanında 

qəti addımlar atmamaqla yanlışlığa yol 

verdiyini anlayırdı. İç savaşlarla bağlı verilən 

məsləhətləri sürəkli qulaqardına vurmuş, 

bunun nədənləri barədə heç zaman düşünüb 

beynini yormaq istəməmişdi". 

              Qatar bayaqdan bəri bir neçə dəfə 

qısa fasilələrlə düzün ortasında dayanmışdı. 

Burda stansiyaya bənzər tikili, yaxud hansısa 

yaşayış məntəqəsi olmadığından qatarın 

durmasının səbəbi bəlli deyildi. İndi təkrar 

dayanınca ona elə gəldi ki, qatar keçmişə, 

tarixə dönmək, Kulikovo döyüşünün 

dərinliklərinə varmaq üçün yollar arayır... 

      - Bu qatar da lap boğaza yığdı bizi, harda 

gəldi dayanır. Bir yandan da havanın istisi... 

          Yolçuların bəziləri deyinir, bəziləri isə 

bələdçiyə yaxınlaşıb qatarın dayanmasının 

səbəbini soruşurdu. Bələdçi isə illərin 

yuxusuzluğundanmı, yorğunluqdanmı, ya 

başqa səbəbdənmi hərəni bir yolla başından 

eləyirdi. 

          "Mamay xan uşaqlıq dostu və yaşıdı, 

Çingiz xan soyundan olan Berdibəyin qızı 

Tulunbəylə evlənməklə hakimyyətə gedən 

yolunun açılmasına görə xatununa 

borcluydu. Savaşdan iki gün öncə həyəcanın 

yeyib-bitirdiyi baş hərəmi ilə qarşılaşınca 

düyün gecəsini xatırlayaraq tutulan kimi 

oldu. Qadının baxışlarında sevinci, gileyi, 

əzabı, iztirabları ilə naxışlanmış bütöv bir 

ömrün yaşantıları yuvalanmışdı". 

          Nəhayət, qatar dartınaraq ağır-ağır 

yerindən tərpəndi və yavaş-yavaş sürət 

yığmağa başladı. 

       - Kim nə deyir desin, qatarla yolçuluğun 

ayrı bir zövqü var. Uçaqla səfərə çıxanda 

ürək-göbəyini yeyirsən. Axırıncı dəfə uçağa 

nə zaman mindiyimi xatırlamıram. Siz necə 

düşünürsünüz? 

 -Hə, doğrudur, - gözlərini vərəqdən 

çəkmədən qadının sözlərini təsdiqlədi. 

 - Qatarla yolçuluq həm də bir 

macəradır... 

 - Elədir, - dedi və ta gənclik 

illərindən başlayaraq qatarda yaşadığı 

macəraları bir-bir xəyalından keçirdi. 

           "Mamay hakimiyyətə yiyələnsə də, 

Çingiz xan soyundan olmadığına görə 

Şərqdən - monqol-tatar xanlarından dəstək 

ala bilmədi. Bu səbəbdən Mavəraünnəhrə 

deyil, Qərbə - Genuya, Böyük Litva 

Knyazlığı, Venesiya kimi dövlətlərə üz 

tutmaqla Qızıl Ordanın xarici siyasətini 

kökündən dəyişdi. Ancaq bu addımı ilə çətin 

məqamda ona arxa duracaq gerçək 

müttəfiqlərdən məhrum olduğunun fərqinə 

varmadı". 

               Bir dəfə qatarda tələbə yoldaşı ilə 

Moskvaya gedərkən öylə yeməyində özüylə 

götürdüyü konyakı çıxarıb masanın üstünə 

qoymuşdu. Hərəyə bir qədəh içmişdilər ki, 

yan kupedəki üç qadın - ikisi gənc, biri isə 

saçları ağarmış yaşlı qarı - ərklə gəlib onlara 

qoşulmuşdu. Qadınların cəsarəti xoşuna 

gəldiyindən konyakın ikinci şüşəsini də 

çıxarmışdı. İçib hallanandan sonra qəfildən 

qarı qalxıb musiqisiz-filansız havalı kimi 

oynamağa başlamışdı. Oynadıqca qızışır, 

coşur, mırıq dişlərinin eybəcərləşdirdiyi sir-

sifəti tutulub açılır, yanaqlarında, boyun-

boğazında illərin yağmaladığı ehtirasın 

şırımları sayrışırdı. Qarının oyununu 

izlədikdə bunun sərxoşluqdan deyil, 

qədərincə zövq ala bilmədiyi həyatın 

bitməsindən, bir daha dönüşülməyəcək 

gəncliyinin itirilməkliyindən yaranan 

ağrıdan, kədərdən, təəssüfdən doğduğunu 

duyurdu. 

               "Mamay xan qırx beş yaşın 

içərisindəydi, bu illər ərzində hakimiyyətin 

ən çətin və mürəkkəb sınaqlarından çıxmış, 

yetərincə savaş təcrübəsı yığmışdı. Çox 

cəsarətli və qətiyyətli idi, qorxu, yenilgi nə 

olduğunu bilmirdi. İslamı qəbul edəndən 

sonra Kiçik Məhəmməd adını da daşıyırdı. 

Lakin salnamələrdə Mamay xanın bərkə 

düşəndə yalnız islam müqəddəslərinə deyil, 

bütlərə də dua etdiyi qeyd olunur". 

               Bələdçi gecikdiyi üçün üzr 

diləyərək gümüşü altlıqlı stəkanlarda 

gətirdiyi çayları ehtiyatla masanın üstünə 

qoyub çıxdı. Çay içilərkən araya çökən 

səssizlikdə qadının gözlərinin altı ilə onu 

izlədiyini duyur, diqqəti kitabdan yayınsa da, 

bu izləyişin gətirdiyi gizli həzzin davam 

etməsini istədiyindən özünü məşğul kimi 

göstərməyə çalışırdı. 

                ...Qadınların nə istədikləri, necə 

seçim etdikləri indiyəcən sirr olaraq qalır. 

Çünki qadın öz hisslərini açmır, aça bilmir, 

yaşadığı cəmiyyətin ehkamları, əsrlərin 

daşlaşdırdığı əxlaq normaları, yaxud daha 

nələrsə əl-qolunu bağlayır. Elə buna görə də 

qadın ona qəlbini açan ilk kişini taleyin 

qaçınılmaz töhfəsi kimi dəyərləndirir. Bu 

münasibətlərin yaranması bəzən qarşılıqlı 

sevgiyə dayansa da, ancaq əksər hallarda 

qadın kişinin duyğularına yenilir. 

                "Döyüş öncəsi Mamay xan 

ordunun sayca yetərli olmadığını anlayınca 

bu boşluğu doldurmaq üçün çeşidli yollar 

aramağa başladı. Yaxınları ona muzdlu 

dəstələr yaratmağı təklif etdilər. Qısa zaman 

kəsiyində genuyalı, çərkəz, osetin, abxaz, 

adıgey və başqa xalqlardan yığılan muzdlu- 

ların hesabına ordudakı əsgərlərin sayı xeyli 

artırıldı. Mamay xan ilk dəfə olaraq döyüşə 

muzdluların dəstəyi ilə girəcəkdi". 

         Qadın üçün sevilmədiyini, 

bəyənilmədiyini duymaq dəhşətli dərəcədə 

ağırdır və daim diqqət mərkəzində olmağa 

can atmanın gətirdiyi alışqanlıqdan 

biganəliyi heç cür sinirə bilmir. Özü imtina 

etməyi, biganə olmasa belə özünü biganə 

kimi göstərməyi sevir, əks cinsin bunu 

yapmasıyla barışmaq istəmir. Qadınlar güclü 

kişilərə yenilməkdən qürur duyur, zəifləri, 

gücsüzləri isə həyatına buraxmır. Bir də 

adını xatırlamadığı hansısa yazıçının 

əsərində oxumuşdu ki, qadın kimi unutsa da, 

onu qadınlaşdıran kişini unuda bilmir. 

             "Knyaz Dmitri Donskoyun koman- 

danlığı altında birləşən ruslar 8 sentyabr 

1380-ci ildə təxminən yüz minlik ordu ilə 

Nepryadvanın Don çayına qovuşduğu yerə 

çatdı. Ruslar knyaz Yaqaylonun başçılığı ilə 

Odoyevə yaxınlaşan litvalıların hücumunu 

önləmək üçün Don çayını keçmək qərarına 

gəldilər. Rusların seçdiyi Kulikovo çölü 

nisbətən ensiz olduğuna görə tatar süvari 

dəstələri üçün əlverişsiz idi. Mamayın 

ordusu yaxınlaşarkən ruslar keşikçi alayının 

müdafiəsi altında Kulikovo çölündə döyüşə 

hazır qaydada düzüldülər". 

               Bir çox hallarda qadın ardınca 

düşənləri, çeşidli üsullarla onu ələ almaq 

istəyənləri deyil, qarşısında özünü təmkinli, 

soyuqqanlı aparanları, duyğularını sezdirmə- 

yənləri sevir. 

               Qadınlar danışmağı deyil, susmağı 

tərcih edər, sözlərlə deyil, gözlərlə 

danışarlar. Xatırlayırdı ki, dörd-beş il öncə 

Bağdad şəhərində qaldığı hotelin önündə 

başdan-ayağa qara çadraya bürünmüş, üzü 

rübəndlə örtülü dilənçi bir qadınla 

qarşılaşmışdı. Qara tül rübəndin arxasında 

qadının gözləri ehtirasdan alışıb yanırdı. 

Bütün vücudunun deyə biləcəkləri 

gözlərində cəmlənmişdi. O, ovsunlanmış 

kimi dayanıb durur, nə illah eləyirdisə 

baxışlarını qadının gözlərindən yayındıra 

bilmirdi. 

           "Dmitri Donskoy ərazinin özəlliyini 

nəzərə alaraq ilk dəfə rəqibin döyüş 

taktikasını seçmişdi - bu, qurd savaş üsulu 

idi. Hun türklərinə məxsus bu savaş üsulu ilə 

aypara şəklində düzülən ordunun mərkəzində 

böyük alay, sağ və sol cinah alayları tatar 

atlıları üçün çətin keçilən yerlərdə 

dayandılar. Əsas qüvvələrin qarşısında yer 

alan ön alay rəqib süvarilərin ilk zərbəsini 

qarşılamalı və geri çəkilməklə döyüşün 

nizamını pozmalıydı. Böyük alayın 

arxasında özəl süvari ehtiyat dəstəsi 

yerləşirdi. Bundan başqa, sərkərdə Dmitri 

Bobrokun və Serpuxov knyazı Vladimirin 

komandanlığı altında seçmə süvarilərdən 

oluşan pusqu alayı yaradılmışdı. Ehtiyat 

rolunu oynayan bu alay meşədə əsas 

qüvvələrin sol cinahı arxasında gizlənmişdi". 

 - Bayaqdan fikir verirəm, gözünüzü 

kitabdan ayıra bilmirsiniz, çox maraqlıdır, 

deyəsən. - Qadın baxışlarını Kulikovo 

çölündən yığaraq dillənir. 

 - Maraqlı deyəndə ki... Orta məktəb 

illərində bizə bu tarixi başqa cür 

öyrətmişdilər. İndi oxuduqlarımsa tamam 

fərqli həqiqətləri anladır. 

 - Oxuduqlarınızla tarixin düzəninin 

dəyişəcəyinimi düşünürsünüz? 

 - Yox, nə üçün soruşdunuz? 

 - Heç, sadəcə maraq xatirinə... 

 - Mən gələcəyə tarixin gözü ilə 

baxılmasını doğru hesab edirəm. 

           "Mamay xanın ordusu yüngül 

silahlanmış süvarilərdən oluşan ön alaydan, 

mərkəzdə yerləşən muzdlu genuyalı piyada- 

lardan, ayrıca ehtiyat süvarilərin iki xətt 

boyu düzlənən sağ və sol cinahlardan ibarət 

idi. O, əvvəlki döyüşlərdə olduğu kimi, ciddi 

dirənişlə qarşılaşmadan süvarilərin qəfil 

həmləsi ilə rus ordusunu mühasirəyə alıb 

darmadağın etməyi düşünürdü. 

          Müəllifi bilinməyən, orijinalı qeyb 

olmuş XV yüzilə məxsus "Mamay qırğınının 

əfsanələri" əsərində qeyd edilir ki, savaş saat 

on ikidə rus rahib-döyüşçüsü Aleksandr 

Peresvetin tatar sərkərdəsi Teymur Mirzə-

Çelubəy ilə təkbətək qarşılaşması ilə başladı. 

Hər iki döyüşçü aldığı yaralardan həlak oldu. 

Lakin bu faktın həqiqətə uyğunluğu bir çox 

elmi qaynaqlar tərəfindən tutarlı dəlillərlə 

şübhə altına alınır. Araşdırıcıların qənaətincə 

cə, təkbətək vuruş səhnəsi Kulikovo 

döyüşünə cəngavərlik ruhu qatmaq üçün 

uydurulmuşdur". 

            Qarşısındakını ələ almaq üçün bütün 

gücünü, qüvvəsini sərf etməkdə olan qadın 

gözlərilə onu yeyirdi. Açıq-aşkar bildirmək 

istəyirdi ki, onun kimi yaraşıqlı qadınla bir 

kupedə yolçuluğun fürsətlərini buraxıb da 

gözlərini kitabdan çəkməmək nə deməkdi? 

Qadının alışıb-yanan ehtiraslı baxışları 

qarşısında əriyib getdiyini hiss etsə də, nə 

qədər duruş gətirə biləcəyini sınayırmış kimi 

inadına qısılmışdı. 

    - Haralısınız? - qadın ötkəm səslə soruşdu. 

 Bu, bəyənmədiyi soru olsa da, 

yayınmaq üçün tutarlı dəlil tapa 

bilmədiyindən, ya bəlkə acıq vermək üçün 

əlilə pəncərədən görünən çölləri göstərərək: 

      - Buralıyam, - dedi, - Kulikovo mənim 

əcdadımın vətənidir. 

      - Belə deyin... 

 Araya gərgin bir sükut çökdü, 

handan-hana qadın dilləndi: 

      - Nə əcəb mənim haralı olduğumu 

sormadınız? Yoxsa, siz də bir çoxları kimi 

qadının vətəninin ərinin yatağı olduğunu 

düşünürsünüz? 

      - Yox, mən elə düşünmürəm, - Qadının 

atmacalı sualını cavabsız  buraxmaq 

 istəmədiyindən ağızucu söylədi. 

              Ancaq nə dediyinin fərqində deyildi 

- xəyalı keçmişlə indinin arasında yol ölçür, 

bu nəhənglikdə zamanın belə çevikliklə 

aşılıb keçilməsi onu heyrətləndirirdi. 

      - Tarix yalnız olmuş hadisələri araşdırır, 

ola biləcəklər barədə ehtimallar, fərziyyələr 

yürütmür. 

       - Elmin ölü, durğun olması, indiyə qədər 

tarixdən ibrət götürülməməsi də burdan 

mayalanır. - Söhbətin siyasi məcraya 

yönəlməsi onu açmasa da, fikirlərini 

yarımçıq qoymaq istəmədi. - İkinci Dünya 

savaşında rus-sovet boyunduruğu altında 

əzilən xalqların əl-ələ verərək imperiyanı 

qoruyub saxlamaq uğrunda canlarından 

keçməsini heç cür anlamaq olmur. Halbuki 

bu xalqların ən aşağı səviyyədə birliyi 

olsaydı... 

     - Siz beləmi düşünürsünüz? - qadın cavab 

gözləmədən baxışlarını pəncəyərə dikdi. 

           "Sonra tatar süvariləri rusların keşikçi 

və ön alaylarını darmadağın edərək üç saat 

ərzində onların mərkəzdə yerləşən 

qüvvələrini və sağ cinahını yarmağa cəhd 

etdilər. Mamay xan əsas zərbəni xeyli itki 

verən rusların sol cinahına yönəldərək onları 

sıxışdırmağa başlayandan sonra, xüsusi 

ehtiyat qüvvələri hərəkətə gəldi. Lakin 

tatarlar rusların sol cinahını yararaq onların 

arxasına keçə bildilər və artıq qələbə 

çaldıqlarını düşünərək arxayınlaşdılar. Elə 

bu məqamda rusların pusquda dayanmış 

alayının qəfil hücumu bütün döyüşün 

taleyini dəyişdi. Bu hücumu gözləməyən 

tatarlar sarsıldı və geri çəkilərək qaçmağa üz 

qoydular. Əlli verst məsafədə ruslar Mamay 

xanı təqib edərək onun qoşunlarını 

darmadağın etdilər". 

              Tarixin gerçəklərini bilsə də, bu 

sətirləri oxuyunca qəfildən içərisinə qatı 

qaranlıq çökdü və yaddaşında hər şey əriyib 

qarışdı. Handan-hana yenilmiş ordunu 

yenidən toparlar kimi zehnini toparladı. 

- Özünüzü boş-boş fikirlərlə yormayın. Nə 

olur-olsun, zamanın çarxını geri fırlatmaq 

mümkün deyil. - Qadın həvəssiz əlavə etdi. 

       Siyasi mövzularda çəkişmələrdən bacar- 

dıqca yayınmağa çalışır, bunun qadın-kişi 

münasibətlərinə kölgə saldığını anlayırdı. 

Hətta gözəlliyinə heyran olunan bir qadının 

siyasi mövqe sərgiləməsinin ona qarşı baş 

qaldıran kişilik duyğusunu zədələdiyini 

bilirdi. Bəs nədən o zaman bayaqdan bəri 

söhbətin axarını dəyişə bilmirdi? 

             "Döyüşdə Mamay xan ağır yenilgiyə 

uğradı, demək olar ki, bütün ordusunu itirdi. 

Mamay xanın məğlub kimi qaçıb Krıma 

sığınmasından yararlanan Toxtamış Qızıl 

Ordanın hakimi oldu, bir qədər sonra 

Moskva şəhərini ələ keçirməklə tatarların 

qisasını aldı və yenidən ruslar ağır şərtlər 

altında xərac verməyə məcbur edildi. Ancaq 

Kulikovo döyüşündəki qələbə rus 

knyazlarına birliyin zəruriliyini anlatmış 

oldu. Tatarların vassalına çevrilmək rus 

knyazları arasında uzun illərdən bəri davam 

edən çəkişmələrin tədricən səngiməsinə 

gətirib çıxardı. Bunun sonucu olaraq ruslar 

ayrı-ayrı knyazlıqlar kimi girdikləri Qızıl 

Orda hakimiyyətindən yüz il sonra vahid 

dövlət kimi çıxdılar". 

             ...Qadın yatağını hazırlamağa 

başlayınca kitabı götürüb kupedən çıxdı. 

Gecə yarını keçdiyindən dəhlizdə kimsə 

gözə dəymirdi. Hava əməlli-başlı soyumuş- 

du. Yarıaçıq pəncərənin önündə dayanıb 

gecənin dərinliyini, elektrik dirəklərinin axıb 

keçən kölgələrini, uzaqlarda sayrışan solğun 

işıqları süzdü. Kitabı açıb müəllif qeydi kimi 

verilmiş son sətirləri oxudu. 

             "Qlinskilər ailəsində gəzən əfsanəyə 

görə, Mamay xanın nəsli Böyük Litva 

Knyazlığına sığınmışdır. Litvada qaldırdığı 

üsyanda uğursuzluqla üzləşincə Moskvanın 

himayəsinə keçən Mixail Qlinski Mamay 

xanın oğlu Mənsur Kiyatın nəslindəndir. 

Onun qardaşı qızı Yelena Qlinskaya 

qəddarlığı ilə bütün dünyada ad çıxaran rus 

çarı IV İvan Qroznının anası olmuşdur. 

Tarixdə buna bənzər təzadlı məqamlara az-az 

hallarda rast gəlinir". 

             Bir azdan kupeyə dönüncə gözlərinə 

inanmadı: qadın çılpaq soyunub onun 

yatağında uzanmışdı. Ayaqları kilidləndiyin- 

dən yerindəcə quruyub qaldı və bir sürə nə 

edəcəyini bilmədi. Handan-hana özünə 

dönüncə içinin dərinliyində türk soyunun 

sonrakı məğlubiyyətlərinə yol açan Kulikovo 

döyüşü ilə qadının ehtiras yağan vücudu 

arasında gizli bir bağlılıq duyubmuş kimi 

diksindi və hər şey yaddaşının axarında 

çılpaqlaşaraq əslinə döndü. Sanki qadın onu 

özünə bağlayan hər şeyini - qürurunu, 

gözəlliyini, yaraşığını əyninin geyimi ilə 

birlikdə soyunub atmışdı. Kişilik duyğusu- 

nun söndüyünü, bədəninin sustaldığını hiss 

etdi və qaranlıqda ehtirasla ona sarı açılan 

qollardan sıyrılıb dəhlizə çıxdı. 

              Avqust-sentyabr, 2016 

              London-Oksford-Bakı 

 
 

AYSEL XANLARQIZI   

SƏFƏRLİ 
 

           *** 

  Heç bilmədim kimsən sən, 

  Səsini nəğmələrlə 

  qoşdu Allah o axşam 

  bir küləyə , 

  göndərdi... 

  Gecələr darıxırdı, 

  aldı, göyə göndərdi... 

  Gözlərimdə göynəyən 

  Qəmi yanaqlarıma 

  Döyə-döyə göndərdi... 

  İnan, heç bilmədim ki, 

  Səni niyə göndərdi... 

  

  Amma, xəbərin yox ki, 

  Sən də şanssızsan məntək. 

  Bu qədər insan varkən, 

  Tale səni, hə, səni, 

 

  Bu dəliyə göndərdi... 

  Ruhu özündən küsmüş, 

  Bir ölüyə göndərdi... 

 

  Uzaq gəz gözlərimdən, 

  Bulaşma kədərimə... - 

  Söylədim dinləmədi, 

  Deyə-deyə... göndərdi... 

  Sevinci yadırğamış 

  Bir ürəyə göndərdi... 

 

  Nə məndən insan olmaz, 

  Nə ürəyimdən qadın. 

  Bu qədər zirvən varkən, 

  Bir təpəyə göndərdi. 

  Bağçası yağmalanmış, 

  Bir çiçəyə göndərdi... 
 

  Heç bilmədim ki, ey ruh, 

  Səni niyə göndərdi?! 

    

  SƏN GƏLDİN 
 

  Xatirələr kirlənmişdi o gecə, 

  Yudum, yudum, kirpiklərimdən asdım. 

  Yad əllərdə isitdiyin əlini, 

  Köz eləyib əllərimə dağ basdım. 

  Mən ovcumda öləcəkdim, 

  sən gəldin... 
 

  Bir uçqunda dağıntılar altından, 

  Ölməmişdim, yaralanıb çıxmışdım. 

  Bir gecədə əllərinin tumarı, 

  Boya kimi saçlarımdan axmışdı... 

  Mən saçımdan öləcəkdim, 

  sən gəldin... 
 

  Gözlərimdə qayıq oldu həsrətin, 

  Boğulanda tutub çıxdım naəlac. 

  Bu dünyanın hər nəyinə tox ruhum, 

  Təkcə sənin saf eşqinə acdı, ac, 

  Mən acından öləcəkdim, 

  sən gəldin... 
 

  Ürəyimə gün doğmadı bir dəfə, 

  Ömür keçdi gecə kimi qoynumda... 

  Unutmağa güc yığırdım içimdə, 

  Soyunurdum bu sevgini əynimdən. 

  Mən gücümdən öləcəkdim, 

  sən gəldin... 
 

  Son şeirimi son nəfəs tək, yazmamış,  

  Söz içində öləcəkdim, 

  sən gəldin... 

    *** 

  Bosfor qoxulu 

  sahillərdə 

  qagayi olmaq, 

  Əllərinə simit əvəzi  

  yaxın gəlmək, 

  Dənizi gözlərindən izləmək, 

  Səni İstanbul-İstanbul özləmək, 

  Bir bilsən necə hissdir... 

 

Kumkapı küçələrində 

  yollara dur demək, 

  Yağışı yanaqlarında sevmək. 

  Səninlə birlikdə üşümək, 

  Səni toxunmadan yaşamaq, 

  İçimdə ən kôvrək səsdir... 

 

  Meyxana musiqilərini 

  Rakı kimi qurtumlayıb 

  Bəyaz boşqablardan balıq 

  Ovlamaq, 

  Qəhqəhə səsində ağlamaq. 

  Masa arxasî qədəhlərlə rəqs etmək, 

  Otelə bənzər 

  otağında  

  özünə 

  Onun xəyalîndan 

  qucaq düzəltmək, 

  Çox ağrılı bir həvəsdir... 

   

  Bir vaxt heç tanîmadığın 

  insan, 

  İndi ən doğma kəsdir, 

  aldığın nəfəsdir ... 

   *** 

  Bir türkünün səsində sərxoş olan qədəhəm, 

  Rəqqasələr könlümü əyləndirməz bu gecə. 

  İtirdiyim rəngləri gözlərində tapsam da, 

  Bu rəsmi də yarımçıq rənglər, yaşaram təkcə. 

 

  Tutub göyqursağının rəngbərəng əllərindən, 

  Bu otel otağımdan keçər hey tramvaylar. 

  Bosforun sinəsindən asılmış bir körpüyəm, 

  İçimdə illər öncə tərk edilmiş saraylar. 

 

  Gözlərimə şeh kimi qonan xoş xatirələr, 

  Gəmidə bir qağayı dimdiyinə ilişər. 

  Bir zamanlar hardasa itirdiyim rənglər də, 

  Bir şair qələmindən söz-söz hecaya düşər. 

 

  Üzüb öz sahilinə bir kəz olsun çıxmadım, 

  Dənizi ayaqlayib su üstündə gəzərəm. 

  İçim İstanbul dolu, ruhum böyük bir ada, 

  O səssiz bir Mərmərə, mənsə çılğın  

                  Xəzərəm…  

                     *** 

  Oyaq və yuxusuz idi, 

  uzaq səfərlərə insan yola salırdı 

  hava limanı... 

  Monitorlarda çamadanların 

  rentgeni çəkilirdi... 
   

                  Başqa ölkələrə köçürdü təyyarələr. 

  Gecəni çiynindən atırdı  

  göylərin bəyaz dumanı... 

  Zülmətin bağrı sökülürdü. 

  Günəş kölgələrlə rəqs edirdi, 

  yük -yük daşınırdı xatirələr... 

  Özümü götürüb  

  yerdən köçmək həvəsliydim 

  bu səhər, 

  Göylərə, sənə gəlirdim, 

  Dünya yatmışdı, 

  bir mən oyaq idim,bir sən, 

  bir hava limanı. 

  Sən məni, 

  Sabahını isə yarıyuxulu qarşılayırdı şəhər. 

  Pasport sənədinin arasındakı  

  bir bilet 

  həyəcandan tir-tir əsirdi, 

  Bakı İstanbula tələsirdi... 

   *** 

  Kimsə qalmayıb şəhərdə, 

  Bir Bakıdı, bir də ki, mən... 

  Yolları yerdən götürüb, 

  Sıxmışam bərk-bərk köksümə. 
 

  Ömürdü də, hey şütüyür, 

  Daşıyır məni səhərə. 

  Hansı ünvana yol alım? 

  Səninlə gedib küçələr. 
 

  Qollarına gedən yollar, 

  Döngəsində düyün düşüb. 

  Gecə yaman yağış yağıb, 

  Şəhər gözümdən sürüşüb... 
 

  Qız qalasının üstündən, 

  Gəl, atır özünü səhər. 

  Gecə intihar eləyir, 

  İçimdə əsən küləklər. 

  Ömrün ayağı büdrəyir 

  Yıxılır göydələnlərim. 

  Sən gedəndə boğuluram, 

  Nəfəsi çatmır göylərin. 
  
               Eh, sən hardan biləsən ki, 

  Bu şəhərdə kimin qalıb?! 

  Tez gəl, sabaha çıxmağa, 

  Bircə ovuc ömrüm qalıb. 

 
 

      NEMƏT  MƏTİN 

     QISA  HƏYAT  TARİXÇƏSİ  

Saleh yeddi aylıq doğulmuşdu. 

Yaşayacağına ümid olmasa da, anası onu 

gözünün işığı kimi qoruyub cana gətirmişdi. 

Yenə də cılız idi. Yaşıdlarından azı iki dəfə 

balaca olsa da, onlarla ayaqlaşmağa çalışırdı. 

Qaçırdı, yıxılırdı, ağaca dırmaşırdı...  

Zaman keçdikcə Saleh də böyüyürdü, 

ətə-qana dolurdu. Boksa getdi, aldığı 

zərbədən burnu qırıldı. Güləş məşqlərindən 

üç gün keçməmiş qulaqları əzildi. Karatedə 

sol ayağı zədələndi. Nəhayət əsgərliyə 

apardılar. Komandirin sevimli əsgəri idi. 

Əmrə müntəzir, sadiq Salehi hara 

buyururdularsa canla-başla yüyürürdü. 

Tərxis olunanda ürəkdən sevinmişdi. Onsuz 

da hər işə saf ürəklə yanaşırdı. Mülki həyata 

gec öyrəşdi. Bir qız gördü, bir könüldən min 

könülə o qıza vuruldu. Ürəyi quş olub uçdu. 

Onu görəndə otuz iki dişinin otuz ikisi 

birdən görünürdü. Belə sevirdi Saleh o qızı, 

lap ürəkdən. İşlə məşğul olmurdu, bir işin  

qulpundan yapışmırdı, heç bu barədə 

düşünməyə də macalı olmurdu. Qızın 

qardaşları onu döyəndən sonra da 

ağıllanmadı. Ağzıayrıq Saleh qızın 

kölgəsində süründü.  

         Özünü qıza göstərmək üçün maşın 

almalıydı. Heç bu fikir də öz ağlına 

gəlməmişdi. Məhəllədəki başından qız əskik 

olmayan oğlanın elədiklərini 

yamsılayacaqdı. Əmisinin köməyi ilə 

zavodda işə düzəldi. Fikri-zikri ancaq pul 

yığıb maşın almaq idi. İşdə tər-su 

dabanından  axa-axa xəyallara dalırdı. Xalidə 

onun qara maşınına baxıb sevinəcəkdi. Uzun 

saçlarını naz ilə yelləyib Salehə göz 

süzəcəkdi...  

Vaxt-vədə yetişdi. On üç min manat 

pul yığan kimi özünə maşın aldı. Min manata 

da sürücülük vəsiqəsini qırx günün içində 

düz-qoş elədi. Artıq onun da maşını vardı, 

lap elə istədiyi kimi. Düzdü maşını ona 

alverçilər sırımışdı, dörd min də xərci vardı 

maşının. Amma Saleh bütün bunları 

görməzdən gələrək qızın qaldığı məhəlləyə 

doğru şütüdü. Qızı görcək əli ayağına 

dolaşdı, əyləci səhv saldı. Sükanı əlindən 

çıxan maşın, qabaqdakı maşına necə 

çırpıldısa, ələ gəlmədi. Alnı partlamışdı, 

amma yenə də gülümsəyirdi. Dünya-aləm 

onun üçün təkcə o qızdan ibarət idi. Yuxuda 

belə adını sayıqlayırdı, Xalidə... Xalidə... 

Xalidə... 

Hələ uşaqlıqdan bizim kimi deyildi 

Saleh. Onu siqaret dalınca kim göndərsəydi 

etiraz etməzdi, sevinə-sevinə qaçardı. Otuz 

yaşı var, nə olsun, yenə də elədir. Saf ürəyi 

tozlu ağlına hakimdir. Keçən həftə futbol 

oynamağa getmişdik. Salehin bizi görcək elə 

bil gözlərinə işıq gəldi.  

 - Hara gedirsiz? 

 - Futbola. Gəlirsən? 

 - Bəs nə.  

 - Ay səni, canavar. Gəl! 

 - Nə götürüm? 

 Bu sualı eşidən məhəllə ağsaqqalı 

dilləndi: 

 - Saleh, bint, yod və dərmanları apar. 

Birdən kimsə yıxılar. Kömək edərsən. 

 Saleh gözdən itdi. Onu gözləmədən 

futbola yollandıq. Saleh oyun başlanandan  

on dəqiqə sonra təngnəfəs stadiona çatdı. 

Əlində bir sellofan dərman, bint və yod 

vardı. Bunu görəndə qarnımızı tutub 

gülməkdən uğunduq, qıpqırmızı qızardıq. 

   Salehin on yaşı olanda faciə 

yaşamışdı. Bacısı qış günlərinin birində soba 

kənarında yatıb qalır. Hörüyü alışıb yanan 

qızı xilas etmək olmur. O gündən Salehin 

ürəyi yaradır. Qızlara qarşı həssasdır.  

Yeniyetmə olanda yaşıdlarının biriylə 

sözü çəp gəlmişdi. Qarşısındakı oğlan ondan  

olduqca zəif idi. Söhbət davaya çevriləndə 

Saleh onu döymədi. Sadəcə yaxasından tutub 

dayandı. Oğlan nə qədər əl qol atsa da, ona 

dəymədi. Əksinə oğlanın köynəyi cırıq-cırıq 

oldu. Davadan sonra ondan soruşdum: 

 - Saleh, nə üçün onu vurmadın? 

 - Özümdən zəifləri vurmuram, - 

deyib gözləri sulandı... 

 Saleh harada adam görürsə, 

yaxınlaşır: “Əmi, salam. Bibi, necəsiz? Dayı, 

verin mən aparım. Qonşu, nə var, nə yox?” 

 Hər səhər arabayla zibil atmağa 

gedir. Həmişə düşünürdüm ki, hər gün bir 

ailə bu qədər zibili necə yığır? Sən demə 

Saleh özü arabayla gedirdi. Qonum-qonşuda 

nə zibil vardısa atmalıydı. 

 Hər söhbətə girişərək mənasız 

fikirlərini deməsəydi ürəyi partlayardı. Onu 

acılayanlara belə gülümsəyirdi. Ürəyini 

istəsən çıxarıb verərdi. Heç kimi incitməyən, 

heç kimin toyuğuna kış deməyən Salehi 

dünən bıçaqladılar. Narkoman qonşusu 

ondan borca pul istəyəndə sözləri çəp 

gəlmişdi. Narkomanın da gözlərinə qan 

gəldisə, damarı qaşındısa, nəyə desən əl atar. 

Dünyanın ən saf adamını da bıçaqlayar.  

Həmin gündən saflıq məhəlləmizdən 

birdəfəlik itdi. Hətta Salehin aşiq olduğu qız 

da daha ürəkdən gülümsəmir... 

ƏTRAF SƏRRAF 
 

BAHARLI  PAYIZ 
 

Bu payız qəribə payız olacaq. 

Bu payız yarpaqlar saralmayacaq, 

Göyün üzü bir an qaralmayacaq. 

Bu payız ruhum heç daralmayacaq. 

Payızın içində bahar günəşi! 

Hər yan təzələnər, hər yan bəzənər. 

Deməzsən payızdır – sona yaxındır. 

Sözüm təravətli, şeirim təzə-tər. 

Kim baharı sevir ona yaxındır... 

 

Bu payız çox gözəl payız olacaq! 

Gözəlliyi gözə sığışmayacaq,  

Heç bir şeirə, sözə sığışmayacaq. 

Sevən ürəyinin dalınca çıxıb, 

Sevgililər evə yığışmayacaq. 

Məhəbbət yağacaq göyün üzündən! 

Mənim də sevincdən gözüm dolacaq. 

Ömrümdə görmüşəm çox qarlı payız. 

Bu payız bir başqa payız olacaq, -   

Bu payız olacaq baharlı payız. 

 

Bu payız qəribə payız olacaq. 

İnsanlar mehriban, insanlar həlim. 

Qoşul insanlara sən də, gözəlim! 

Unut bircə anlıq, dərdini unut! 

Bu gözəl payızla qəlbini ovut. 

Qoşul insanlara sən də, gözəlim! 

Bu payız sən mənə heç fikir vermə, 

Qələmdə olacaq mənim bir əlim... 

 

Bu payız qəribə payız olacaq. 

“Payız” sözündəki qüssə gedəcək. 

İşlər öz yoluna düşsə gedəcək. 

Arzuya yolumuz kəsə gedəcək. 

Dünya belə payız görməyib hələ! 

Əsən külək deyil, əsən mehdi, bax! 

Yağan yağış deyil, düşən şehdi, bax! 

Gördünmü gül üstə ahəstə düşdü. 

Bu payız başqa bir payız olacaq! 

Heyif, yaxşı payız, bu gözəl payız, 

Ömrün payızıynan üst-üstə düşdü... 

                                                                     

ÖMÜR BİR QƏMLİ HAVADI 

 

Mən bir kənd uşağıydım, 

Çöldə, çəməndə oynadım. 

 

Qışın soyuq havasında, 

Dumanda, çəndə oynadım. 
 

Tez alışdım çöl işinə, 

Mal-qaranın örüşünə. 

Getdim kəndin hər işinə, 

Əkib-biçəndə oynadım. 
 

Yazım, qismətim qoymadı. 

Mən saydım, fələk saymadı. 

Kimi ortada oynadı, 

Mən bir az gendə oynadım. 
 

Hər necə desəm rəvadı – 

Qəlbim dərdimə yuvadı. 

Ömür bir qəmli havadı, 

Çaldılar, mən də oynadım. 

   

 ƏCƏL 
 

Solumdan, sağımdan keçdi, 

Yaramdan, sarğımdan keçdi, 

Acımdan, ağrımdan keçdi, 

Sinəmdən, bağrımdan, keçdi, 

Keçib getdi bu əcəl. 

Ardınca baxmağa macal olmadı. 

Gör kimləri alıb apardı, 

 Amma məni əcəl almadı. 

Almadı, niyə? - bilmədim, 

Sözümü deyə bilmədim. 

“Apar” - deyib yalvarmadım, 

Özümü əyə bilmədim... 

 

Gedənlərçün mən özümü, 

Çırpdım, ağladım öldürdüm. 

Aparmadı zalım əcəl, 

Məni saxladı öldürdü... 

MƏN KƏNDƏ ÇATANDA... 

 

Mən kəndə çatanda gec idi daha, 

Günəş şəfəqlərin yığıb gedirdi, 

Sallana-sallana çıxıb gedirdi. 

Kəndimiz düşmüşdü ayaqlarına. 

Ağaclar sarıya boyanırdılar, 

Günəşin ardınca boylanırdılar, 

İntizar yağırdı yarpaqlarına. 

 

...Mən qoca palıdı hüznlü gördüm, 

Pərişan halında üzüntü gördüm. 

Onu sarsıtmışdı şəhid xəbəri, 

Özü boyda idi dərdi, kədəri. 

Yavaşca, uslufca gəldim yanına. 

Bilirdim onunçün necə ağırdı. 

Bir gözü şəhidlər xiyabanına, 

Bir gözü həsrətlə yola baxırdı. 

O qoca palıdı hüznlü gördüm, 

Pərişan halında üzüntü gördüm. 

 

...Bir çox qayğılardan qurtarıb yaxa, 

Dönüb baxa-baxa, 

Mən qəlbi yuxa, 

Arzumun dalınca getmişdim bir vaxt, 

İndi bu yerləri gəzməyə gəldim. 

Bir yuxu görmüşdüm neçə il qabaq, 

Gördüyüm yuxunu yozmağa gəldim. 

Olub-keçənləri xatırlayaraq, 

Bu qəmli şeiri yazmağa gəldim. 

Duyğular içində itib-batırdım. 

Qarşıdan qaranlıq gecə gəlirdi, 

Bir Allah bilirdi necə gəlirdi... 

 

Mən kəndə çatanda gec idi daha. 

Sözümü deməyə bir kəs tapmadım. 

Mənim bu halımi anlayıb duyan, 

Qeydimə qalacaq bir dost tapmadım. 

Yenə də üzümə gülmədi ki baxt... 

Deyirdim mən heç vaxt gecikəmmərəm. 

Mən kənddə olanda bildim ki, ancaq 

Tay-tuşlarım gedib gecikən mənəm... 

Ürəyim titrədi, dizlərim əsdi, 

Arzular gecikdi,  

Ömür tələsdi. 

 

Mən kəndə çatanda gec idi daha, 

Bir vaxt gördüklərim heç idi daha... 

 

 

İŞIQ 

 

Ay işığı belə olmaz, 

Gün işığı belə olmaz. 

Vallah, sənsiz bu ömrümün 

Yaraşığı belə olmaz. 

 

Məni görüb gülən işıq, 

Mənə tərəf gələn işıq, 

Yolu məndə sona çatan, 

Gəlib məndə qalan işıq. 

 

Bəxtimə yazılan işıq, 

Çiraqnan gəzilən işıq, 

Gözlərimin bəbəyindən 

Qəlbimə süzülən işıq. 

 

İşığımı gur eylədin, 

Ürəyimi nur eylədin. 

Məni yolumdan çıxartdın, 

Sən məni şair eylədin...  

 

BİR İÇİM SU İMİŞ, BİR UDUM HAVA 

 

Elə tələsirəm o sözü deyim, 

Elə tələsirəm bu sözü deyim. 

Deyim,  

  deyilməmiş sözüm qalmasın. 

Bir sözün ardınca gözüm qalmasın. 

Mən gəzim aranı, yaylağı gəzim, 

Hər kəndi , obanı, oylağı gəzim. 

İçmək istədiyim bulaqdan içim, 

Keçmək istədiyim yolaqdan keçim. 

Dərəni adlayıb mən düzə gəlim. 

Bəzən ilhamımla üz-üzə gəlim. 

Təzə çiçəkləri tər söz yerinə, 

Bircə-bircə üzüm düzüm şeirimə. 

Bir gözəl gözündə azıb da qalım, 

Məhəbbət şeirini yazıb da qalım. 

Düşünüb axşamdan sabaha kimi, 

Yol keçim günahdan savaba kimi... 

Eh, bunlar sığmasa əgər ömrümə, 

Yanından ötməyim olarmı rəva?! 

Ömür deyilən də gör nə imiş, nə? –   

Bir içim su imiş, bir udum hava. 

MƏLAHƏT                                  

HÜMMƏTQIZI 

 ANA ÜRƏYİ 

(hekayə) 

 

         Səhərə  kimi narahat yatdı. Gah sağa,  

gah da sola çevrildi. Üstünü belə örtmədi. 

Balasının iyini alırmış kimi,  yastığı 

qucaqlayıb için-için ağladı.  Açıq qapıdan 

onu izləyir, halına yanırdım. Əlimdən heç nə 

gəlmirdi.  Tərli eynəklər üzünü aydın 

görməyə imkan verməsə də, yatmadığını 

bilirdim. Oğlu reanimasiya şöbəsində ağır 

vəziyyətdə oksigen aparatına qoşulmuşdu... 

        Hər ikisi klinikamıza ağır  vəziyyətdə 

daxil olmuşdu. Ananın vəziyyəti oğluna 

nisbətən yüngül olduğundan onu palataya, 

oğlunu isə reanimasiya şöbəsinə 

yerləşdirmişdilər. Hər dəfə palatasına daxil 

olanda sualdolu baxışlarını gözlərimə dikib 

oğlundan xəbər istəyirdi. Yalan danışdığımı 

hiss etməsin deyə, özümü məşğul kimi 

göstərib baxıb, ”yaxşı olar, inşallah” 

deyirdim. Tez  sözü dəyişir, müalicəsi ilə 

maraqlanırdım. O isə uşaq kimi ərköyünlük 

edir, ”oğlumdan xəbər gəlməyincə  dərman 

içməyəcəyəm” - deyib ağlayırdı.   

           Əzab çəkirdim. Anaya  oğlunun 

vəziyyətinin  ağır  olduğunu demək  

iqtidarında deyildim.  Ümid yox idi. Bütün 

orqanlar  fəaliyyətdən qalmışdı. Xəstə  

komada idi.  Bircə ürəyi işləyirdi.  Nəhayət,  

üç gündən sonra  ananın  yeganə oğlunun  

ölüm xəbəri  xəstəxanaya yayıldı. Bu xəbəri 

anaya deyə bilməzdik. Bu ağır yükü heç kim 

üzərinə götürmək istəməzdi. Yazılmış-

yazılmamış qanunlar da buna imkan 

vermirdi. Ana da xəstə idi, onu 

həyəcanlandırmaq olmazdı, biz onun 

sağlamlığına cavabdeh idik. Balası dünyasını 

dəyişmişdi, ananı da itirə bilərdik.    

          Səhər ananın palatasına girəndə  

gözlərimə inanmadım. Otaq yerlə yeksan 

olmuşdu. Yorğan-döşək,  paltarları yerdə idi. 

Yemək boşqabı yerə atılmış, stəkan yerdə 

çilik-çilik olmuşdu. Ana saçları üz-gözünə 

dağılmış halda yerdə oturub əlini dizinə 

çırpır,  həzin-həzin ağı deyirdi. Əlini sinəsinə 

çəkib balasını oxşayırmış kimi  için-için 

ağlayırdı. Yerimdə donub qalmışdım. Nə 

etməliydim, necə davranmalıydım, özüm də 

bilmirdim. Əmindim ki, oğlunun ölümünü 

anaya deməmişdilər. Aman Allah, balasının 

ölümü anaya agah olmuşdu. Ana ürəyi necə 

həssas olarmış... Ana ürəyi övladının nəbzilə 

bir vurarmış... 

         Özümü güclə ələ aldım, mən həkimlik 

borcumu yerinə yetirməli idim, ana mənim 

xəstəm idi. Ona görə özümdə qüvvə tapmalı 

idim. Dizlərimi büküb ananın qarşısına 

əyləşdim. Əlimi ananın kürəyinə çəkdim. 

        -Belə olmaz,  yemək yeməlisiniz, 

yeməsəniz sağalmazsınız, immunitetiniz 

düşər. Sizi anlayıram, balanızdı, canınız 

yanır, inşallah hər şey yaxşı olar, səbirli 

olun.  Həkimlər əllərindən gələni ediblər, - 

deyib susdum. Sonuncu sözümün arxası 

gəlmədi. Yalan danışa, təskinlik verə  

bilmədim. Sözlər boğazımda düyünləndi.  

Udqundum, elə bildim danışsam səsim 

çıxmayacaq. Bir-iki dəfə yüngülcə öskürüb 

ananı sakitləşdirməyə çalışdım. - Xahiş 

edirəm, qalxın ayağa, yerdə sizə soyuq olar.  

         Bu vaxt palataya girən tibb bacısı ilə  

köməkləşib qadının qolundan tutub 

qaldırdıq. Yatağını  səliqəyə salıb, ananı 

yatağına uzandırdıq. Tibb bacısı da anaya 

təskinlik verməyə çalışdı. 

         -İnşallah,  Allah böyükdür, oğlunuz 

şəfa tapar, – dedi.  

          Tibb bacısı mənalı-mənalı mənə baxdı, 

yalan danışdığımız üçün ikimiz də xəcalət  

çəkirdik. Tibb bacısı doluxsunub palatadan  

çıxdı. Onsuz da hava buraxmayan 

uniformada buxarlanırdım.  Dodaqlarımı 

dişləyib özümü ağlamaqdan güclə saxladım. 

Başımı aşağı dikib xəstəmin qarşısında 

günah işləmiş uşaq kimi səssiz dayanmışdım.  

Qadın sakitləşən kimi oldu. Başını qaldırıb   

yaşlı gözləri ilə üzümə, eynəyimin altından  

güclə görünən gözlərimə baxdı. Ananın 

gözləri danışırdı. “Məni aldadırsan, həkim, 

mən hər şeyi bilirəm. Oğlum artıq yoxdu bu 

dünyada. Məni tərk edib getdi”.  Bu 

baxışların altında əzilirdim. Dözə bilmədim,  

sürətlə palatadan çıxdım.  

         Başqa xəstələrə baxış keçirtmək üçün  

digər palatalara  baş çəkdim. Təyinatlarına 

yeni dərmanlar əlavə edib, məsləhətlər 

verdim. Kiçik tibb bacısını ananın palatasına 

göndərib, orada oturmağı xahiş etdim. 

”Birdən özünə xəsarət yetirər, yanında ol, 

yedirməyə çalış. Danışdır, kefini aç”, - deyə 

tapşırıq verdim.  

         Artıq üç gündü ana  ağzına  bir tikə 

çörək almır, su içmirdi. Saatlarla gözlərini 

bir nöqtəyə zilləyib baxırdı. Tibb bacıları 

onu nə qədər danışdırsalar da dinmir, heç bir 

reaksiya vermirdi. Gözləri yol çəkirdi.  Üz-

üzə, göz-gözə gəlmək nə qədər ağır olsa da, 

palatasına girirdim. Ananın üzünə baxa 

bilmirdim. Yaxınlaşıb  qarşısında 

dayanırdım. Özümü toplayıb yenə yalan 

danışırdım: 

          -Əgər oğlunu görmək istəyirsənsə, 

sağalmalısan. Bunun üçün yemək yeməlisən, 

dərmanları qəbul etməlisən, həkimləri 

dinləməlisən.  

            Bir gün yenə eyni sözləri təkrar 

etdim. Elə bil bu dəfə sözlərim onu ayıltdı. 

Sanki onu tutub silkələdilər. Qəfildən, heç 

gözləmədiyim halda: 

         -Doktor, oğlumun yeddisinə məni 

buraxarsan? Gedim balamı görüm, dözə 

bilmirəm, ürəyim partlayır. Üç gündür məni 

çağırır.  

          Çaşıb qaldım. Qəhər məni boğdu. 

          -Niyə elə danışırsan, kim sənə nə 

deyib? 

           -Heç kim heç nə deməyib. Yuxuda 

gördüm, doktor. “Üşüyürəm ana,  gəl üstümü 

ört”, - dedi.  Anan öləydi, bala, bu gününü  

görməyəydi.  Soyuq məzarda idi, doktor. 

Balam üşüyür. Qoy gedim balamın 

məzarına, ağlayım, oxşayım.  Artıq 

yaxşılaşmışam,”- deyib qadın hönkür-hönkür 

ağladı.  

          Ananın göz yaşlarına dözməyib  mən 

də için-için ağladım. Yaxın gəlib əllərindən 

tutdum.  

          -Söz verirəm, yaxşılaşan kimi səni evə 

yazacağam. Sən indi  sağlam və güclü 

olmalısan, qalan ömrünü  sağlam  

yaşamalısan,  – deyib  palatadan çıxdım.  

           İşin sonuna qədər   tez-tez  açıq  

qapıdan ona baxadım. Tibb bacısı öhdəsinə 

düşən işi layiqincə görürdü. Sistemləri qoşur, 

yazılan dərmanları anaya içirirdi. Kiçik tibb 

bacısı  isə başına fırlanır, yeməyini, çayını 

vaxtlı-vaxtında veriridi. Nəhayət, ananın 

xəstəxanaya gəlişinin on  dördüncü günü, 

oğlunun isə ölümünün yeddinci günü  gəlib 

çatdı. Səhər növbəsinə gələndə palataları 

gəzib, onun palatasına  lap axırda girdim. 

Özüm axıra saxlamışdım. Bilirdim nə baş 

verəcək. Axı mən də anayam. Bir gün əvvəl 

rəhbərliyə zəng vurub hadisəni danışmışdım. 

Ananın evə yazılması üçün xahiş etmişdim. 

Ürəyimin səsinə qulaq asıb, bütün 

məsuliyyəti üzərimə götürüb  onu evə 

yazmışdım.  Bilirdim, gecə yatmayıb səhəri 

diri-gözlü açıb. Bilirdim ki, geyinib qapıda 

məni həyəcanla gözləyir. Bilirdim ki,  tikan 

üstə oturub, oğluna qovuşmaq üçün saatları, 

dəqiqələri sayır. Bilirdim.... İçəri daxil 

olanda artıq geyinib  qapıda dayanmışdı. 

Onu bu dəqəqə heç kim saxlaya bilməzdi. 

Göydən fələk belə düşsəydi... Yaxınlaşıb  

çıxış vərəqini ona uzatdım. Təsəlli verəcək 

halda deyildim, həkim andı vardı. 

Susacaqdım. Oğlunun öldüyünü bilə-bilə 

susacaqdım. Gözlərinə  baxırdım. O isə 

əllərmdə tutduğum çıxış vərəqindən başqa 

heç nə görmürdü. Dili-dodağı əsirdi.  Evə 

yazıldığına inanmırdı. İnanmırdı ki, verdiyim 

sözü yerinə yetirmişəm. Gözlərindən yaş  

axır, danışa bilmirdi. Qəhər onu boğurdu. 

Təşəkkür etmək istəyirdi, amma kilidlənmiş 

dodaqları açılmırdı.  Yaş damlayan gözləri 

ananın  yerinə  təşəkkür  edirdi. Qəfildən  

boynuma sarılıb hönkürdü... 

Aprel 2020        

ZÜLFİYYƏ  YAQUB 

                 *** 

Gecəni dönüb-dolaşıb, 

Söz çəkir azan vaxtına. 

Yarpaq-yarpaq ömür düşür, 

Qələmin yazan vaxtına. 
 

Kəpənək qanadlarında 

Qırx nərgizəm, qırx bənövşə.  

Qırx gizli qapıdan keçib, 

Tələsirdim bu görüşə.  
 

Deyirlər, ulduzum var, 

Mənə bənzər, öz yaşıdım. 

Göylər tanrılaşan gündən 

Sirrimi əl-əl daşıdım. 
 

Yağış, qar, dolu şəklində,  

Bulud ovcumda dincəlir. 

Toxumu qəlbimdə olan, 

Cismimdə ruhum cücərir. 

 

Nə gizlinəm, nə də aşkar,  

Layla səsi, sur səsiyəm. 

Tanrının söz kitabında, 

Bir bənd şeir bəndəsiyəm. 

               *** 

Yelkənləri titrətdikcə dənizlər, 

Qayıq ruhum dəryalarda iz gəzər. 

Fəqət qəlbim nə sahildi, nə Xəzər, 

Orda mən yoxam, mən yoxam. 
 

Ümmanlardan yol umsa da gözlərim, 

Görünməzdi, bilinməzdi sirr yerim. 

O yerə ki, səcdə etdim, pir dedim, 

Orda mən yoxam, mən yoxam. 

 

Söylə Tanrım, var olduğum yer hanı? 

Yadırğadım məkanımı, zamanı. 

Sur çalınsa, qopsa Nuhun tufanı, 

Orda mən yoxam, mən yoxam. 

 

Qeyb oldumu eşqin şirinlik dadı? 

Bəs acıdan doğan qəzəb hardadı? 

Bəlkə məni bu fikirlər aldadır: 

" Orda mən yoxam, mən yoxam"... 

                 *** 

Yer altı dünya kimidir, 

Göyün görünməz tərəfi. 

Düyün-düyün açılacaq 

Çözüldükcə söz kələfi. 

 

Dahilərin divanında 

Yatar min-min gizli aləm. 

Oyatmağa gücüm yetməz, 

Haqdan yetişməsə vədəm. 

 

Cahanın əşrəfi insan, 

Dəfn olunan xəzinədir. 

Ölməmiş dirilə bilsəm, 

Anlayardım sirrim nədir. 

 

Hanı çomaq, yırtıq əbam? 

Hanı daş-kəsəkli yollar? 

Ruhumun dərviş tərəfi, 

Gəl al, məni məndən qopar. 

 

Sən göy deyilsən, görməyim, 

Yer altındasan, bilməyim? 

Özümdəsən, sözümdəsən, 

açmadığım gözümdəsən... 

Hələ çox çəkər gəlməyim? 

                  *** 

Qaranlığın vahiməsində əriyib, 

Donmaq üçün,  

özünü günəşə atan misralar gördüm. 

Gördüm ki,  

şeirlər də insan kimidir: 

Küsəyəni var, xoşbəxti var, 

öləni var... 

Bir də baxarsan ki,  

gəlib səni səndən  

bir kəlmə aparar 

Gün doğandan gün batana. 

Ehhh... 

Kim yatmış, kim oyaqdı, 

bu nağılın içində. 

Dur, əzizim, 

dur bir ovuc təsəlli ver, 

Ver, əlindən içim də... 

                 *** 

Altı-üstü bir kəlməlik insanam, 

Ya da el dilində 

yarımçıq qalmış bayatı. 

Əzbərləyib həyatı, 

Hərdən imtahan verirəm özümə: 

Duyğularım sait olub 

sətirdən-sətirə keçdikcə, 

Kar samitə bənzəyib, 

qısılıram hecaların bir küncünə. 

Baxıram ki, ahəng qanununa belə 

uyğunluğum yoxdu mənim... 

Hər üçdən bir kəlməmin, 

sonu mürəkkəb cümlədir. 

Arzularım, diləklərim  

xəbərsiz mübtədalara döndükcə, 

Köməkçi nitq hissəsi kimi, 

başdan ayağa ''bəlkə''lərə bürünürəm. 

Sonra üç nöqtə misalı, 

Misraların arxacınca sürünürəm, 

sürünürəm... 

Ta ki, həyat bitmiş bir 

ömürün qarşısına, 

Ölüm nidasını qoyana qədər!.. 

 

 
 

 ƏLİ BƏY AZƏRİ 

 QONAQ 

   (hekayə) 
 

 May ayının ilk ongünlüyüydü. Cah-

cəlallı bir yaz günüydü. Günəşin sarı-qızılı 

şəfəqləri hər yana nur səpələyirdi. Qızıloba 

yurdunun təbiəti kimi insanları da qayır-

qayır qaynaşırdı. Bu mənzərəni səmadan 

seyr edən olsaydı, bircə adamın da dayanıb-

durduğunu görməzdi, hamı qarışqa kimi 

hərəkətdə, işində-gücündəydi.  

 Valeh atası Qəzənfər kişi ilə yonca 

biçirdi. Bu il yaz yağışının bolluğundan 

yoncanın ilk biçini on-on iki gün qabağa, 

mayın ilk günlərinə düşmüşdü. Axşamüstü 

yoncanı biçib qurtarmaqdaydılar ki, 

Qəzənfər kişi oğlunu evə göndərmək istədi. 

Valeh axıradək qalıb kömək edəcəyini 

bildirsə də atası razılaşmadı.  

 -Sən get, bala, - dedi, - mən oraqla 

qıraq-bıcağı da qaşıyım, kərənti girməyən 

yerləri də sivirim, sonra gələrəm. Heyifdi, 

qalmasın. Sən də get, bir havır kitablarına 

göz gəzdir. İki ay nədir ki, bir də gördün bir 

göz qırpımında gəlib keçdi... baxdın ki, səhər 

imtahandasan... 

 Valeh daha inadkarlıq göstərmədi, 

üst-başını səliqəyə salıb evə yollandı.  

 Kəndə çatanda aralıqda bir neçə 

nəfərin bir yerə toplaşdığını gördü. 

Addımlarını yeyinlədib onlara yaxınlaşdı. 

Poçtalyon Səməndər idi, adamlar onun 

başına yığışmışdılar, qızğın söhbət gedirdi. 

 Səməndər qonşu kənddən idi, elə poçt 

şöbəsi də orda yerləşirdi. Bir poçt şöbəsi 

sovetliyin üç kəndinə xidmət göstərirdi. 

Səməndər həftədə bir dəfə Qızılobaya gəlir, 

bir dəfə də sovetliyin o biri kəndinə gedər, 

qəzet-jurnalları, məktubları, ayda bir dəfə də 

adamların təqaüdlərini çatdırardı. Səməndər 

Valehi aradan görən kimi əlini yellədi. 

 -Yaxın gəl, sənə məktub gətirmişəm.  

 Valeh həyəcanla Səməndərə 

yaxınlaşdı. Əl tutub görüşdülər. Səməndər 

bir quş qıvraqlığı ilə əl atıb boz meşin 

çantasından məktubu çıxardaraq Valehə 

uzatdı. Valeh dərhal alıb konvertin üstünə 

baxdı, məktub əsgərlik dostu Orxandan 

gəlmişdi.  

 -Kimdəndi? - Həmkəndliləri 

soruşdular.  

 Kəndə az-az məktub gələrdi. Odur ki, 

məktub hamını maraqlandırırdı.  

 -Əsgərlik dostumdandı. - Valeh qısa 

cavab verib onlardan aralandı. 

 Valeh Orxanla Bakıda tanış olmuşdu. 

Onlar orta məktəbi bitirəndən sonra ikisi də 

bir instituta sənəd verib bir imtahan qrupuna 

düşmüşdülər. Bunların tanışlıq tarixçəsi də 

elə o vaxtdan başlamışdı. İyirmi gün ərzində 

mehribanlıqları dostluğa çevrilmişdi. Tale 

ikisini də eyni sınağa çəkmişdi. Dörd 

imtahanın dördündən də qiymət alsalar da 

müsabiqədən keçib instituta qəbul ola 

bilmədilər, necə deyərlər, konkursa düşdülər. 

Hər ikisi Bakıda qalıb işləmək arzusunda 

olsa belə, valideynlərinin təkidi ilə kəndə 

qayıtmalı olmuşdular. “Nə olar, bu il keçə 

bilmədiniz, daha yaxşı hazırlaşıb gələn il 

qəbul olunarsınız. İnstitut qaçmır ki...” - Hər 

ikisinin valideynləri kənd adamlarının 

əksəriyyəti kimi eyni fikirdəydi. “Təki 

övladım gözümün qabağında olsun!” 

 Valehlə Orxan başqa-başqa 

rayonlarda yaşayırdılar. Biri dağ, digəri aran 

ərazisi hesab olunan rayonların arasındakı 

məsafə, bəlkə də, yüz əlli kilometrdən bir az 

da çox olardı. Dostlar kəndlərinə qayıtdıqdan 

sonra bir-birləri ilə məktub vasitəsilə əlaqə 

saxlayır, Bakıda qalmadıqlarına heyfslənirdi- 

lər.  

 İş elə gətirdi ki, hər ikisinin on səkkiz  

 

yaşı tamam olan kimi hərbi komissar çağırış  

vərəqi göndərdi. Çağırışın vaxtı çatan kimi 

möhlət vermədən hərbi xidmətə yolladı. 

Valideynləri çox çalışsalar da komissar 

gənclərə instituta qəbul olunmaq üçün daha 

bir şans vermədi. Xoş təsadüfdən onlar 

Biləcəri çağırış-toplanış məntəqəsində də 

qarşılaşdılar, ikisinin də adı bir komandaya 

yazılmışdı. Ukraynaya yola salınan qatarda 

da bir vaqonda yol getdilər. Karantinləri də, 

əsgərlikləri də bir yerdə keçdi. Onların 

dostluğu bu müddət ərzində daha da 

möhkəmləndi, mükəmməlləşdi, sarsılmaz 

qalaya çevrildi.  

 Ay ötdü, il dolandı, əsgərlikləri başa 

çatdı. Dostlar hərbi xidmətdən qayıtdılar. 

Ayrılanda məktubla əlaqə saxlayacaqlarına 

söz verdilər. Bir də nəyin bahasına olursa, 

olsun, yayda Bakıya gedib instituta qəbul 

olunacaqlarını qərarlaşdırdılar. Əsgərlikdən 

ayrılarkən komandirlərindən xahiş edib yaxşı 

xasiyyətnamə, bir də ali məktəbə sənəd 

vermək üçün zəmanət də götürmüşdülər. 

Zəmanət instituta qəbul olunmaq üçün ən 

mükəmməl sənəd hesab olunurdu. Zəmanət 

kafi qiymətlərlə də instituta qəbul olunmağın 

qarantıydı. Daha heç bir konkurs-müsabiqə 

onların qarşısını kəsə bilməzdi.  

 Valeh kəndə gələn kimi Orxana 

məktub yazıb yollamışdı. Cavabını 

gözləmədən on beş gündən sonra ikinci 

məktubunu da yazmışdı, birincinin çatıb-

çatmadığından çox nigaran idi. Bu günlərdə 

üçüncü məktubu yazmağa hazırlaşırdı ki, 

poçtalyon onu qabaqladı. Valeh bilmədi ki, 

Orxan hansı məktubuna cavab yazıb. 

Ümumiyyətlə, onun məktublarını alıbmı? 

Evə qədər getməyə hövsələsi çatmadı, 

poçtalyondan beş addım aralanan kimi 

konverti açıb içindəki məktubu çıxartdı. 

Həyəcandan qəhərləndi, sanki uzun illər ayrı 

düşdüyü əziz-giramından xəbər gəlmişdi.  

 Orxan yazırdı: “Əvvəla Bayat 

ellərindən sənə şanlı salamlar yollayıram, 

əziz dostum Valeh! Məktubunu aldım. 

Oxuyub şad oldum. Sənin də həmişə şad və 

xürrəm olub firavan yaşamağını qoca 

təbiətin varlığından arzu edirəm. Sevinirəm 

ki, sənin kimi bir dostum var.  

 Orxan, məni qonaq dəvət edirsən. 

İnan ki, gəlməyə ürəyim uçunur, quş kimi  

qanad axtarıram ki, uçub gələm. Lakin 

vəziyyət elədir ki, mən sizə heç cürə gələ 

bilmərəm. Əsgərlikdən qayıdan kimi atam 

məni Pendir zavoduna işə düzəltdi, heç üç 

gün də dincəlməyə imkan vermədi. Hərbi 

komissarlığa qeydiyyata saldırmağa apardı, 

ordan da zavoda döndük. “Sahə müvəkkili 

danışıq edir”, deyib adımı işə yazdırdı. Bir 

gün sonra da “direktor sifariş edib ki, oğlun 

səhər işə çıxsın”, deyib zavoda apardı. Bir 

sözlə... 

 Yüz əlli manat maaşımdır. Siftə 

eləmişəm, birinci ayın maaşın almışam. 

Müdirimiz də əlaçıq adamdır, hərdən kefinin 

yaxşı vaxtı beş-on manat cibxərcliyi verir. 

Bir də həftədə bir dəfə üçkiloluq balonla çiyə 

verirlər, onu da mamam bazarda satır. Bir 

sözlə, işlərim yaxşıdır, bircə institut məsələsi 

müəmmalı qalır. Gələndən atam bir dəfə də 

olsun institutun adın tutmayıb. Belə getsə, 

atam məni oxumağa buraxmayacaq. Yaxşısı 

budur, sən imkan tap, bizə qonaq gəl, bəlkə 

ikimiz atamı yola gətirə bildik.  

 Hələlik. Səbirsizliklə yolunu 

gözləyirəm. Xudafiz! Dostun Orxan. 28 

aprel 1985-ci il” 

 Valeh həyətlərinə çatan kimi anası ilə 

qarşılaşdı.  

 -Bəs atan necoldu? 

 -İndilərdə gələr. 

 -Bəs sən nə yaxşı tez gəldin? - Anası 

cavab gözləmədən əlavə etdi. - Əlindəki 

kağız nədir? 

 Valeh məktubdan söhbət açdı, 

ürəyindən keçənləri anasına bildirdi.  

 -Ana, atama özün deyərsən. Birdən 

mən deyərəm, alınmaz, ortalığa inciklik 

düşər. O boyda əsgərlik dostum qonaq 

çağırır. Çox ləngimərəm, tez gedib Bayatlıya 

dəyib qayıdaram.  

 -Elə deyirsən ki, elə bil Bayatlı 

dəyirmanın o tayıdı, bircə saata gedib dəyib 

qayıdacaqsan, -   anası narazılığını bildirdi. 

 -Bircə saata olmasın, iki günə olsun, 

bir gün o tərəfə, bir gün də geriyə... 

 -Atana da yazığın gəlsin də, ay bala. 

Köməyi bircə sənsən. Gör nə boyda 

təsərrüfatı tək hərləyir. Mal, heyvan nobatına 

ayrı-ayrılıqda gedir, bağı, bostanı suvarır, otu  

biçir, yarpağı gülləyib qurudur, hələ höku- 

mətin də işinə gedir... 

 -Demirəm ki, atama kömək 

etməyim... 

 -Heç olmasa, yoncanı yığışdırın, 

sonra get. Birdən yağış yağar, yonca qaralıb 

xarab olar, zəhmətiniz hədər gedər. Yazın bu 

vaxtları yaman yağış olur. Elə bil göyün 

gözündən muncuq tökülür.  

 -Yaxşı da, ay ana, onu bilirəm. Bu 

gün biçdik, sabah çevirərəm, quruyar, birisi 

gün də bağlayıb gətirib yığarıq dama. Ta 

birisi gün də “ya Allah” deyib düşərəm yola. 

Uzaqda deyillər ha... 

 -Uzaqda olmadıqlarını bilirəm, ancaq 

naqolay yerdədilər, gedib-gəlmək çətin olur.  

 -Bir gün o tərəfə getsin, bir gün də bu 

tərəfə... Gedib gəlməyim uzağı iki gün çəkər. 

Orda bağlanıb qalası deyiləm ha... 

 Yoncanı yığışdıran günün ertəsi 

obaşdan Valeh yola çıxdı. Kənd avtobusu 

rayon mərkəzinə çox erkən gəlirdi ki, 

adamları başqa yerlərə gedən avtobuslara 

çatdıra bilsin. Ordan Bayat rayonuna birbaşa 

avtobus işləmədiyindən əvvəlcə Qaradizə 

rayonuna, ordan da Avşarabada yollanası 

oldu Valeh. Bayata gəlib çatanda gün 

batmaq üzrəydi. Orxanın yaşadığı Baharlı 

kəndinə avtobus işləmədiyini eşidəndə qanı 

lap qaraldı. Yaxşı ki, bazarın qabağından gec 

qalanları yığıb-aparan taksilərin getdiyini 

öyrəndi. Vaxt itirmədən soraqlaşıb bazarın 

qabağına gəldi. Taksi sonuncu adamını 

gözləyirmiş, Valeh oturan kimi Baharlıya yol 

aldı.   

 25-30 evdən ibarət Baharlı kəndi 

Kürlə Araz çaylarını birləşdirən Qarabağ 

kanalının sol sahilində düzənlikdə yerləşirdi. 

Suyun bolluğundan kənd ərazisi yamyaşıl 

dona bürünmüşdü. Axşam düşməsinə 

baxmayaraq kənd Valehin xoşuna gəldi. 

Orxangilin evini elə onu gətirən taksi 

sürücüsü nişan verdi. Xəbərsiz gələn qonağı 

gülərüzlə qarşıladılar.  

 -Orxan, bəs sənin belə bir dostun var, 

indiyənəcən bizə niyə deməmisən? - İntiqam 

kişi oğlunu məzəmətlədi. - Qonaq 

çağırmısan, gərək əvvəlcədən xəbər 

eliyəydin... 

 Orxan pərtliyini büruzə vermədi.  

 -Gündüzdən gələcəyini bilsəydim, elə  

rayon mərkəzində qarşılayardım. Dağbəyinin 

kafesində hər gün quzu kəsilir, ordaca 

kabablıyardıq. - İntiqam kişi üyüdüb 

tökürdü. - Qonağın hesabına bizim də 

damağımıza kabab dəyərdi, ağzımız tama 

gələrdi.  

 İntiqam kişi toyuq kəsdi, arvadı 

Səmayə tez-tələsik əl-ayaq edib onu 

hazırladı. Bir-iki saat keçər-keçməz süfrə 

hazır oldu, ailə süfrə başına toplaşdı.  

 Orxanla Valehin yerini kəllayı otaqda 

saldılar. Dostlar gecə yarıyadək uzun-uzadı 

söhbətləşdilər, olub-keçənləri xatırladılar. 

 -İntiqam dayı sərt adama oxşayır, 

deyəsən... - Valeh hər ehtimala qarşı 

soruşdu.  

 -Hə, son vaxtlar kişinin dəfi dönüb. 

Əvvəllər belə deyildi, indi ona nə olub, 

bilmirəm. Elə hey deyir, işlə, pul qazan. 

Sənin tayların evə xışma-xışma pul gətirir, 

sən də gözünü döyürsən.  Qorxuram məni 

oxumağa da buraxmasın.  

 -Bəlkə mən deyim? 

 -Yox, yox! İndi desək, acığı tutar. 

Anam bir-iki dəfə söhbət açmaq istəyib, 

atam ağzının üstünə vurub, “oxumaq nədi” 

deyib. “İndi dövran dəyişib. Oxumaq zamanı 

getdi. Oxuyub gəlib cırıq, yamaqlı şalvarda 

gəzəcəksə, mənə elə oxumaq lazım deyil. 

Qoy, getsin işləyib pul qazansın...” 

 Nə vaxt yuxuya getdiklərindən 

xəbərləri olmadı.  

 Səhər tezdən İntiqam kişinin gur 

səsinə oyandılar.  

 -Ay bala, cavan adam da bu vaxta 

qədər yatarmı? Gün günorta oldu axı... 

 Tələsik durub əl-üzlərini yudular. 

Anası ilə atası obaşdan qalxıb bütün işləri 

görmüşdülər.  

 -Bizdə də belədi. - Valeh Orxana 

söylədi. - Mən yuxudan oyanana kimi anam 

inəkləri sağıb naxıra ötürür. Tövləni, qapı-

bacanı süpürür. Samovarı qaynadıb süfrə 

hazırlayır. Atam heyvanları kənddən 

çıxardıb nobata qoşur. 

 Tələsik səhər yeməyini yeyib yola 

çıxdılar. İntiqam kişinin köhnə ağ rəngli  

“Jiquli”sində rayon mərkəzinə tərəf istiqamət 

götürdülər. Axşam gələndə Valeh fikir  

verməmişdi, yol çox kələ-kötür idi. Ya yük 

maşınları yolu bu günə salmışdılar, ya da 

yağan yağışlar... 

 Səmayə arvad qabaqda əyləşmişdi. 

Valehlə Orxan isə arxa oturacaqda yanaşı 

oturmuşdular. Yol boyu ancaq İntiqam kişi 

gur-gur guruldayırdı. Səmayə arvad da “hə”, 

“yox”la onun dediklərini təsdiqləyir, bir 

sözlə, yola verirdi. Orxanla Valeh imkan 

düşdükcə astadan pıçıldaşır, gah da him-

cimlə bir-birini başa düşürdülər.  

 Rayon mərkəzinə gəlib çatanda 

İntiqam kişi maşını əvvəlcə Pendir 

zavodunun qabağına sürdü.  

 -Orxanın işi dövlət işidir, ona 

gecikmək olmaz. - dedi.  

 Orxan Valehlə sağollaşıb düşmək 

istəyirdi ki, İntiqam kişi dilini sürüdü: 

 -Orxan, səhər-səhər siftə səndən... 

Maaşını da alıbsan... Bir dəfə də sənin əlinin 

bərəkətini sınayaq... 

 -Siftəni həmişə mən vermişəm, bu 

dəfə də özüm verəcəm. - Səmayə arvad ərinə 

deyindi. - Uşağı qonağın yanında utandırma. 

Bəlkə heç cibişdanına pul qoymayıb.  

 -Sən narahat olma. Öz əvəzinə yenə 

də verərsən. Orxan day yekə kişidir. Gəlir-

çıxarını bəri başdan bilsə, yaxşıdır.  

 Orxan cibindən yaşıl üçmanatlıq 

çıxardıb sürücünün sağ böyründəki dördkünc 

qutunun üstünə qoydu.  

 -Ay bərəkallah! - Atası razılığını 

bildirdi. - Bu oldu başqa məsələ... 

 İntiqam kişi maşını yol ilə sürməkdə 

davam etdi. Bir də bazarın qabağında 

saxladı. Valeh buraları tanımasa da bazarı 

tanımağa ehtiyac yoxdur. Səmayə arvad 

belinə bağladığı adyalın arasında eşələndi, 

eşələndi, bir göy beşlik çıxardıb sükanın 

qabağında bardaçokun üstünə şappıldatdı. 

Arvadın pulu şəst ilə şappıldatması Valehi 

çaşdırdı.  

 -On ildir bazardayam, hələ də 

uyğunlaşa bilmirəm. Bir gün belə bazarda 

olmamısan, ancaq əsl bazar adamısan. - 

Arvad bunu deyən kimi maşının qapısını 

çırpıb getdi.  

 

İntiqam kişinin heç vecinə də olmadı. 

 -İndi də gedək avtovağzala, səni yola  

salım, get.  

 Ordan uzaqlaşdılar. İntiqam kişi nəsə  

dodaqaltı mızıldanırdı. “O çubuşun, bu 

toyuğun, daha nə qaldı, nə qaldı...” Gəlib 

avtovağzalın qabağına çatdılar. Valeh 

avtobusları görcək cəld əlini cibinə salıb bir 

göy beşlik çıxartdı və yavaşca bayaq Orxan 

pul qoyan qutunun üstünə qoydu. Bunu elə 

elədi ki, İntiqam kişi görməsin. İntiqam da 

İntiqam idi, dörd gözü vardı.  

 -Boyy, heç yaxşı olmadı... - deyib 

etirazını bildirdi. - Sən pulunu götür, bala. 

Bizim yerin öz adəti var. Bizdə qonaqdan pul 

götürməzlər.  

 Valeh özünü eşitməməzliyə vurub 

maşından aralandı, yavaş-yavaş avtobuslara 

tərəf getdi. Arxasınca gəlib gəlmədiyini 

öyrənmək üçün yerişini yavaşıtdı. Bu zaman 

İntiqam kişinin “Jiquli”si sürəti artırıb 

oradan uzaqlaşdı.  

 Bu zaman Valehin qulaqlarında bir 

cingilti əmələ gəldi, atasının sözlərinin əks-

sədası sürət götürən maşının təkərlərinin 

qıjıltısında əriyib yox olmaqdaydı. “İnsanlar 

müxtəlif cür olur. Bəziləri düşdükləri mühitə 

uyğun davranır, bəziləri də əhatələrində olan 

adamlara müvafiq hərəkət edirlər. Bəlkə heç 

getməyəsən? Gedib elə bir səhnə ilə 

rastlaşarsan ki, sənə çox pis təsir bağışlayar. 

Ömrünün sonunadək unuda bilməzsən!” 

Atası bunları demişdi Valehə. Vəssalam! 

 Avtobuslara çatıb dayandı. 

Padpreslərə yapışdırılmış trafaretlərə baxıb 

öyrənmək istəyirdi ki, görsün hansı 

avtobusla getmək lazımdır. Sükan arxasında 

oturan sürücülərin hamısı ona baxırdı. 

Qəfildən qulağına bir səs gəldi: “Qonaq!” 

Valeh elə bildi ki, bunu sürücülərin hamısı 

birdən səsləndirdi...                 

 

 

         ELNUR UĞUR 

MÜHARİBƏ 
 

Müharibə elə soyuq sözdür, oğul! 

İlk səsi titrədir ruhumu, 

ürpədir dərimi. 

Müharibə böyüklərin kiçik zarafatı, 

Kiçiklərin böyük tələfatı. 

Yer üzündə müharibə, 

İnsanlığın mühasirəsidi. 

Göy üzündə quş səsinin qətli, 

Təyyarə qanadlarından atılan bomba səsidi. 

İnsanlıq mühasirəyə düşəndə, 

İnsan qəfəsdən buraxılmış yırtıcı olur, 

Müharibə addım-addım dağıdıcı olur. 

Həyatda hər şeyin iki sifəti, 

Müharibənin bir üzü olur: 

Qan, 

Ayrılıq, 

Ölüm! 

Müharibə ölənlərə deyil, 

Qalanlara zülm. 

Müharibə elə soyuq sözdür, oğul! 

Get bir şəhid anasını dinlə, 

Bir şəhid sevdalısını dinlə, 

Onda anlayacaqsan, 

Eşqin mühasirəsi nə demək. 

Müharibədə bir şüar var - öldürmək! 

Əslində, öldürən yoxdur, 

Ölən var müharibədə. 

Yalnız ölüm var müharibədə. 

Müharibə elə soyuq sözdür, oğul! 

Yaza da bilmirəm daha. 

Əllərim tutmur qələmi, 

Ruhumdan vulkantək püskürən insan  

nalələri, 

Dodaqlarımda sırsıra kimi dondurur ölümlər. 

Müharibə bu qədər iyrəncdir, 

Müharibədə həyat qocadır, 

Ölüm gəncdir! 

İyrənir adam-adamdan, 

Daşların sayı artıq bədən-bədən! 

Müharibədən, 

Məğlub çıxan məğlubdu, 

Qalib çıxan məhkum. 

İndi düşün, bu məfhum, 

Fəhmində nə pıçıldayır. 

Müharibə insan insanlıqdan enəndə başlayır, 

İnsan insanlığa ucalanda bitir. 

Onda ömür qırmızı xətti keçir, 

Tanrının cərimə qəbzində, 

Ayrılıq yazır ömrün sayğacı, 

Müharibə bu qədər acı... 
 

YAŞAMAQ  BUDUR... 
 

Bir yaraya məlhəm deyiləmsə, 

Sarğı deyiləmsə qol sınığına, 

Sadəcə canlıyam, 

Girmişəm qabığıma, yaşayıram. 

Əgər yaşamaq budursa! 
 

Eşqim fikrimin göyünə, 

Fikrim Vətənin hər köyünə 

İşıq saçmırsa, 

Girmişəm söz qılığına,yaşayıram. 

Əgər yaşamaq budursa! 
 

Ürəyimin səkisində 

Bir göz iməkləyir. 

Ürəyimin hər küncünə dirsək dəyir. 

Ağrıyır bir boşluq 

Ulartı var içimdə - 

Bir yalquzaq ulartısı 

Pıçıldayıram, döz qulağıma, yaşayıram! 

Əgər yaşamaq budursa! 
 

Baxıram başımın üstündən o baxır, 

Başımın altında yuxu qarışıq gecə axır. 

Bu nə yaşamaqdı? 

Hər anı gözəllik, 

O gözəllikdə sən varsan, Tanrım! 

Sənə aşiqliyimdən başlayan yol 

Səndə bitməz heç zaman. 

Bax, yaşamaq budur, 

Yaşayıram! 

SEVDİM 

 

Hər anımda 

Damarlarımda 

Axdın. 

Narkotik aludəçisi kimi  

Tutuldum sənə. 

Hansı dispanserə aparsalar sağalmaram yenə. 

Sən 

Sən 

Sən 

Təkcə əvəz ola bilərsən 

Bu boyda boşluğu doldurmağa. 

Sənsiz hər yer qaramatdı, 

Sənsiz işığın göbəyi də zülmətdi, 

Sənsiz həyat qəflətdi. 

Qafilliyimdən 

İstifadə edir hər gedən. 

Səni  

Qapıçının 11 metrlik zərbəni qaytardığı anda 

Özünə vurğunluğu qədər sevirəm. 

Hakimin fitini də gözləmirəm 

Topu meydana daxil etməyə. 

Sən sayıqladığım gecələrimin oyaq 

vərdişisən, 

Yuxularımın oğrusu. 

Səndən tutub çıxdığım bu dünya quyusu 

Elə dərindir ki, sənsiz... 

 

DİLƏNƏN  UŞAQ 

 

Ey, kənd qəbiristanlığında 

Dilənən uşaq, 

Mənim verdiyim manat, 

Sənin sabahını işıqlandıracaq? 

Çağırma Allahın adını, 

Üşüyürəm hər dəfə o adı  

Yana- yana çağıranda sən! 

Martın 20- si 

Hər kəs öz ölüsünün ziyarətində 

Mənim yadımdan çıxıb ölənlərim 

Sənə gülən ölülərə 

Ağlayıram. 

Eh, kənd qəbiristanlığında, 

Ona-buna əl açan uşaq, 

Bilsəm, mənim manatımla sabahın 

işıqlanacaq 

Cibimi çevirərəm ovcuna. 

Qoy kənardan baxanlar dəli desinlər mənə, 

Sənin üzündəki bir təbəssümünə 

Dəyər, 

Dəyər nəyə desən. 

Ey kənd qəbiristanlığında dilənən uşaq, 

Gördüyün o cansız daşlara əl uzadıb and 

vermə 

Bu diri daşlara. 

Onlar səni başa düşə bilməzlər, bala! 

Eh, sənə baxanda 

İnsanlığımdan utanıram! 

Sən o kökdəsənsə 

Mən niyə yaşayıram? 

 

ÖZÜMÜ  UNUTMUŞAM... 

 

Diqqət, diqqət! 

Sabaha yola düşür qatar! 

Xahiş olunur sərnişinlərdən 

Özünüzü götürməyi unutmayın. 

Sabahkı dayanacaqda 

Özünüzü götürmək üçün özünüzdən 

qayıtmayın. 

Diqqət , diqqət!  

Bağlanır qapılar, 

Gecənin dərinliyindən 

Bu qız səsi məni Marian çökəkliyinə endirər, 

Everestə qaldırar. 

Uzaqdan fit səsi gələr qulağıma 

Qapılar bağlanır şarak- şarak, 

Relslər üstə təkərlər tak- tak! 

Gələcəyə gedən qatar, 

Əlimdə bir nəfərlik bilet var. 

Məni aparacaq yollar, 

Qorxuram dözməyə ağırlığına bu gedişin. 

Diqqət, diqqət! 

Dayandığımız dayanacaq 

Sahildir deyir qız səsi. 

Bu sahildə itirmişdim ilk dəfə özümü, 

Düşürəm, yenə də fikirli 

Qız səsi qaytarır özümə məni, 

Xahiş olunur, 

Əşyalarınızı götürməyi unutmayın, 

Mənim özümdən başqa əşyam yox ki, 

Bu dünyada. 

İçimdən bir sərnişin qışqırır, 

Mən özümü bu qatara minəndə unutmuşam, 

adam! 

 
 

 XƏDİCƏ  ŞABANQIZI 

BİR  DOSTUN  GÜNDƏLİYİNDƏN... 

 Hər sabah oyananda məni həyata 

bağlayan, “bu gün gözəl bir nəsə olacaq” 

inamıyla başlayan dəli-dolu umidlərim var... 

 Ancaq... 

 Bu gün olmadı... 

 Eybi yox, yenə sabah olacaq... 

  *** 

 Küləyin istiqamətini dəyişdirə 

bilmirsinizsə, yelkənlərinizi dəyişdirin. Çün- 

ki sizə qibtə, yaxud paxıllıq edənlər qarşı- 

laşdığınız fırtınalarla deyil, gəmini limana 

çatdırmağımızla, çatdırmamağınızla maraq- 

lanar... 

             *** 

 Əgər başqalarına həsədlə baxsan, 

yaxud paxıllığını çəksən, ya gərgin olarsan, 

ya da özündənrazı. Çünki hər zaman səndən 

yaxşı, ya da daha pis gündə olanlar var və 

hər zaman olacaqdır. Özün ol, yetər! 

             *** 

 Həyat sınıq kuzədəki suya bənzər, 

içsən də tükənir, içməsən də. Həyatdan zövq 

almağa çalış. 

 Onsuz da yaşasan da bitəcək, yaşasan 

da, yaşamasan da...    

            *** 

 Və anladıq ki, əvvəllər hərflər, sözlər, 

cümlələr daha qiymətliymiş... 

 Bir məktub yazırdın, aylar sürürdü 

ayrılıqların səssizliyi... 

 Bir məktuba cavabın yolunu aylarla 

gözləyərdik. Yeni məktub gələnə qədər 

köhnəsi azı on dəfə təkrar-təkrar oxunardı. 

Hər oxunanda sözlər tanış olsa da, sanki yeni 

idi. 

        İndi telefon var, alabəzək ismarıclar 

(mesajlar) var. Hər şey adiləşib, süniləşib, 

saxtalaşıb... 

        Bir “necəsən”ə həsrət minlərlə ürək var. 

                  *** 

        Nə etsən də dəyişdirə bilməyəcək şeylər 

varmış həyatda... 

 “Belə olmaq lazımmış...” – qeyri ixti- 

yari düşündüm. 

 Yorulduğuma görə deyil, həyatı oldu- 

ğu kimi qəbul etdiyimdəndi... 

                     *** 

 Düşünmək iki cürdü: əzab kimi, yük 

kimi, ürəyin, başın ağrısından bel əyilir... 

 Bu düşüncə deyil, dərddir... 

 Bir də var düşünmək zirvəyə uçuş 

kimi. Onda fikrin qanadlarında problemlərin 

fövqünə qalxırsan, dikəlirsən. Bu yüksəliş- 

dir! 

             *** 

 Heç tanımadığım, görmədiyim, 

arzuladığım yerlərə getmək istəyirəm. Məsə-

lən, kimsəylə eyni dili danışmadığım bir 

yerə. Kimsə məni anlamasa da, mən də 

kimsəni anlamaq üşün çabalamayım. Yalan 

söyləməsin heç kim. Biz də kiməsə arxadan 

zərbə, badalaq vurmayaq, bizə də vurma- 

sınlar. Qarşımışda quyular qazılmasın, biz də 

qazmayaq. “Xəyanət” sözünü lüğətdən, bey-

nimizdən silək. Daşa dönməsin arzularımız, 

xəyallarımız. 

 Hər şey gözəl ola... 

 Hər insan olmaq uğrunda özüylə dö- 

yüşsün... 

             *** 

 -Salam, müəllimə. Mənim adım 

UŞAQdır! İnsanların qanına-canına susamış 

müharibənin qaynar cəhənnəmindən yazıram 

sizə. Yalvarıram, hərfləri öyrətməyin şagird- 

lərə... 

 Məndən danışın... 

 Qılbinizlə, gözlərinizlə, sözlərinizlə, 

ana duyğularınızla anladın mənim halımı. 

 Mən ölürəm, yaşadın məni.  

Rəqəmləri məndə öyrədin şagirdlərə. Burda  

ölən uşaqların 3 yaşı var, 4 yaşı var, 8, 9, 10 

yaşı var, damlalarının sayı bilinməyən göz 

yaşı var. Bir də sayın güllələri, mərmiləri, 

yaraları, paramparça ürəkləri, yetimləri, 

hesablayın dağıdılmış yuvaları.  

 Burda ömür daha çatmır 80-lərə, 90-

lara. 

 Yalvarıram sevgi öyrədin uşaqlara. 

Qoy bilsinlər söymək pisdi, döymək pisdi... 

 Yaralarım lap dərindi, çox incidir, 

məlliməm... 

 Səbir öyrədin uşaqlara – qoy bilsinlər 

dözmək olar oyuncaqsız, şirniyyatsız. 

 Dözmək olmur ağrılara, acılara, ah-

vaylara, yaralara, itkilərə. 

 Dözmək olmur yaşamağa biralarda... 

 Tez-tez deyin, bir uşaq var uzaqlarda, 

yaxınları uzaqlarda, uşaqlığı uzaqlarda... 

 Qıydı ona soyuqqanlı insanlar da, 

ölüm yayan silahlar da... 

 Müəlliməm, nakam qaldı arzularım, 

xəyallarım... 

 Məndən danış oralarda... 

              *** 

 “Zaman keçdikcə sağalacaq yaralar” 

– dedilər.  

 Zaman keçir, ömür azalır, ancaq 

yaralarımız sağalmır ki, sagalmır, qəlbimizdə 

yenə sıxıntı, yenə boşluqlar... 

 Həssas insan deyib-gülsə belə canı 

yanır, qəlbi qırıq, ruhu yorğun, hissləri ölgün 

olur.  Əsla zaman sağaltmaz yaralarımızı, 

sadəcə o yaralar ilə acı çəkərək yaşamağa 

alışdırar... 

             *** 

 Keçən illərimi qaytarmaq istərdim. 

Dəyərsiz insanlara verdiyim dəyəri bir daha 

verməmək üçün. Layiq olmayanı qiymətli 

etməmək üçün, həyatımdan silib atmaq üçün. 

 Və ən əsası uşaqlıqda yaşadığım 

hüzuru yenidən yaşaya bilmək üçün... 

                 *** 

 Adətən özümüzü yox, başqalarını 

görürük. Özümüzü görməyin bir yolu var – 

özümüzə başqalarının gözüylə baxmaq... 

             ***                               

 Ağıllı qadınların xarici görünüşü 

zabitəli görünür, ona görə də çox vaxt yalqız 

olurlar. Unutmayın ki, qadınlar hər yaşda  

gözəldir. Bunu anlayanda gec olur... 

             *** 

 Yüzlərlə kitab yazdılar, yığışıb baş 

sındırdılar: “qadın nə istəyir?”. 

 Kimsə başını qaldırıb yanındakı 

qadının gözünə baxmadı. Anlamadılar ki, 

cavab gizli qalmışdı qadının sirli baxış-

larında: “sadəcə xoşbəxt olmaq istəyirəm”.  

 O baxışlara baxmaq cəsarəti olma-

yanlar heç nə anlamadılar: “qadın nə istə-

yir?”. 

             *** 

 “Necəsən?” deyənə ən gözəl cavab 

“gördüyün kimi”dir. 

 Nə gördüyü, necə gördüyü onun qəl- 

binin gözəlliyindən bilinər... 

             *** 

 Dünyada gözəl qəlbdən gözəl heç nə 

yoxdur. “Qəlbi gözəl olanlar itirir” fikri 

yanlışdır. Qəlbi gözəl olanlar yox, sevgisi, 

mərhəməti, saf niyyəti, xeyirxahlığı 

olmayanlar itirir. Qəlbi gözəl olanlar 

gözəlləşdikcə gözəlləşirlər. Bu ilahi gözəlliyi 

ətrafa yayır, xoş rayihəli çiçəklər kimi 

ətirləndirirlər çevrəsini. 

 Bu yaşam hekayəsində kiminsə (pis 

və yaxud yaxşı, fərqi yoxdur) güvəndiyi, 

inandığı, çətin günündə seçdiyi insan olmağı 

seçirəm. Bu ən böyük qazancımdır. 

             ***  

 Həyatımıza rəng qatan, “nə yaxşı ki, 

varsan” deyib sevindiyimiz insanlar hər 

zaman yanımızda olsun! 

 İnsanların bir-birinə doğma, əziz 

olması üçün eyni ata-ananın övladı olmaq 

vacib deyil... 

 Doğmalıq, səmimilik ruhda olur, 

ürəkdən, insanlıqdan gəlir... 

  *** 

 Bir gün Dəniz və Qağayı soruşdular 

məndən: 

 - Haralardasan? 

 - Necə deyim? Küsmüşəm sizdən, hər 

şeydən. Zaman amansıcasına əlimdən 

gəncliyimi, üzümdəki təbəssümü, qəlbim- 

dəki ümidləri. Daha hansıları deyim? Sayımı 

bir-bir? 

 -Sayma, buna zaman yetməz, ömür 

bitər... 

   *** 

 -Barışaqmı? – dedi. 

 -Sən hansısa kitabı iki dəfə 

oxudunmu? 

 -Oxudum, əlbəttə. 

 -Bəs sonu dəyişdimi? 

 Əbədi susdu... 

  *** 

 Bilirsən ən pisi nədir? Rəhmət oxuya 

bilmirəm sənə. Sənin yoxluğuna inandıra 

bilmirəm özümü... 

  *** 

 Yaşamağa zaman ayır, ömür bunun 

üçün insana pay verilib... 

 Düşünməyə zaman ayır, bütün 

uğurların açarını tapacaqsan... 

 Mərhəmətə, qayğıya zaman ayır, 

insanlığın qanunu budur... 

             *** 

 Həyatda nə istədiyini bilmirsənsə, 

həyat sənə özünün istədiyini verəcək... 

  *** 

 Üzünə baxanda qəlbini gördüyünüz 

insanları itirməyin. Onlardan çox az qalıb... 

             *** 

 Səmimi sevgi, dəyər varsa, bir ömür 

boyu qadının könlünü gülüstana çevirər... 

                   *** 

 Az vara sahib olmaq yoxsulluq deyil, 

çoxdan doya bilməməkdir yoxsulluq... 

                  *** 

 Siz yıxılanda sizi qaldıracaq insana 

güvənirsiniz, mən isə məni yıxılmağa 

qoymayana səcdə edirəm... 

               *** 

 İnsanın neçə yaşı olur-olsun, fərq 

etməz. Ata-ana yoxdursa, hər zaman bir 

yanın boş, bir yanın soyuq olur... 

                   *** 

 Sınıq pəncərə teoreminə görə bir 

binanın pəncərələrinin şüşələrinin 

əksəriyyəti sınıqdırsa, insanlar digər şüşələri 

də sındırmaqdan çəkinməzlər, bunu yanlış 

kimi anlamazlar. 

 Həyat da buna bənzəyir, insanlara 

“sınıq”larımızı göstərdikcə qırmaqda davam  

edərlər... 

  *** 

 “Yıxıldım, öldüm!” inildəyib 

hərəkətsiz sızlama, şikayət etmə 

 Ömür göz yaşı  tökəcək qədər uzun 

deyil... 

   *** 

 Ümidlərinizi göz yaşıyla suvarmayın. 

Qəlbinizdəki hərarətlə, şəfqətli su ilə becərin 

ki, çiçəkləsin... 

            *** 

 Ağacın budağına qonan quş budağın 

qırılmasından heç zaman qorxmaz. 

 Onun güvəni ağaca deyil, qanadları-

nadır... 

             *** 

 Həyat bir dəniz,  

 insan yelkənli gəmi, 

 külək taledi. 

 Yaşamaq eşqi olmayanda külək hara 

əsirsə, 

 gəmi də o tərəfə gedir.... 

 Yaşamaq eşqi kükrəyəndə külək hara 

əsir-əssin,  

 yelkənlər elə qurulur ki, gəmi insanı 

istədiyi,  

 arzuladığı səmtə aparır... 

             *** 

 “GÜNAYDIN”dan anladıqlarım: 

 “Günaydın” Günəşin təkcə yarımkü-

rəmizə işıq saçması deyildir, hər kəsin öz 

qaranlığından ruhunun aydınlığına yol açma- 

sıdır. 

 Qaranlıq duyğulardan nurlu duyğula- 

ra yol açan parlaqlıqdır. 

 “Günaydın” hansı tərəfimiz  qaranlıq-

dısa, o tərəfimizə işıq düşməsidir ki, günü-

müz, həyatımız aydınlaşsın... 

                *** 

 Yükü ağır sətirlərim var, şair... 

 Varmı qələmində onları yazacaq qüd-

rət?! 

 Varmı onları eşidəcək gücün? 

 Yox, şair, yox! 

 Yazacağın misralarsa başqa anlam 

daşıyacaq. 

 Bir şeir yaz. Əvvəli və sonu uyğun 

gəlməyən, qafiyələri heç alınmayan. 

 Belə bir ömür yaşadıq, şair. 

 İçimizdə gözəldir hər şey, xəyalla-

rımızın anlamlıdır hər anı. Anlamaz başqa 

kimsə. O anlamlar, o xəyallar, o düşüncələr 

bizə özəldir, şair. 

 Bizdən sənə çörək verən olmaz, şair...

  

 
 

SOLMAZ QƏRİBEL 
 

BU  YERLƏRİN  HAVASI... 
 

Darıxdırır bu yerlərin havası, 

Dəyişkəndi küləkləri küçədə.  

Yenə qəmli nəğmə yazır birisi, 

Gizlənibdir bir qaranlıq köşədə. 
 

Darıxdırır bu yerlərin havası, 

İstisi də, soyuğu da boğucu. 

Yoxsa küsüb, fələk keçmir buradan? 

Nədən baxmır, dərdlərinə göz ucu... 
 

Darıxdırır bu yerlərin havası, 

Kirpikləri nəmli gəzir birisi. 

Haldan düşüb, kədər dolu baxışlar, 

Ölü qoxur, bu yerlərin  dirisi... 

Darıxdırır bu yerlərin havası... 
 

ÇÖLÜMƏ  GÜLƏN  ADAM 
 

Məni içimdən vurub, 

Çölümə gülən adam. 

Kölgəmdən uzaq durub, 

Ölümə gülən adam. 
 

Sən aynaya baxanda, 

Gözün neçə rəng çalır? 

O ucuz baxışların,  

De, nədən ahəng alır?.. 
 

Bir gün təzədən görsən,  

Keç get, ayaq saxlama. 

Xatırlayıb üzümü, 

İçin-için ağlama. 
 

Məni içimdən vurub  

Çölümə gülən adam... 

NƏDƏN  QORXUR  

 

Eh... Meh əsəndə titim- titim titrəyir, 

Nədən qorxur tufan görən bu ömür? 

Baha alan, ucuz satan görməyib, 

Nədən qorxur taran  görən bu ömür? 

 

Yalan, yaltaq, nankor nədir bilməyib,  

Gözü nəmli bir  insana gülməyib. 

Bu dünyada Süleymanlar ölməyib? 

Nədən qorxur boran görən bu ömür? 

 

Kim qoyubdu nöqtə, vergül sözündə, 

Tük axtarır tir gəzdirən gözündə,  

Gündə yüz yol Günəş batır üzümdə, 

Nədən qorxur toran görən bu ömür? 
 

ÖMRÜMÜ 
 

Nə yaz gördüm, nə yayında isindim,  

Qış sovurdu, qışda qalan ömrümü. 

Ha gözlədim, müjdə gələr sabahdan, 

Qaş sovurdu, qaşda qalan ömrümü.  
 

Nəfəs verdim, nəfəs alan gücüm yox, 

Can qəfəsdə, qəfəs alan gücüm yox. 

Bu dünyadan həvəs alan gücüm yox, 

Baş sovurur, başda qalan ömrümü.  
 

Həsrət əkib, həsrət biçdi bu ömür, 

Qəm kədərdən şərab içdi bu ömür,  

Belə gəldi, belə keçdi bu ömür, 

Daş sovurdu, daşda qalan ömrümü... 
 

MƏNİ  SORUŞMAYIN… 
 

Məni soruşmayın, xəbər almayın, 

Mən də bir küləyəm əsib, keçirəm. 

Kiminə cənubam, kiminə simal, 

Hərdən soyuq-soyuq kəsib keçirəm. 
 

Məni soruşmayın, xəbər almayın, 

Mən ki, dərdlərimi gizli çəkirəm. 

Bir cütcü babayam, dünya sehirbaz, 

Nə töküb torbama onu əkirəm.  
 

Məni aramayın, xəbər almayın, 

Mən səhər yeliyəm, həzin, meh kimi. 

Hərdən yanağımda bir xəfif gülüş, 

Hərdən çiçək üstə qonmuş şeh kimi. 

 

Məni aramayın, xəbər almayın, 

Göydə uçan ruhun qanadı olmur.  

Mən də bir sarvanam, yollar tükənməz, 

Səhrada yolçunun ünvanı olmur. 
 

Məni soruşmayın, xəbər almayın, 

Mən ki, bir küləyəm əsib keçirəm... 

 

HƏR ADDIM GÜNAH QOXUYUR 
 

Dilim bir kəlmə söz tutmur, 

Min yalan sözün içində. 

Sönürəm, qığılcım kimi, 

Alışan közün içində. 
  
Bir ulduz başımın üstə  

Göz vurur Aya deyəsən.  

Gün doğa gecə yarısı, 

Dərdini saya biləsən. 
 

Tökəsən daşı ətəkdən, 

Göz yumub ara gedəsən. 

İçimdə vulkan püskürür,  

Çölündən hara gedəsən? 
 

İlahi, səndən o yana, 

Yol gedir, bəlkə bilmirəm? 

Hər addım günah qoxuyur,  

Qorxuram, sənə gəlmirəm... 
 

BAHAR  YAĞIŞLARI 
 

Yağır bahar yağışları, 

Ömrümü sel kimi yuyur, 

Hərdən çör-çöplə doldurur, 

Ömrümü yel kimi yuyur. 
 

Sakit yağ, duyan olmasın, 

Yağ, dərdimin üzünü yu. 

Yandırır duzun  sinəmi, 

Yağ gözümün duzunu yu. 
 

Bahardı... boşuna yağma, 

Yağ, açdır solan gülümü, 

Elə yağ, yağanda, zalım, 

Apar dünyadan zülümü. 
 

Yağır bahar yağışları, 

Buludlar uçur havada. 

Bu eldən küsüb deyəsən, 

Durnalar köçür havada.  

NƏYİNDƏN  KÜSÜM 

 

Getdiyim düz yola daş düzülrsə, 

Sevginin gözündən yaş süzülürsə,  

Haqq deyib hayqıran baş üzülürsə, 

Mən belə dünyanın nəyindən küsüm? 

 

Kasıba varlının salamı yoxsa, 

Ac baxan qonşunun qonşusu toxsa, 

Allahdan bəndənin qorxusu yoxsa, 

Mən belə dünyanın nəyindən küsüm?.. 

 

Göy göyə çəkilib, yer yerdən qorxur, 

Günah batil edən, pir pirdən qorxur, 

Aslan tülkü adlı bir "nər”dən qorxur, 

Mən belə qünyanın nəyindən küsüm... 

Mən belə dünyanı neynirəm axı?!. 

 

APAR  MƏNİ  BURALARDAN… 

 

Apar  məni buralardan, ey qatar, 

O sahildə bəlkə sular durulub.  

Mürgüləyir göz yaşlarım sinəmdə, 

Ruhum göydə ürəyindən vurulub.   

Məni buralardan apar, ey qatar. 

 

Apar məni buralardan, ey qatar, 

Uzaqlaşım buralardan, amandır. 

Sızıldayır yaralarım, asta get, 

Yaralara məlhəm olan zamandır. 

 

Apar  məni buralardan, ey qatar, 

Baharıma qış gətirib bu yerlər. 

Hara qaçdım çıxdı yenə qarşıma,  

Qəm-kədərə tuş gətirib bu yerlər. 

 

Apar məni buralardan, ey qatar,  

Tut əlimdən asta-asta apar, get. 

Heç olmasa cürətli ol sən barı, 

Bu hicranı ürəyimdən qopar, get. 

 

Apar məni buralardan ey qatar,  

Burda ağlar qaralarla qarışıb. 

İnildəyir, yerdə, göydə yaralı, 

Ruhum göydə, cismim yerdə alışıb,  

Apar  məni buralardan ey qatar... 

 

 

 

 

 
     

 VÜSAL OĞUZ   

         DOSTLUQ 

 Onun tay-tuşlarından əslində elə bir 

fərqi yox idi. Elə digərləri kimi o da bir yaz 

səhəri açmışdı gözünü bu dünyaya - elə 

yamyaşıl çəmənlikdə. Dadını bildiyi ilk şey 

ana südü, burnuna toxunan ilk qoxu anasının 

ətri oldu. Elə ilk gündən o anasını,  anası da 

onu çox sevdi. Əslində sevməyə başqa bir 

kimsəsi də yox idi. Hər şey çox gözəl idi ilk 

günlər. Bütün günü anasının yanında  

dolanır, çox uzağa getməzdi. Acdığını  hiss 

edən kimi özünü  verərdi anasının qoynuna. 

Hər dəfə başını qaldırıb göyə baxanda  

günəşin də ona baxıb gülümsədiyini görəndə 

elə sevinirdi ki. Amma bir səhər...  

 O səhər anasını hara isiə apardılar. 

Daha doğrusu bütün anaları . Dostlarının 

hamısı onun kimi  anasını axtarırdılar. Heç 

nəyi başa düşmürdü. Mələşmə səsindən 

qulaq tutulurdu. O isə qorxusundan səsini 

belə çıxarmadı. Mələyəndə  də içində 

mələdi. Hərdən acdığını hiss edirdi. Amma 

yerindən durmaq belə istəmirdi. Durub  

kimin yanına, hara gedəcəkdi?  Onun bu 

dünyada anasından başqa tanıdığı, sevdiyi 

biri yox id axı. 

 Bir azdan - mələşmə lap zilə 

qalxanda tövlənin qapısı açılması ilə özünü 

qapıya atdı. Ardınca da digərləri. Amma 

gələn anası deyilmiş, heç başqalarının da 

anası deyilmiş. Hamını çölə çıxardılar. Hər 

gün getdikləri çəmənliyə doğru aparırdılar. 

Bu dəfə anasız idi deyə getmək istəmirdi. 

Geriyə,  tövləyə doğru qayıtmaq istəsə də 

istəyi baş tutmadı. Ayaqları yerdən üzüldü - 

kimsə qucağına almışdı onu. Nədənsə heç  

çırpınmadı da. Sanki anasınlın qoynunday- 

mış kimi sığındı o adama. Tanıyırdı  onu. 

Hər gün görürüdü onu.  Amma indiyə qədər 

heç belə yaxın olmamışdı ona. Birdən-birə 

onun burnuna anasının  ətri gəldi, əməlli 

başlı kövrəldi,  qırıq-qırıq  səslə mələdi. 

Başına sığal çəkən əlin təmasından bir az 

toxtadı. Bir az anasının nəvazişinə bənzədi. 

O gün axşama kimi oğlanın yanından 

ayrılmadı.  Həmişəki kimi çəmənlikdəki 

otların dadına baxsa da, bir gözü dostunda 

idi. Elə bil onu itirəcəyindən qorxurdu. 

      O axşam günbatana yaxın hər şey dəyişdi 

gözündə. Anası onu axtarırdı. Ətrafdakılara 

baxmadan necə  yüyürdü anasına tərəf. Onun 

kimi hamı anasını, anası kimi hamı balasını 

axtarırdı o anda. Anasına necə qısılmışdı o 

dəqiqələrdə.  Hətta aclığı belə unutmuşdu. 

Az sonra yadına düşmüşdü ki, acından taqəti  

qalmayıb. Nəyi var əmdi anasını. Qarnı 

doysa da  gözü doymadı. Gecə  dəfələrlə 

gözünü açaraq  anasını yanında gördü. Ürəyi 

toxtadı, yuxuya necə getdiyini bilmədi. 

      Səhərisi gün hər şey yenidən təkrarlandı. 

O heç anasından doymamışdı ki, yenə də 

apardılar. Yenə tək qaldı, yenə kövrəldi. Onu 

ən çox incidən anasının onunla sağollaşma- 

dan getməsi idi. Heç geriyə də baxmadı. Axı 

anası niyə belə edirdi? Ona qəribə gəlirdi, 

heç cür başa düşə bilmirdi. 

      Bir azdan yenidən açıldı tövlənin qapısı. 

Dostunu qapıda görəndə bir anlıq unutdu 

anasını. Qaçaraq özünü  dostuna  çatdırdı, 

üzünü çəkmələrinə söykəyib altdan yuxarı 

ona baxaraq bir neçə dəfə mələdi. Belə  

etməyi deyəsən dostunun da xoşuna gəldi, 

əyilib başını  tumarladı.   

       Beləcə başladı dostluqları. Günlər 

həftələri, həftələr ayları əvəz etdikcə daha 

çox bağlanırdı dostuna. Daha gündüzlər heç 

darıxmırdı anasından ötrü.  Bütün quzular 

çəmənlikdə səpələnib otlayanda o dostunun  

ətrafında atılıb düşər, onunla oyanayardı.  

Quzuların hamısı bu balaca çobanın 

çomağını havada görən kimi qaçıb 

dağlışardı, o isə tərpənməzdi.  Dostundan  

ona zaval gəlməyəciyini bilirdi.  

                      ***                                

     O səhər yaman səs-küy vardı həyətdə. 

Nəsə heç bu cür görməmişdi bu həyəti. 

Onları çəmənliyə aparan da  olmadı. Eləcə 

həyətin taxta qapısından ötürdülər bağ tərəfə. 

Bu səhər dostunu da görə bilmədi deyə 

narahat oldu onun üçün. Elə ona görə də 

hamı bağa səpələnib qarnını doyduranda o 

getmədi. Həyətlə bağ arasındakı kiçik taxta 

qapının arasından həsrətlə boylandı həyətə. 

Əvvəl uzun - uzadı mələdi. Dostunu  

harayladı. Lakin sonra hiss etdi ki, bu 

vurhavurda onun səsini eşidən yoxdu.  

Sakitcə tamaşa etməyə başladı. bu 

həngaməni. Arada dostunu görəndə lap 

sevindi. Sanki dünyanın ən yaşıl çəmənliyini 

verdilər ona. Bir az da darıxdı dostu üçün. 

Öz dilində səslədi onu. Amma dostu heç 

onun tərəfə baxmadı da.Yəqin eşitmədi. 

Yenidən - bu dəfə  daha bərkdən  mələdi. 

Dostu  yenə eşitmədi. Nəsə  qəribə gəldi hər 

şey ona. Dostunun əynindəki paltarları heç 

görməmişdi indiyə qədər. Heç başına hər 

gün qoyduğu tüklü papağı da yox idi indi. 

Ətrafında özü kimi çoxlu uşaq vardı. Bu 

həyətdə heç vaxt bu qədər uşaq  görməmişdi. 

Heç birini də tanımırdı. Narahat olmağa 

başladı. Heç nə anlamırdı. Bir-iki dəfə taxta 

qapını açmağa cəhd etsə də, alınmadı. Dostu 

niyə belə edirdi axı? Niyə ona tərəf baxmır- 

dı?   

     Günortaya  yaxın səs-küy daha da artdı. 

Bir azdan dostunun səsini eşitdi. Qəribə 

gəldi ona. Dostu   deyəsən ağlayırdı. Kimsə 

onu qucağında eyvana aparırdı. Dostu isə 

yenə də onu görmürdü. Hiss edirdi ki, 

dostunun başına nəsə iş gəlib. Yoxsa ola 

bilməzdi ki, bu qədər vaxtda ona baş  

çəkməsin. Səhərdən heç nə  yemədiyindən 

get-gedə taqətdən düşürdü. Az qalırdı 

yıxılsın. Amma bir gözü həyətdə qalmışdı. 

Gözü ancaq dostunu gəzirdi. Bir azdan 

yenidən dostunu səsini  eşitdi. Hələ də 

ağlayırdı. Yox daha dözmürdü. Necə  olursa 

olsun, onun yanına getmək istəyirdi. 

Qəfildən taxta qapı aralandı. Kimsə bağ tərə- 

fə adladı. Qapı  aralanan kimi özünü həyətə 

 atdı. İndi dostunu aydın görürdü. Eyvanda 

oturmuşdu. Ona sarı yüyürdü. Adamların  

arasından vurnuxa-vurnuxa qalmışdı. Amma 

birdən niyəsə  ayaqları yerdən üzüldü. Kimsə 

belinin tükündən  bərk-bərk yapışmışdı. 

Özünü havada gördü  bir andaca. Çabalasa 

da alınmadı. Onu  tutan adam deyəsən heç 

buraxmaq fikrində deyildi. Nə illah elədisə 

qurtula bilmədi. Ən pisi də o idi ki, onu 

dostu tərəfə deyil başqa səmtə aparırdılar. 

Gözü dostunda qalmışdı. İndi daha bərkdən 

ağlayırdı.  Yanındakılar onu sakitləşdirməyə 

çalışırdılar. Buynuzun- 

dan yapışan əlin sahibi idi deyəsən “ bu ki 

lap öz  ayağı ilə gəldi”, dedi. Digər biri - 

ayağından yapışan qara bığlı, - “əsl 

kabablıqdır, canım üçün”, - deyə səsləndi. 

Heç nə başa düşmürdü. Axı bu adamlar 

ondan nə istəyirdilər? Niyə qoymadılar 

dostunun yanına getsin?  Dostu niyə onun 

yanına gəlmədi görəsən? Ürəyində artıq 

inciməyə başlamışdı dostundan. Onu bir yanı 

üstdə uzatdılar. Bayaq belindən yapışan 

adam indi boğazını sığallayırdı. Torpağın 

istisi canına yayılırdı. Gözlərini yumdu.Bir 

anlıq özünü çəmənlikdə, dostunu da yanında 

hiss  elədi. Necə şirin idi. Bayaq sığallayan 

əl boynunu  geri qanırdı. Ağrıtsa da səsini 

çıxara bilmədi. Amma boynu qanırılandan 

sonra üzü eyvana olduğundan bir anlıq 

dostunu görə bildi. Sevindi onu görməyinə. 

Tərpənmək, ayağa qalxmaq istədisə də, 

alınmadı. Ona nə omuşdu?  Bu adamlar niyə 

onun tərpənmək istəyinə mane olurdular? 

 Qulağına “Allahu Əkbər!” səsi  gəldi. 

Nə eşitdiyini belə anlamırdı. Qəfildən ağrı 

hiss etdi boğazında. Ağrının təsirindən 

mələmək istədi. Səsi çıxmadı. Daha doğrusu, 

ancaq fınxıra  bildi. Gözünün önündə qırmızı 

rəngli  çəmənlik göründü. Qəribə idi. İlk 

dəfə idi bu rəngdə çəmənlik görürdü. Ürəyi 

susamışdı. Taxta hasarın o  biri tayından ona 

baxan quzuları gördü. Niyə elə baxırdılar? 

Qəribə idi - hamısının gözləri bərəlmişdi... 

Deyəsən ətrafdakıların hamısı ona  baxırdı. 

Onun baxışları isə dostuna dikilib qalmışdı. 

Dostunun əynindəki qırmızı rəngli paltarı 

əvvəllər heç  görməmişdi... 

   Kimsə sağlıq deyirdi: 

 - Bu dünyada heç kimə etibar yoxdu. 

Gərək özünü birinci ən yaxın dostundan 

qoruyasan. İçək yaxın yox, yaxşı dostların 

sağlığına... 

 
 

 CAVID QASIMOV 
  

MƏKTƏBLİ  ÇANTASI 
 

Əvvəl ağır gələrdi məktəbli çantaları, 

Dünyanın ağır yükü uşaqlara düşürdü. 

Kitablara yazılan alınmayan qisaslar, 

Məktəbli uşaqların belini də bükürdü. 

Tapdalanan mənliyim, işğal olan kimliyim, 

Dərslik kitablarında qan iziydi qabaqlar . 

Daha mənim yükümə gücü çatmadığından, 

səhərlər ağlayırdı dərsə gedən uşaqlar. 
 

Barıt rəngində idi siniflərin lövhəsi, 

Bir soyuq divarında xəritəmiz yanırdı. 

Şagirddən, işğal olmuş torpağı soruşanda, 

Hər doğru cavabına müəllim utanırdı.  
 

Lövhələr təbaşirlə ağardıldı bir səhər, 

Xəritə çiçək açdı , soyuq divar isindi. 

Çantalara yığıldı qələbə kitabları, 

Səhər dərsə oyanan uşaqlar da sevindi.  
 

Bu günə saxlanılmış sevinc göz yaşılarıyla 

Varaqdan qan izləri sətir - sətir yuyuldu, 

Götürüldü qisasla çiyinlərdən yükləri, 

Onu nə göylər aldı, nə də yerə qoyuldu. 
 

Dünən bir uşaq gördüm məktəbə tələsirdi, 

Soruşdum ki, əzizim, kitabların ağırdı? 

Gülə-gülə söylədi: - Əvvəl ağır olanda, 

Məktəbəcən böyüklər özləri aparırdı! 

*** 

Dərin olur,  

ayağı axsayanın ləpirlərindən biri,  

Təklər yerə tez batır... 

Bir də, dərin olur, 

sevgisindən axsayan şairin sətirləri.  

Harda necə yozula,  

bir ölünün şəninə dəfn edir diriləri. 

Sən necə axsayırsan? 

Yoxsa səni də çəkir axsamayan ayağın?.. 

*** 

Sınmış olan ürəyimin 

Yerə düşən bir hissəsini görmüsənmi 

Biz tullayan zibilləri yığan qadın? 

- Mən nələri süpürmüşəm  

Məhəbbəti.. 

Bu yollarda susuz qalan gözləri də 

süpürmüşəm, 

Son görüşdən ləkə salan izləri də 

süpürmüşəm, 

Şeirlərə yolun salan sözləri də süpürmüşəm. 

Bükən mənəm yarpaqlara gözyaşların. 

Kimsə bilməz, 

Kimsə görməz bu yarpağın arasında gizlin 

qalan ümidləri. 

Mənim işim siz tullayan zibilləri yığmaq 

deyil? 

Mən səhərdən gecə düşən xəyalları 

süpürmüşəm.  

Bu yollarda nahaq gəzmə, 

Bu yolları süpürmüşəm... 
 

PƏNCƏRƏ 
 

Yolum məni bu evə necə gətirdi, Allah? 

Bu ev kimin evidir, mən hara, bu ev hara? 

Bu sahibsiz otaqlar yetimdirlər, elə bil 

Az qalır qonağa da getmə deyib yalvara. 
 

Açdım pəncərəsini, havasını dəyişsin, 

Bir anda pəncərəsi keçmişinə açıldı. 

Az yaşlı qız uşağı əlində oyuncaqla 

Vətən boyda həyətin ortasında qaçırdı. 
 

Ondan bir az qıraqda atasıyla anası 

Masanın ətrafında danışırdı, gülürdü. 

Tanrının göylərindən yerə boylanan Günəş 

Həyətin adamların şəfəq-şəfəq güdürdü. 
 

Sataşdı gözlərimə məktəbli gündəliyi, 

Baxdım, yazılmayıbdır arxada "qan 

yaddaşı". 

İstədim ölkəm boyu sevincimdən qışqıram, 

Mənə, - sus, -dedi evin həm divarı, həm daşı. 
 

Günəşin şəfəqləri o an qana bələndi. 

Mərmi-mərmi dəyişdi otağın mənzərəsi. 

Allah! Sən olmasaydın xəcalətdən ölərdim, 

Məni öldürməsəydi otağın pəncərəsi! 

*** 

Məni sıxmaqdadı dünya evinin ağ-qarası, 

Canımın burda min illərdi çatışmır havası. 

 

Göz yaşımda bədənim palçığa dönmüş, bir 

gün 

Bəlkə oldum sizin eyvanda qaranquş yuvası. 

Bizə eşqin şəhəri olsa ölümdən də yaxın, 

Getmədik, ömrümüzü sərf elədik kəndarası. 

 

Həsrətin şükr ki Allaha, əyib qamətimi, 

Olmuşam indi məhəbbət göyünün ayparası. 

 

Kim düşüb tarixə ilk aşiq olan bəndə kimi, 

Özü ölmüşsə də, qalmış yenə sağlam yarası. 

 

Arzular bayrağıdır can evimin damında 

Oxlarından tikələnmiş ürəyin hər parası. 

 

Gizlədib sevgisinin əvvəlini Cavidimiz, 

Nalə çəkməklə onun faş olub sonrası. 

*** 

Bu məhəbbət atəşindən mənə düşdü qarə 

tüstü, 

Məni-bəxtiqarədən də çıxacaq dübarə tüstü. 

 

Ayağı üzüldü yerdən, başı çatdı asimanə, 

Çəkilibdi hansı eşqin cavabında darə tüstü? 

 

Ürəyim xəyalın ilə o qədər alovlanıb ki, 

Verəcəkdi harda olsan evimi işarə tüstü. 

 

Dedilər ki, yandırarsan məni öz 

cəhənnəmində, 

Dedim onda hicr bitdi, çatacaqdı yarə tüstü. 

 

Üzünü o gah sağdan öpür indi, gah soldan, 

Bunu xəlq gördü, sandı, edir istixarə tüstü. 

Mən öləndə hamı bir-bir çığırar ki, 

möcüzəymiş, 

Hələ kimsə olmamışdı, qoyula məzarə tüstü . 

Mənə qarşı ölmüş eşqin qoyulubdu hansı 

qəbrə, 

Olunubdu qarət altı, olunubdu qarət üstü. 

 

Sözün atəşində Cavid isinəndə qış günüydü, 

Nə biləydi bəxtiqarə, çıxacaq baharə tüstü. 

  *** 

Qoymayacaqlar məni Fərhad ilə bir cərgəyə, 

Yoxsa o biçarəni el oxşadacaq kölgəyə. 

 

Ölməsə də ölməli gündə, ümid öldürdü də, 

Xətrimə hər kim ki mənim hazır idi ölməyə. 

 

Canımı yandırsa da eşqin, gözəlim, tüstüsü 

Çıxmayacaq sirrimi faş etmək üçün özgəyə. 

 

Təkcə bu qəlbin səsini xatirələr laylası 

Bilmə, yatıb qalmışam illərdi həmin 

nəğməyə. 

 

Aşiq olanlar demə səhrayə düşər Cavidim, 

Gəlməmişəm köhnə ayaq izlərini silməyə. 

 

  *** 

Bildim xəyalını gəlib axşam, səhər gedər, 

Yalvardım Allaha, qoy üzün açmasın səhər. 

 

Dünya gözəldi, kim nə deyirsə, yalan deyir, 

Bənnası ustadırsa onun, tikməz eybəcər. 

 

Yoxdur əlacı dərdimi bilmiş təbiblərin, 

Ahım o dərdimi hələ etmişdi müxtəsər. 

 

Gizlənmisən sinəmdəki dağın dalında sən, 

Kor bəxtim axtarır dağı hər gün şəhər-şəhər. 

 

Hicrin ki canımı çevirib qəm saatına, 

Vəslin tamamına boğazımdan keçir qəhər. 

 

Qəlbimdə görməyib səni bir kimsə, 

qorxuram 

Ölsəm bu xəlq zənn eləyər öldü bir nəfər. 

 

Cavid, qəzəllərin daha gücdən düşür, sənə 

Məndən nigaran olmamağa kim verir xəbər? 

 

 
 

   FƏRİD  MURADZADƏ 
     

 İŞIQ  QORXUSU 

           (hekayə) 
    

Ümidlə yuxu isə Siam əkizləridir - biri 

öləndə, o biri də yaşamır.   
 

 Y.Səmədoğlu “Qətl günü” 

romanından. 

          Onun  yuxuları da ümidləri kimi 

ölmüşdü. Gecələr dərman atırdı ki, daş kimi 

yatsın, yuxu görməsin. Son illər psixoloji 

vəziyyəti daha da pisləşmişdi. Bəzən adi söz, 

adi bir hərəkət, ən çox da sayrışan işıqlı 

maşınlar görəndə ürəyi ağzına gəlirdi. İllah 

da  sayrışan işıqlı maşın görəndə başı 

kəsilmiş toyuq kimi titrəyə-titrəyə 

çabalayırdı. Yorğun ayaqlarının üstündə 

divanə ruhunun sığındığı taqətsiz cismini 

sanki özününki deyilmiş kimi sürüyə-sürüyə 

gedirdi. Həyətə girəndə gözləri böyüdü.  

            Həyətdə işıqları sayrışan Təcili Tibbi 

Yardım maşınını görən kimi bütün vücudu 

əsməyə başladı. Ağlından min fikir keçdi. 

Kəkələməyi tutmuşdu deyə yaxınlaşıb 

sürücüdən hansı ünvana gəldiklərini soruşa 

bilmirdi. Bayaqkı yorğunluğu yoxa çıxmışdı. 

Hövlnak özünü bloka atdı. Liftin düyməsini 

basdısa da, gözləməyə hövsələsi çatmadı. 

Ürəyi uçunurdu. Altıncı mərtəbəyə qaçaraq 

çıxdı. Qapını hiss etmədən zərblə döyürdü. 

Qapını açan anası gözləri böyümüş oğlunu 

görəndə içindən bir sızıltı keçsə də, 

gülümsəməyə çalışdı.  “Narahat olma. Hamı 

yaxşıdır. Keç içəri. Get yuyun, rahatlaş.  

Təcili Yardımı biz çağırmamışıq”, - dedi. Bu 

sözlərdən sonra azacıq toxtayıb divara 

söykəndi, sanki çiyinlərində tab gətirə 

bilməyəcəyi bir yük varmış kimi ağır-ağır 

aşağı çökdü. İllər ötüb yaşlansa da özündəki 

psixoloji gərginlikdən qurtula bilmirdi. Lap 

gənc yaşlarında aldığı psixoloji zədə ondan 

əl çəkmirdi. Yəqin elə ömrünün son anına 

qədər də özünün əkiztayı olan, ondan 

qopmaq istəməyən və elə özü də ondan 

qopmaq istəmədiyi psixoloji durum onunla 

bir qəbir evinə gedəcəkdi. Ondan sonrası da 

Allah kərimdir. Hələ ki, o tərəfdən dönüb 

qayıdan olmayıb…  

           Gecəni demək olar ki,  yatmamışdı. 

Yuxusuz olsa da sərin duşdan sonra özünü 

gümrah hiss edirdi. Pərdəni çəkib pəncərəni 

açdı. Şıltaq yay günəşinin isti şüaları içəri 

“hücum” çəkdi. Pəncərə günçıxan tərəfə idi. 

Mətbəxə keçib anasının hazırladığı səhər 

yeməyindən bit-iki tikə aldıqdan sonra 

hazırlaşmağa başladı. Bu gün diplom 

müdafiəsi idi. Təkcə oxuduğu fakultədə 

deyil, ümumən universitetdə də xüsusi 

hörmət qazanmışdı. Fəzli adına layiq gənc 

idi. Çox yaxşı oxuyurdu. Eyni zamanda 

ingilis və fransız dillərini də yaxşı bilirdi. 

Universitetə xarici qonaqlar gələndə 

rektorluq bütün tədbirlərdə xarici qonaqların 

yanında onu görmək istəyirdi.  Ancaq bir 

həqiqət də vardı ki, onun paxıllığını çəkənlər 

də çox idi. Fəzli sözü üzə deyən adam idi. 

Heç kimdən və heç nədən qorxmazdı. O hər 

zaman həqiqət tərəfdarı olmuşdu. Öldürsən 

də haqqı nahaqqın ayağına verməzdi. 

İnadkarlığına görə hərdən ən yaxın dostları 

da onu qınayardılar. Amma o heç vaxt işinin 

xatirinə kimisə pis vəziyyətdə qoymazdı. 

Mərdanəliyinə, təmkinli olmağına, qabiliy- 

yətinə görə ona hamı hörmət edərdi. İşləri 

yaxşı gedirdi, ta ki təzə dekan gələnə qədər. 

Özündən razı, pullu, orta yaşlı, gözləri oyur-

oyur oynayan bu adamdan ilk baxışdan xoşu 

gəlməmişdi. Tədricən onu tanıdıqca haqlı 

olduğunu görürdü. Dekan da onu sevməzdi. 

Əmr verməyə, qarşısındakıları əzməyə 

öyrənmiş, az qala hamının ona sitayiş 

etməsini istəyən dekanla Fəzlinin ulduzu 

barışmırdı. Ziddiyyətlər gündən-günə artırdı.  

            Qış imtahanlarının başlanmasına az  

qalmışdı. Nədənsə bu il onlara yenidən  

“Mülki müdafiə” keçilirdi. Səbəbi məlum 

deyildi. Yeni gələn dekan çox “arxalı” adam 

idi. Hətta söz-söhbət gəzirdi ki, universitetin 

həlim, üzügülər,  savadlı, ziyalı rektorunu 

tezliklə  bu adam əvəzləyəcək. Deyəsən heç 

nə boşuna deyilmirdi. Adamın arxayınlığı, 

hərəkətlərindəki sərbəstlik, heç kimlə 

hesablaşmamaq,  hamını özündən asılı 

vəziyyətə salmaq istəməsi kimi hərəkətləri 

deyilənlərin isbatı idi. Onu dekanlığa 

çağırmışdılar. Səbəbini bilmirdi, amma 

çağırılmışdı. “Əlahəzrət” dekan təcili 

gəlməsini tələb etmişdi. İçəri keçdi. Keçmiş 

dekanın katibəsi yorğun görünürdü. 

Münasibətləri yaxşı idi. Yorğun 

baxışlarından onun da tezliklə bura ilə 

vidalaşacağı oxunurdu. Yeni dekan onu hara 

gəldi buyururdu. İndi də hardansa gəlirdi. - 

“Xeyir ola? Səni niyə çağırıb?" - 

“Bilmirəm”, - Fəzlinin cavabı qısa oldu. 

Yavaşca qapını taqqıldatdı. Əvvəl, “gəl!”, 

sonra isə “bir dəqiqə!” - deyildi. Amma bu 

“bir dəqiqə” çox uzun çəkdi. Çünki Fəzli 

artıq qapını açmışdı. Dekanla “Mülki 

Müdafiə” müəlliməsi qol-boyun idilər. 

Fəzliyə indi nə üçün yenidən “Mülki-

müdafiə”dən imtahan verəcəkləri aydın oldu. 

Bu bisavad, müəllim adını daşımağa  

yaramayan, nazlı-qəmzəli gənc qadın heç nə 

olmamış kimi əndamını yırğalaya-yırğalaya 

sanki acıq verirmiş sayağı ağır-ağlr gəlib 

onun yanından ötdü. Qadının üzündə aşkar 

bir əda vardı. Sanki Fəzliyə, - “indi gördün 

mən kimin adamıyam”, - deyirdi. Fəzli keçən 

həftə dərs zamanı yaxşı oxuyan tələbələrdən 

birini azacıq gecikdiyinə görə təhqir edən, 

ağzının danışığını bilməyən bu gənc, 

özündənrazı qadınla sözləşmişdi. O zaman 

qadın, - “özünə çox da güvənmə!  Səni 

peşman edəcəyəm! Hələ kiminlə danışdığını 

bilmirsən”, - demişdi. Hər şey aydın idi. 

Qadın müəllimə adı ilə  universitetə 

gətirilmiş hansı yollasa diplom almış məşuqə 

idi. Ali tədris ocağında tədris yerinə eşq 

macərası yaşanırdı. Həm də açıq-aşkar, 

dekanın kabinetindəki şərait bunu 

təsdiqləyirdi. Fəzlinin fikirləri itkin düşmüş- 

dü. Beynində hər şey bir-birinə qarışmışdı. 

Başı ağrımağa başladı. Elə bil Fəzlini hündür 

bir yerdən dərin çalaya atmışdılar. Dekan 

ağzını açıb elektrik dəyirmanı kimi sürətlə 

üyüdürdü. Onun nə dediyini anlamırdı, daha 

doğrusu, Fəzli onu dinləmirdi. 

           Dekanlıqdan çıxanda ala gözləri 

həyəcandan böyüyən, incə, yaraşıqlı vücudu, 

albalı dodaqları həyəcandan titrəyən Xatirəni 

gördü. Qızın ağ bənizi bir az da ağarmışdı. 

Gözlərini Fəzliyə dikib məlul-məlul baxırdı. 

Onun bu halından Fəzli çox narahat oldu. 

Çünki Xatirə narahat olanda səhhəti 

pisləşirdi. Onlar bir il idi ki bir-birini 

dəlicəsinə sevirdilər. Əvvəl Xatirə Fəzlidən 

(o ümumiyətlə bütün oğlanlardan qaçırdı) 

qaçır, onun məhəbbətinə biganə yanaşırdı. 

Fəzli iki ilə yaxın onun hər hərəkətini gizli 

və aşkar qarabaqara izləmişdi. Qızın könül 

verdiyi bir kimsənin olmadığından 

əminlikdən sonra ona məhəbbəti daha da 

artmışdı. Əzəldən Fəzlini niyyəti saf idi. 

Əslində Xatirə də elə ilk görüşdən onu 

bəyənmişdi. Ucaboy, qədd-qamətli, zövqlə 

geyinən, yaxşı oxuyan, savadlı, səlis nitq 

qabiliyyəti ilə demək olar ki, hər kəsdən 

seçilən, gəncliyinin ən gözəl çağlarını 

yaşayan, qızların sevimlisi olan Fəzli qızın 

ürəyini çoxdan ovsunlamışdı. Amma Xatirə 

onu xəyal qırıqlığına uğratmaq, könül dağı 

ilə imtahan etmək istəmirdi. İnsanlar üzdən 

bəzən xoşbəxt, məsum, dərdsiz-qəmsiz 

görünsələr də, əslində hərənin bir dərdi, 

hərənin bir imtahanı vardı bu gidi dünyada. 

Xatirənin də bir dərdi vardı. Illər idi 

epilepsiya xəstəliyinə tutulmuşdu. Ailəsi və 

həkimlər onun oxumasına qarşı çıxsalar da o, 

inadla ali təhsil alacağını bəyan etmişdi. 

Zehni yorğunluq və həyəcan onun səhhətinə 

pis təsir edirdi. Xatirənin ən böyük arzusu idi 

pedoqoq olmaq. Hələ uşaq yaşlarından 

sevimli müəlliməsi Nazilə müəlliməni 

özünün idealı bilmiş və hər zaman onun kimi 

peşəkar, işini sevən, öyrətməkdən yorulma- 

yan bir müəllimə olmağın xəyallarını 

qurmuşdu. 15 yaşına kimi hər şey əla idi. 

Amma günlərin birində hardan və necə 

gəldiyi bəlli olmayan bu xəstəlik onu 

haqladı. Uzunmüddətli müalicə də normal 

effekt vermədi, amma Xatirə hər şeyə 

rəğmən, təhsildən qalmadı. Xəstəlikdən 

sonrakı yorğunluq, süstlük, dili qatlanandan 

sonrakı can qorxusu belə onu peşə və təhsil 

sevgisindən ayrı sala bilmədi. İndi onun 

şəfaya, mərhəmətə, diqqətə möhtac xəstə 

ürəyinə sevda odu da düşmüşdü və o bu 

adamı yandıran, haldan-hala salan, gah 

güldürən, gah ağladan, acıları, iztirabı belə 

şirin olan bir oda qalanmışdı. Xatirə 

həyatında heç kəsi sevməmişdi, onun belə 

macaralara vaxtı da olmamışdı, amma, indi 

Xatirə bütün varlığıyla sevirdi, lakin bu 

sevgini dilinə gətirə, bu sevgini biruzə verə 

bilmirdi. Bacardıqca özünü laqeyd 

göstərməyə çalışırdı. O canından artıq 

sevdiyi Fəzliyə müsibət yaşatmaq istəmirdi, 

amma, həqiqi sevgi qarşısıalınmaz bir 

hissdir. Nə qədər buxovlasan da mütləq üzə 

çıxacaq. O, Fəzliyə aralarında sevgi 

münasibətlərinin imkansızlığından danışsa 

da, təklikdə bu hissdən, qəlbində cücərən 

sevgi tumlarından olduqca məmnun idi. 

Artıq onu görməyəndə, səsini eşitməyəndə 

narahat olurdu. Xatirə könül qapısını qəfil 

döyən sevgiyə yenilmişdi. Fəzlinin 

inadkarlığı, hisslərinin saf olması onu təslim 

bayrağı qaldırmağa vadar etdi. Artıq hər kəs 

onların bir-birinə qarşı saf sevgisiini bilirdi. 

Beləcə onların film kimi rəngarəng sevgi 

dolu, qayğı dolu günləri başladı. Xatirə 

Fəzlinin yanında olanda özünü çox xoşbəxt 

hiss edirdi. Təklikdə isə…  

            Azca yubanmışdı. Xatirə üçün təzə-

tər qızılgül buketi sifariş etmişdi. Çünki bu 

gün onun Xatirəsi də diplom müdafiəsində 

idi. O qədər gözəl xəyallar qurmuşdular ki!  

Ürəyi uçunurdu. Həm sevincli idi, həm də 

ürəyinə təlaş dolmuşdu. Nədənsə tez Xatirəni 

görmək istəyirdi və bu həyəcanlı, təlaşlı istək 

səhrada  qum fırtınası kimi qəfil başlayıb 

onun bütün ürəyini dağıdırdı.  

            Universitetin qarşısında böyük bir 

izdiham yaranmışdı. Təcili Yardım maşınla- 

rının işıqları yanıb sönürdü. Ağlayan tələbə 

qızlar ona tanış gəldi. Aman Allah! Bu ki, 

Xatirənin tələbə yoldaşı Firəngizdir!  Ona nə 

olub? Bəs Xatirə hanı? İrəli yüyürdü. Ürəyi 

sürətlə döyünürdü. Firəngizin ağlamaqdan 

şişib nəlbəki boyda olan gözlərinə baxanda 

dünya başına fırlandı. Qız Fəzlinin xətrini 

çox istəyirdi. Firəngizin nitqi də tutulmuşdu. 

Danışa bilmirdi. Gözlərini Fəzlidən yayındı- 

rırdı. Xatirənin bütün tələbə yoldaşları ağla- 

yırdı. Kimdən Xatirəni soruşurdu, cavab verə 

bilmirdilər. “Mülki Müdafiə” müəllimə- 

si əlləri qoynunda qorxaq bir görkəmdə 

küncə qısılmışdı, titrəyirdi. Bayaqdan ağzını 

bıçaq açmayan Firəngiz onu görən kimi qəfil 

bağırmağa başladı:  

 -Ay bisavad! Bizə ağıl öyrətməyə 

çalışan qanmaz! Sən ona ilkin yardım 

göstərə bilərdin. Onu yersiz suallarla 

həyəcanlandırıb sən öldürdün! Qatil!!!   

 Uşaqlar birtəhər Firəngizi oradan 

uzaqlaşdırdılar. Xərəkdə uzanıb əbədi yuxu- 

ya gedən Xatirənin cansız bədənini görəndə 

hər şey aydın oldu. Epilepsiya xəstəsi olan 

qız sonuncu imtahanını verib dünyadan 

köçmüşdü. Xatirə Fəzlinin unuda bilməyəcə- 

yi, ruhuna qədər hopmuş əbədi xatirəyə 

çevrilmişdi. Qızın həyəcandan dili qatlanan- 

da imtahan götürən  dekanın məşuqəsi olan 

müəllimə savadsızlığı, bacarıqsızlığı ucbatın- 

dan qıza ilkin tibbi yardım göstərə bilməmiş, 

həyəcandan kənarda dayanıb baxmış və 

təcrübəsiz gənclərin müdaxilə edə bilməməsi 

nəticəsində Xatirə ölmüşdü. O gündən Fəzli- 

nin psixoloji problemləri yaranmış, uzun 

müddət müalicə almış və ailə qurmamışdı. 

Onun üçün sadəcə Xatirə vardı və o bu 

dünyada öz yanında başqa bir qadın təsəvvür 

edə bilmirdi. 22 il idi ki, Fəzli sayrışan işıqlı 

Təcili Tibbi Yardım maşını  görəndə o 

müdhiş günlərdə keçirdiyi sarsıntıya bənzər 

hallar keçirirdi. Sayrışan işıqları Fəzli həmi- 

şə  ölüm işığı kimi bilirdi. İşıq nurdur, amma 

sayrışan işıqlar Fəzlinin qəlbinə, ruhuna 

qaranlıq gətirirdi. Hamamdan çıxandan sonra 

öz otağına keçib qapını bağladı. Yuxusu 

gəlirdi, yatmaq istəyirdi. Ən qəribəsi də bu 

idi ki, Fəzli yuxu görmək istəyirdi. Yuxu 

basmış gözlərini dolandırıb ətrafına diqqətlə 

baxmağa başladı. Xatirə onu çağırırdı. Ürə- 

yində ümid qığılcımı baş qaldırmışdı. Sanki 

həqiqətən yatsa Xatirəni görəcəkdi və buna o 

qədər inanırdı ki, komodun üstündən Xatirə- 

nin tərtəmiz silinmiş,  par-par yanan, böyü- 

dülüb səliqəli çərçivəyə salınmış şəklini 

götürüb qucaqladı və yerinə uzandı. Gözləri- 

nə qaranlıq çökməyə başladı. Zülmət qaran- 

lıqda da yenə sayrışan işıqlı maşınlar vardı, 

amma bu dəfə o sayrışan işıqlardan 

qorxmurdu...  

 
 

RƏŞAD  BALAKƏNLİ 
 

O GÜNDƏN DÜNYANIN İTDİ DƏYƏRİ 

 

O gündən dünyanın itdi dəyəri - 

Oğrunu doğruya hakim qoydular. 

Axmağı, sarsağı baş vəzifəyə, 

Alimi axmağa təhkim qoydular. 

 

O gündən dünyanın itdi dəyəri - 

Yalan danışanlar göstəriş verdi. 

Bu gün sənin ilə bir cür danışıb, 

Sabah and içərək başqa şey dedi. 

 

O gündən dünyanın itdi dəyəri - 

Yaxşıların qədri bilinməz oldu. 

Pisi haqq bilənin nə vaxtdan bəri, 

İşləri düz getdi, suyu duruldu? 

 

O gündən dünyanın itdi dəyəri - 

Səyahət üçün yer, məkan həcc oldu. 

Sözü əməliylə düz gəlməyənlər, 

Şeytandan da betər üzü kəc oldu. 

 

GƏL ELƏ SARILAQ...  

 

Gedirəm, bir müddət olmayacam mən, 

Məni darıxmağın qaytarar geri. 

Yoxluğum saçına əgər salsa dən, 

Demək eşqimin var qəlbində yeri. 

 

Gəl elə sarılaq bir-birimizə 

Sarılıb qopmayan sarmaşıq kimi. 

Sarılmaq yol tapsın ürəyimizə 

Zülmətə yol tapan bir işıq kimi. 

Gəl elə sarılaq, heç ayrılmayaq, 

Eşqimiz dillərə bir dastan olsun. 

Olsun sevənlərə eşqimiz mayak, 

Vüsal yollarımız gülüstan olsun. 

 

GÖZƏL QIZA  

 

İlahi, nə gözəl əsər yaradıb, 

Ürəklər fəth edib, qələm çəkmisən. 

Ağlı başdan alan bu nə gözəllik? 

Bir kiçik çöhrədə aləm çəkmisən. 

 

Günəş toxunmayıb bu qıza görən? 

Üzü ay parçası, saçları kürən. 

Mələk nazil edib, sanki xəlq edən, 

Gözlərdən süzülən şəbnəm çəkmisən. 

 

Qoşa bulaq kimi baxır gözləri, 

Qaşları hilaldır, bəmbəyaz dəri. 

Gözləri məhv edir qəmi, kədəri, 

Elə bir yeri yox ki, kəm çəkmisən. 

 

Hurilərlə birdir səsi-sorağı, 

Güləndə bir aləm olur yanağı. 

Şərbətdən düzəlib sanki dodağı 

Aşiqlər qəlbinə məlhəm çəkmisən. 

 

Rəşad Balakənli, vəhy aldı aşkar, 

Bir mələk yetirdi şairə əşar. 

Kimini sevinclə eylədin xumar, 

Kiminin qəlbinə dərd-qəm çəkmisən. 

 

SƏN ELƏ GÖZƏLSƏN, MƏN BELƏ 

GÖZƏL 

 (Ziyadxan Budağa  nəzirə ) 

 

Qoşa xəlq eyləyib bizi Yaradan, 

Ülvi eşqimizdən dərs alsın cahan. 

Qəlbləri fəth edən, ruhu oxşayan 

Birimiz qoşmayıq, birimiz qəzəl, 

Sən elə gözəlsən, mən belə gözəl. 

 

Bir ayrı aləmdir ana təbiət, 

Yaz yaşıl don geyər, yayı bərəkət. 

Ağ örpəkli qışsan, mən payız xislət, 

Birimiz bəyaz qar, birimiz xəzəl, 

Sən elə gözəlsən, mən belə gözəl. 

 

Birimiz od olduq, birimizsə su, 

Birimiz hiss olduq, birimiz duyğu 

Yaşadaq bu eşqi odlu-alovlu, 

Birimiz axırıq, birimiz əvvəl 

Sən elə gözəlsən, mən belə gözəl. 

Qüruru uca ol, eyləmə minnət, 

Əməli salehə bəxş olar cənnət. 

Olum da hikmətdi, ölüm də hikmət, 

Birimiz doğumuq, birimiz əcəl, 

Sən elə gözəlsən, mən belə gözəl. 

 

XƏYALINLA MƏN  

 

Yenə xəyalınla görüşə gəldim, 

Xəyalın cismindən vəfalı imiş. 

Baş qoyub dizinə, xeyli dincəldim, 

Süzgün baxışların şəfalı imiş. 

 

Bir sual nə vaxtdır didir beynimi, 

Soruşma: -sualın qəliz deyil ki? 

-o qaynar gözlərin çoxdur tilsimi, 

Hərəsi bir ümman, dəniz deyil ki? 

 

Baş-başa qaldıqca xəyalınla mən, 

Dağıldı könlümün dərdi, kədəri. 

Ancaq xəyalındı görüşə gələn, 

Cisminin bəlkə də yoxdu xəbəri. 

 

Sənli xatirələr yaşadır məni, 

Xəyalın bir başqa, özün bir başqa.  

Arayıb axtardım, tapdım da səni, 

Yerişin bir başqa, sözün bir başqa. 

 

Görüş yerimizdə - dəniz kənarı, 

Tez-tez görüşürəm xəyalınla mən. 

Canlanır gözümdə eşqin baharı - 

Saçların - küləklər darayan, öpən... 

 

Kimsəsiz sahilə yazım adını, 

Yuyanda dalğalar qısqandım səni. 

Necə bağışlayım, de inadını? 

Ayağını öpən nadinc ləpənin... 

 

Dənizin küləyi üşüdər səni, 

Gəl sarıl boynuma, eşqimlə isin. 

Bassa da həyəcan, soyuq tər səni, 

Qalsın ürəyimdə alovlu izin. 

 

Dolana bilmirəm daha azadə, 

Məni məhbus edib eşqin qəfəsi. 

Xəstəyəm, bir təbib gəlsin imdada, 

Dedilər - “dərmanın canan nəfəsi”. 

O qaşın, o gözün vurğunu oldum, 

Əsdirir küləklər telini bir-bir. 

Yanağına bir xal əvəzi qondum, 

Xəyalın eylədi Rəşadı şair. 

 

DÜNYANIN NƏ QƏDƏR ÜZÜ VAR 

İMİŞ  

 

Susuram, içimdə alov dillənir,  

Qəlbimin nə qədər közü var imiş. 

Arzumun yoluna çıxa bilmirəm, 

Uğrumda bədxahın gözü var imiş. 

Dünyanın nə qədər üzü var imiş. 

 

Acı həqiqəti eyləyim bəyan, 

Dar gündə dərdliyə dərdlidir  həyan. 

Məzlumların hələ əli çatmayan 

Çörəyi var imiş, duzu var imiş. 

Dünyanın nə qədər üzü var imiş. 

 

Bilməzdim bu qədər dünya korlana, 

Böyük-kiçik yeri bilmək bir yana, 

Oğlan qıza bənzər, qızsa oğlana, 

Naməhrəm oğulu, qızı var imiş. 

Dünyanın nə qədər üzü var imiş. 

 

İnsanlıq, mərhəmət qızıldan baha, 

“Ədalət” ad kimi işlənir daha. 

Şahlıq dövründəyik,  nökərik şaha, 

Şaha bizim kimi yüzü var imiş. 

Dünyanın nə qədər üzü var imiş. 

 

Bəşər xoş gün görmür, gülməyib gedir, 

Düzlüyü axtaran görməyib gedir, 

Hayqıran hayqıra bilməyib, gedir - 

Yəqin ki, Tanrıya sözü var imiş. 

Dünyanın nə qədər üzü var imiş. 

 

İdrakla fərqlənər nadanla insan, 

Cahilin əlində qalıbdı cahan. 

Fələyin çərxi də edir tərs dövran, 

Şeytanın əlində bizi var imiş. 

Dünyanın nə qədər üzü var imiş. 

 

Rəşad Balakənli, sızlama daha, 

Ümidin qalıbdı təkcə Allaha. 

Suyunu üfür iç, çıxsan sabaha, 

Əyrisi var imiş, düzü var imiş, 

Dünyanın nə qədər üzü var imiş... 

 
 

VAQİF RÜSTƏMOV 
 

CƏBRAYILSIZ YURD HƏSRƏTİM...  

  (elegiya) 

 

           Müharibə! Müharibə bəşər 

cəmiyyətinin fəlakətinə çevrilmiş qorxunc 

kabusdur! İnsanın insan tərəfindən məhvi! 

Vəhşət doğuran milyonlarla insanın qətliamı! 

Elindən, obasından didərgin düşmüş, aclıq 

və səfalətlə üzləşən məhrumiyyətli insanlar. 

 Bütün bunlar insanın insan üzərində 

tətbiq etdiyi ölüm aktlarıdır!  

 Bəşər cəmiyyətinin yaranışından 

dövrümüzə qədər baş verən müharibələr 

haqqında dəqiq məlumatlar yoxdur. Ancaq 

onu bilirəm ki, ötən əsrin 30-cu illərində 

Avropada Hitler faşizminin dünyanı lərzəyə 

salan vəhşətli ideyası ikinci dünya 

müharibəsi adı altında 60 milyon insanın 

ölümünə səbəb olmuşdur. Və bir o qədər də 

insan yurdsuz, didərgin qalmışdır.  

          Fəlakətli dünya müharibəsi xalqlar 

dostluğunu stimul seçən SSRİ dövlətini də 

öz caynağına almışdır!  

 Sovet dönəmində tarixdə Böyük 

Vətən Müharibəsi adı altında xalqların 

övladlarını zorən bu müharibənin ön və arxa 

cəbhəsinə sürükləyib səfərbər edilənlər 

içərisində Azərbaycan məmləkətinin də 

650000 nəfər dinc sakini vardı. Amansız 

müharibədə döyüşən həmyerlilərimizin 

əksəri həlak olmuş və digərləri şikəst 

vəziyyətdə tərxis olunub evlərinə 

qayıtmışlar. Və böyük bir isminin isə namə-

lum adı altında tarixdən silindiyini heç vaxt 

unutmaq olmaz!..  

 Müharibə sovet ittifaqının varlığına son 

qoymaq iddiası ilə başlanılmışdır. Ölüm saçan 

döyüşlərə cəlb edilmiş Azərbaycan güclü 

dövlət, cəsur xalq kimi tarixdə öz imzasını 

atmış, qəhramanlıq səlnaməsi yazmışdır. 

Yeraltı, yerüstü resrusları və uşaqdan-böyüyə 

hamılıqla cəbhəni təmin edən bu qədim diyarın 

əhalisinin müharibənin taleyində xidmətləri 

danılmazdır. Əfsuslar olsun ki, Azərbaycanın 

paytaxtı Bakı şəhəri bu günədək hələ də 

qəhraman şəhər statusunu almamışdır.  

 Dünya tarixşünaslığında müharibədə 

qələbə əzminin meyarı sayılan Azərbaycan 

dövlətinin ön və arxa cəbhədə iştirakı xüsusi 

qeyd edilir. Müharibənin ik illərində döyüşə 

göndərilən həmyerlilərimiz başdan-başa 

silahlanmış güclü faşist ordusu ilə üzləşməli 

olmuşlar. Faşist hərbi strategiyasının güclü 

qüvvələrinin qurbanına çevrilmiş yüz minlərlə 

sovet əsgəri ilk aylarda da təslim edilərək 

alman əsir düşərgələrinə göndə- rilirdi.  

 Əsirlər içərisində sovet məkanından 

olan müxtəlif xalqların nümayəndələri yaxşı 

bilirdilər ki, geriyə yol, qayıdış yoxdur! Geriyə 

qayıdanlar ya Sibir meşələrinin katorqalarında 

əzablı işgəncələrə məruz qalıb məv ediləcək, 

ya da vətən xaini damğası vurulub 

amansızlıqla güllələnəcəklər.  

           Əsir düşərgələrində milyonlardan biri 

kimi əzablı işgəncələrlə üzləşən gənc zabit, 

əslən Cəbrayıl rayonunun Daşkəsən kəndindən 

olan İsmayılov Səxavət Abı oğlu da belə bir 

fəlakətin gözləntisini yaxşı bilirdi...!  

 

            Unutmayaq! Unudulmayaq! 
            Acı taleyi ilə hər zaman barışan 

Səxavət bəy, məhrumiyyətli anlarda da dözüm, 

səbir, təmkin nümayiş etdirib əsirlikdən 

tezliklə xilas olmaq haqqında düşünürdü. Hər 

an ötən günlərin acılı-ağrılı xatirələrini yada 

salan qəhramanımız doğma 

yurdunda, Daşkəsən kəndində bolşevizmin 

tüğyan etdiyi repressiv qaydaları, qondarma 

kolxoz quruculuğunun acı fəsadlarını və heç 

bir günahı olmadan həbs edilən neçə-neçə 

repressiya qurbanlarının taleyini yada salır 

qəlbən acıyırdı.  

          Uşaqlıq illərindən müəllim olmaq arzusu 

ilə Daşkəsən kəndində 7 illik təhsil alan, sonra 

Cəbrayıl rayonunda Maksim Qorki adına orta 

məktəbdə davam etdirib əla qiymətlərlə 

qurtaran Səxavət Azərbaycan Dövlət 

Universitetində tarix fakültəsinin məzunu olur. 

O, ali təhsil aldıqdan sonra təyinatla Cəbrayıl 

rayonuna göndərilir və oxuduğu məktəbdə öz 

ixtisası üzrə müəllim işləyir. Çox keçmir ki, 

müəllim kollektivinin göstərdiyi etimadını 

doğruldaraq işlədiyi məktəbin direktoru kimi 

fəaliyyətini davam etdirir.  

           İkinci dünya müharibəsi illərində alman 

- faşist ordusunun SSRİ məkanına hücumu ilə 

yerlərdə cəbhəyə kütləvi səfərbərlik başlanır. 

Ağır günlərdə Azərbaycanın bütün 

bölgələrində, eləcə də Cəbrayıl rayonunda, o 

cümlədən Maksim Qorki adına orta məktəbdə 

də kişi müəllimləri cəbhəyə çağrılır. Səxavət 

müəllim səfərbərlikdən müvəqqəti azad olsa da 

(bronlu mütəxəsis kimi), müəllim yoldaşlarının 

elliklə cəbhəyə göndərilməsindən narahat 

hisslər keçirir. Və hərbi komissarlığa gedib ön 

cəbhəyə, döyüşə göndərilməsini tələb edir. 

Nəhayət onun tələbləri qəbul edilir, könüllü 

surətdə cəbhə-yə yollanır.  

 

     Cəbhə yollarında... 
 Gürcüstanda yüksək çinli zabit 

heyətində hərbi təlim keçib Rusiyada, 

Ukrayinada sovet qoşun bölməsində döyüşən 

Səxavət İsmayılovun xidmət etdiyi hərbi hissə 

alman ordusu tərəfindən mühasirəyə alınır, 

bütün heyət əsir düşür. Əsir düşərgələrində 

işgəncə, ağır fiziki işlər, aclıqla üzləşən 

Səxavət müəllim zabit kimi əsir yoldaşları ilə 

birlikdə qurtulmaq üçün yollar arayır, planlı 

şəkildə əməliyyat hazırlayaraq gizli 

təşkilatlanmada fəaliyyət göstərir. Böyük bir 

dəstə ilə, xüsusən də azərbaycanlılardan ibarət 

əsirlərlə birlikdə düşərgədən qaçmağa nail 

olur. Avropanın bir çox dövlətlərində - 

Rumıniya, Çexoslova- kiya, İsveç, Norveç və 

başqa ölkələrdə ağır, fiziki işlərlə məşqul olur.  

            Səxavətin ən böyük istəyi qardaş 

Türkiyə dövlətinə keçmək idi. O yaxşı bilirdi  

ki, geriyə, vətənə yolu bağlıdır. Geri qayıdarsa, 

xalq düşməni kimi dərhal güllələnəcək, ya da 

həbs edilib Sibir meşələrində sürgünə 

göndərilib məhv ediləcəkdir. Sözsüz ki, 

Avropa ölkələrindən fərqli olaraq sovetlər 

ölkəsi əsir düşənləri qəbul etmirdi. Və bir gün 

Səxavətin Türkiyəyə keçmək istəyi həqiqətə 

çevrilir. O, əsir yoldaşları ilə Türkiyəyə gəlir, 

iş adamı kimi qısa zaman kəsiyində fəaliyyət 

göstərir. Səxavət bəy o dövrün tələblərinə 

uyğun olaraq ismini dəyişib Hasan İsmayıllı 

adı ilə tanınır. Eyni zamanda yoldaşlarının 

inamı və etibarı sayəsində Türkiyədə Dostluq 

və Kultur Mərkəzini təsis edib fəaliyyətə 

başlayır... 

 

 Azərbaycanın elm, incəsənət 

 xadimlərinin Türkiyə səfərləri 
           Azərbaycan SSR-dən Türkiyəyə ezam 

olunan elm, incəsənət, ictimai xadimləri ilə 

Dostluq və Kultur Mərkəzində görüş təşkil 

edilir. Nümayəndələr Hasan bəy İsmayıllı 

(Səxavət İsmayılov) və mərkəzin üzvləri 

tərəfindən rəğbətlə qarşılanır, lazımı xidmət- 

lər göstərilir...  

           Müharibədən bir gün öncə ailəsi ilə 

Türkiyəyə köçmüş azərbaycanlı qadın Həmidə 

xanım bir neçə günlüyə vətənə qonaq 

gedəcəyini Səxavət bəyə bildirir. Həmidə 

xanım əslən Şəkidən (Nuxa) idi. Azərbaycanın 

Xalq Artisti Məmməd Rza Şeyxzamanovun 

bacısıydı. Həmidə xanım- dan eşitdiyi bu 

sözdən qəhərlənən Səxavət bəy gözləri yol 

çəkirmiş kimi susur, sevincini gizlətmədən 

yaxşı yol arzu edir. Həmidə xanım Bakı 

səfərində Səxavət bəyin yaxınlarını arayıb 

tapır. Onun Hasan bəy kimi sağ olduğunu, 

yaşadığını deyir və telefon nömrəsini 

yaxınlarına verir.  

 

   Bakıdan gələn üçüncü gecənin zəngi...  
          Gecədən xeyli keçmiş aramsız çalınan 

telefon zənginə hövlnak yuxudan oyanan 

Səxavət bəy dəstəyi götürür. Xəttə qadının 

amiranə səsini eşidib çaşqınlıq içərisində 

susur. Qadının: - “Bakıya cavab verin” - 

xəbərini eşidən Səxavət bəy həyacanlı halda 

susur və qorxudan səsini çıxarmır. Bu zəng 

ikinci gün yenidən gecə yarısı təkrar olunur. 

Telefonda kövrək və hayqırtılı bir qadının səsi 

kəsilmək bilmirdi. Səsi tanıyan Səxavət bəy 

yerində donub qalır, səsini çıxara bilmir, 

boğazı sanki tıxaclanır. Cavab verməyə taqəti 

qalmır. Çıxılmaz vəziyyətə düşən Səxavət bir 

anlıq güman edir ki, bəlkə də bu ona qarşı 

düşünülmüş tələ ola bilər. Və nəhayət üçüncü 

gecə də telefonun aramsız zəngi hamını 

yuxudan oyadır. Telefon dəstəyini dərhal 

götürən Səxavət bəy özündə güc toplayıb 

hıçqırtı ilə “alo” deyə bilir. Gözlərindən axan 

göz yaşlarını saxlaya bilməyib qəhərdən 

boğulan Səxavət bəy, - dəstəyi oğlum Şamilə 

verin, - deyir. Bir qədər özünü ələ alan Səxavət 

bəy uzun ayrılıqdan sonra həsrətində olduğu 

el-obası, ömür gün yoldaşı, qohumlarının ətrini 

alırmış kimi hönkürtü ilə ağlayır. Xəttin hər iki 

tərəfində sevincdən tökülən həsrətli göz 

yaşlarının müjdəli parıltısı aydın sezilirdi. Bir 

azdan qısa söhbəti sona çatdıran Səxavət bəy 

tam əminliklə, - tezliklə görüşərik! - deyib 

dəstəyi qapadı...  

 

   Həsrətin sonu varmış! 
          Dostluq və Kultur Mərkəzinin üzvləri 

Azərbaycandan gələn məşhur cərrah, professor 

İbrahim Topçubaşovu qarşılamağa hazırlaşırdı. 

Elmi simpoziumlarda, xəstəxanalarda görüş 

keçirən professoru Səxavət bəy müşayiət 

edirdi. Bir gün minnətdarlığını bildirən 

professor razılıqla Səxavət bəydən arzu və 

istəyini soruşdu. Səxavət bəy, - professor, çox 

istəyirəm ki, Bakıya, vətənə gedib kəndimi, 

ailəmi, yaxınlarımı, qohumlarımı görüb ziyarət 

edim, - söylədi. Professor, - Səxavət bəy, bu 

elə də çətin məsələ deyil. Narahat olmayın. Bu 

məsələ ilə bağlı mən özüm məşğul olacam. 

Yaxşı olar ki, siz vətənə, yola çıxmağa 

hazırlaşın, - deyə əminliklə Səxavət bəyə 

eşitdirdi...  

 

             Vətənə sarı... 
           Maşın karvanı uzun səfərdən sonra 

Bakıya yetişdi. Öncə professor İbrahim 

Topçubaşov və Flora xanım Kərimova 

müsafiri - Səxavət bəyi ciddi nəzarət altında 

qonaq evndə yerləşdirdilər. 

 Professor arxayınlıqla, - heç nədən  

çəkinmədən özünüzü tam sərbəst hiss ediın və 

tezliklə istəkləriniz həyata keçəcəkdir, - 

deyəndə Səxavət bəyin sevinci yerə-göyə 

sığmırdı... 

           Qısa zaman kəsiyində doğmaları və 

övladları ilə görüşüb rahat olan Səxavət bəyin 

ətrafında böyük qələbəlik yaranmışdı. Sevimli 

dayısı Murad müəllim, Savalan kişi, tanınmış 

alim Oruc Qüdrətov və onlarla əzizləri Səxavət 

bəyin ziyarətinə gəlib göz aydınlığı veriridilər. 

Respublikanın tanınmış, məşhur ictimai 

xadimlərinin ardı-arası kəsilmədən Səxavət 

bəyin görüşünə gəlməsi fərəhli hal kimi hamını 

sevndirirdi. Daim onu müşayyət edən 

professor İbrahim Topçubaşov, Xalq şairi 

Süleyman Rüstəm, bəstəkarlar Qara Qarayev, 

Niyazi, Fikrət Əmirov, Xalq artisti Zeynəb 

Xanlarova, Flora Kərimova, İslam Rzayev, 

Zaur Rzayev və tanınmış məşhurların 

ziyafətlərində, tədbirlərində iştirak edən 

Səxavət bəydə xoş təəsürat yaranmışdı...  

 

 “Əsli və Kərəm” tamaşası 
           Növbəti tədbirlərin birində Mayestro 

Niyazi və xanımı Həcər xanım öz evlərində 

Səxavət bəyin şərəfinə verilən ziyafət zamanı, 

Mayestro Niyazi, - Səxavət bəy ziyafətdən 

sonra hamılıqla opera teatrında “Əsli və 

Kərəm” operasının tamaşasına baxmağa 

gedəcəyik. Hazırlaşın. Əsli rolunu Zeynəb 

Xanlarova ifa edəcəkdir, - deyə eşitdirdi.  

            Ziyafətdə iştirak edənlər hamılıqla 

teatrda xüsusi ayrılmış lojada tamaşanı 

maraqla izlədilər. Fasilədə Zeynəb xanım 

lojaya qalxıb bir daha hədsiz rəğbət bəslədiyi 

Səxavət bəyi bərk-bərk qucaqlayaraq onunla 

mehribancasına görüşüb söhbət edərək evinə 

qonaq dəvət etdi...  

 

 Həsrət dolu nisgilin sonu 
          Uzun ayrılıqdan sonra vətənə qısa 

müddətə təşrif buyuran Səxavət bəyi 

Türkiyəyə yola salmağa gələn insan selinin 

ardı-arası kəsilmirdi. Üzlərində təbəssüm, 

gözlərində sevincdən doğan göz yaşları 

görünən insanlarla bir-bir görüşən Səxavət 

bəy, - sağ olun. Zəhmətinizi halal edin, - deyə 

kövrəkliklə onlara cavab verirdi. Həyatında ən 

çox hörmət bəslədiyi, iki əsrin nümayəndəsi, 

iri cüssəli Savalan baba Səxavət bəyi 

qucaqlayıb, - görürsən də, bütün el-oba səninin 

ziyarətinə gəlib, - deyəndə Səxavət bəy 

kövrəlmişdi. Səxavət bəyə yaxınlaşan 

professor İbrahim Topçubaşov onu bağrına 

basıb bərk-bərk qucaqlayaraq, - qardaşım, 

vətənimizdən - vətətənimizə salamlar aparın, - 

dedi.  

           Bir azdan avtobus yola düşdü... Yola 

salmağa gələnlərin göz yaşlarının parıltısı 

sevinc dolu çöhrələri islatmışdı. Həsrət dolu 

ayrılıq illəri arxada qalsa da, “sağ-salamat get, 

yaxşı yol” arzulayanlar intizarla irəliyə şütüyən 

avtobusa əl edirdilər... 

 

 
 

ARİF  HƏKİMOĞLU                                             
 

    ŞOU – BİZNES 

                  (bəhri-təvil) 

 

 Şou-biznes can alandı, adamı dərdə 

salandı, adına yaxşı yalandı, elə bil əfi ilandı, 

çalacaq, çünki çalandı, peşəsi varsa talandı, 

demə ki, qeydə qalandı, eşidər bir sıra kəslər, 

çIğırıb aləmi səslər, ona bir nəğmə də bəslər, 

nə ki, toyda, həmi şərdə, oxuyub pərdə və 

pərdə, salaraq canını dərdə, buraxıb hər işi 

dalda, çalışar bir dəli halda, qalsa hərçənd bu 

amalda, yox olar başda kamal da... ağlı 

düzəlməz yesə bal da...  

 Yazıq olma gözəl oğlan, var isə bir 

tikə ağlın, peşə tap get ona bağlan, ye 

qalandan, de olandan, axırı qaz kimi 

yağlan...                                               

Bu əsasdır ki, gödəniyyətin olsun, yəni ki, 

mədən üçün niyyətin olsun, kimə lazımdır  

mədəniyyətin olsun...  

 Belədir, çox oxuyarsan, özünə dərd 

toxuyarsan, başına gül yağı töksən, yenə də 

pis qoxuyarsan... 

 Ona görə bu yola çıxsan əgər tində 

dayan, elə ki, yaxşılığı oldu əyan gündə 

dayan, getsə də üzdən həyan, sərf eləyir öndə 

dayan, sərf eləmir gendə dayan...  

 Aç başından kələfi, gözləmə qeyrət-

şərəfi, bir də ki, insaf tərəfi, olmayacaqsan 

mədəni, saxlama yoldan gedəni, bəy eləməz- 

sən gədəni, səndəki başsız bədəni, muzey 

adlı yerə göndər, Parisə, Piterə göndər, 

hərəyə bir qapaz əndər...  

 İddia çoxdusa da, bir qanacaq 

yoxdusa da, geyin ha ən baha kostyum, xeyri 

yoxdur sənə, dostum, evinə ağ royal al, əlini 

üstünə qoy qal, görünən xeyri hanı, eşşəyin 

arpası olsun, nə bilir zəfəranı, çayını iç 

qabağında, qoyma ki, dəm soyuya, quyuya 

ha su tök, oğlan, su dibindən gərək olsun 

quyuya... 

                         

APARANDIR 

Zövq alsa da ömrün baharında gözəlindən, 

İnsan qaça bilməz xəzanında xəzəlindən, 

Çox sərt yaranıbdır qoca dünya əzəlindən, 

Şiddətli külək qar gətirib, bar aparandır. 

 

İnsanlar üçün bağlı qalan sirr yeri dünya, 

Öz sirri ilə pay-pay edib hər yeri dünya,  

Ömrün bağına sevgi yeri, şər yeri dünya,  

Gül baxçasına xar gətirib, yar aparandır.  

 

Aləmlər əgər saflıq ilə tən qala bilsə, 

İnsan darıxar ömürboyu şən qala bilsə, 

Öz nəfsini qəlbindən uzaq, gen sala bilsə, 

Anlar ki, nəfs var gətirib, ar aparandır. 

 

GET  DOLAN                         

 

Get dolan sərsəritək vermə qulaq biz deyənə, 

Çünki yox səndə meyil düz danışıb, düz 

deyənə. 

 

İçsə bir qətrə suyu sakit olar təşnə adam, 

Amma dərya suyu da bəs eləməz söz dəyənə.  

 

Tapasan bir də çətin şeirdə şöhrət payını, 

Yəqin, arxan dayanıb çox eşidib, az deyənə.  

 

Bu ki, təyyarə kimi yerdən uçub göydə gəzir, 

Yoxsa ağlın kəsəri, yerdə çətin şey bəyənə.  

 

Gəl bunu çildağ elə, yandır üzərliklə otu, 

Oxşayır ortağımız pay çıxarıb göz dəyənə.  

 

Sənə bir həftə qabaq məsləhətim oldu belə,  

Gözləyir mal qoyunun sən də yığış get 

pəyənə.  

Arifə söylədilər, ağzını çox yormaginən, 

Söz çətin təsir edər tərs danışıb, göz döyənə. 

 

AY  REJİSSOR                   

 

Hər kimin varsa əgər nər dayısı, qoç atası, 

Deyəcək çəkdiyimin yarsı deyil "Xaç atası", 

Bu yolun yolçusu var, burdan uzaq qaç, 

qadası,  

Özünü tutmaginən Koppalaya tay, rejissor.  

Bu sənət yollarını sanma asan, ay rejissor.  

 

Rejissor məktəbini var idi tək-tük qutaran,  

Bir neçə VLİK qutaran, bir neçə də VQİK 

qutaran,  

İndi olmuş rejissor az qala eşşək otaran,  

O qədər artımı var bilməyir heç say rejissor.  

Bu sənət yollarını sanma asan, ay rejissor.  

 

Özünü sərçə kimi hər otağa, hər zala vur,  

İşinin tərifini yüz qəzetə, jurnala vur,  

Ağzını açdın əgər gah mıxa vur, gah nala 

vur,  

Çəkdiyin zir-zibili reklam elə, yay, rejissor.  

Bu sənət yollarını sanma asan, ay rejissor.  

 

Həmişə öndə dayan, sürətini salma dala,  

Harda ki yal görünür çıx irəli, qalma dala,  

Səbəb ol üzdə olan dava-dalaş, qalmaqala 

Hörməti hay-küy ilə, zorla qazan, ay rejissor.  

Bu sənət yollarını sanma asan, ay rejissor.  

 

Dəyişib indi zaman asılı qaldın havadan,  

Çəkdiyin mücrü qədərdi, tələbin bir 

çamadan,  

Yeməsəydin bu qədər artığı qalmış tavadan,  

Eyləməzdin Vətənin pullarını zay, rejissor.  

Bu sənət yollarını sanma asan, ay rejissor… 

 

ŞAİR SƏNƏTİ  
 

Verdim o səfər qoşmamı, coşdun mənə dair, 

Öz fikrini, məfkurəni açdın mənə dair, 

Şeirin başına kül ki, deyirlər sənə şair,  

Keyfiyyətin heç bir necə faiz deyil, oğlan.  

Şair sənəti hər kəsə caiz deyil, oğlan.  

 

Bildim dinəcəksən, urəyində qalıb ahın,  

Xam ovçu, gecikdin ki, torundan qaçıb ahun, 

Hazır dayanar ordusu təcrübəli şahın,  

Hər hansı qulaq səsdəsə, hafiz deyil, oğlan.  

Şair sənəti hər kəsə caiz deyil, oğlan.  

 

Şair dediyin yara nahaq can deyə bilməz,  

Eşq atəşini qanmayana yan deyə bilməz,  

Aqil sayılan haqqa nahaqsan deyə bilməz,  

Hər cüssəli, əmmaməli vaiz deyil, oğlan. 

Şair sənəti hər kəsə caiz deyil, oğlan.  

 

Sən ki, yapışıbsan xəyalın boş ətəyindən,  

Boynun qaşınır yaxşı bir ustad kötəyindən,  

Qiymətli bal olmaz arının hər pətəyindən,  

Çöllərdəki ördək bizə tavuz deyil, oğlan. 

Şair sənəti hər kəsə caiz deyil, oğlan.  

 

Get dambılı ək, şomma becər, torpağa 

bağlan,  

Yaxud sürü saxla, çoban ol, süd kimi yağlan,  

Düzlərdə qoyunlarla dolan, qal canı sağlam,  

Şeirin yolu sən anladığın düz deyil, oğlan.  

Şair sənəti hər kəsə caiz deyil, oğlan.  

 

Sərbəstdi yolum, sən də yeri hopla dalımca,  

Ağzın nə qədər kəlmə tutur, gopla dalımca,  

Pişdo nədi, lap gəlsən əgər topla dalımca,  

Tormoz elə, qarşındaki aciz deyil, oğlan.  

Şair sənəti hər kəsə caiz deyil, oğlan.  

 

Dünyada qalan vardı, kiçik bir sənətim var,  

Dost-aşna üçün ziynət olan dür sənətim var,  

Axmaqlar onu qanmayacaq, sirr sənətim var,  

Arif öz işində sənə bais deyil, oğlan.  

Şair sənəti hər kəsə caiz deyil, oğlan. 

 

 
 

 
 

MƏHƏRRƏM ŞƏMKİRLİ 

                  DEYİMLƏR 

 ÖLMƏDİ, ŞƏHİD OLDU... 

  Doğmalar dedilər, yaxınlar dedilər, 

sənin nə yaşın var ki, düşmən qabağına ge-

dirsən? Bilirsənmi, getdiyin yerdə ölümün, 

qan-qadanın olduğunu? Dedi, mən uşaq de- 

yiləm, Vətən dardadır, onu qurtarmaq la-  

zımdır. Axı siz hardan bilirsiniz mən ölümə 

gedirəm? Yaxşı bilin, mən ölümə yox, 

öldürməyə gedirəm. 

  Eşitmədi, dinləmədi doğmalarını, ya- 

xınlarını. Heç vuruşmaq üçün yaşı da çat- 

mırdı, tərləməmişdi bığ yeri. Amma onda 

Vətən sevgisi, kişi dəyanəti vardı. 

  Dediyi kimi də elədi, vuruşdu, neçə-

neçə düşmən əsgərini öldürdü, amma özü 

ölmədi, şəhid olub Tanrının ən sevimli bən-

dəsinə çevrildi... 

                                                                       

  DÜNYA 

  

 Kürəyi enli, tökmə bədənli bir gənc 

vardı torpağın üstündə. Yeriyəndə yer tərpə- 

nirdi, hər atdığı addımının ağırlığını hiss 

edirdi ana torpaq. Qürur duyurdu üstündə 

gəzənlə. 

  İllər keçdi, zaman gəldi, enli kürəkli, 

tökmə bədənli gənc qocaldı, arıqlayıb bir 

dəri, bir sümük oldu. Tanrının verdiyi iki 

ayaqla gəzə bilmədi, üçüncüyə - əsaya ehti-

yac duydu. Əsa kömək, dayaq oldu onun 

torpaq üstündə qalmağına. Bundan sonra 

torpaq hiss etmədi, duymadı üstündəki ağır-

lığı. Sanki üstündə kimsə yox idi. 

  Ey namərd dünya, sən necə də aman-

sızsan!.. 

                                                                  

 R.BEHRUDİ VƏ DAR AĞACI 

  

 Rüstəm Behrudi dar ağacına yaxın- 

laşıb əllərini sinəsində çarpazladı təzim edib, 

dar ağacına salam verdi. Dar ağacı 

qarşısındakını təpədən dırnağa kimi süzüb 

işıqlı bir təbəssümlə güldü və şairə dedi: 

“Şair, mən yaşımım tarixini, nə vaxt burda 

qurulduğumu bilmirəm. İlk qurbanımın kim 

olduğundan, onun günahlımı, günahsızmı 

olduğundan da xəbərim yoxdur. Hər zaman 

hüzuruma gətirilənlərin sifətlərində qorxu, 

yalvarış  görmüşəm. Amma sənin sifətində 

nə qorxu var, nə də yalvarış. Əksinə 

mübarizlik, qorxmazlıq və ədəb var. Mənə 

ilk salamı da sən verdin. Ona görə də sən 

asılmayacaqsan şair, səni bağışladım. Get, 

başını sal aşağı yaz, yarat. Sən millətə 

lazımsan...                                                            

                                                                         

  DƏRDLIYƏM... 

  

 Dedim, dərdliyəm. Dedilər, dərdini 

dərd bilənə danış. Eşitmədim onları. 

Başqaları kimi mən dərdimi dərd bilənə yox, 

gülə, çiçəyə, ağaca, daşa danışdım. Mən 

danışdıqca güllər, çiçəklər yavaş-yavaş 

soldu, ağaclar illərdir suya həsrət kimi 

qurudu, min illərdir yerindən tərpənməyən 

daşlar param-parça oldular. Dərdimin bu 

qədər ağrılı, acılı olduğunu bilməmişdim. 

Tanrım, bu nə dərd idi, vermişdin mənə? O, 

gülünü, çiçəyini soldurdu, ağacını qurutdu, 

daşını param-parça elədi. Bəlkə indi də 

dərdimi sənə danışım? Bəndələrin deyirlər 

ki, sən dərd verəndə, onun dərmanını da 

verirsən. Eləsə, verdiyin dərdin dərmanını da 

ver. Ver ki, bəxş etdiyin ömrü də sağlam 

yaşayım... 

                                                                

  YEDDİNCİ QATDA 

  

 Rahat oturmusan göyün yeddinci 

qatında. Yerdən sənə qədər ucalan ah-nalələ- 

 

lərdən xəbərin yox kimi aparırsan özünü.  

 Haqq, ədalət, mürvət ayaqlar altına 

atılıb, tapdalanır belədən-belə, elədən-belə. 

Həqiqətin gözünə baxan yoxdur, həqiqət kor 

olub, ədalət ədalətliyini itirib. Nə olar, otur- 

duğun o yeddinci qatdan bir aşağı bax və 

həqiqəti, ədaləti qaytar yaratdıqlarına... 

 

   YERİN QƏZƏBİ 

  

 Xeyli var idi ki, yer göyə qəzəbliydi. 

Zaman-zaman onun suyunu buxar şəkilində 

əlindən alırdı. Ancaq geri qaytarmırdı. 

Onunsa, suya böyük ehtiyacı vardı. Böyük 

zəhmətlə cücərdib altından üstünə çıxardığı 

bitkilər susuzluqdan yanıb kül olurdu. 

Zəhməti puç olan torpaq göyüm-göyüm 

göynəyib, çat-çat olurdu. İnsafsız göy isə 

yerdən aldığı suyu yağış kimi yerə 

göndərmirdi. Narazılıq edib, irad tutanda da, 

qara buludlardan şikayət edirdi. Bir gün uca 

Tanrı göyün bəhanəsinə son qoydu. Göy 

üzünə sinəsi dolu qara buludlar göndərdi. 

Qara buludlar ağır yükdən az qalırdı ki, yerə 

dəyə. Göy üstündəki ağır yükdən azad olmaq 

üçün dəli bir nərə çəkdi, ildırım çaxdı və 

güclü yağış yağmağa başladı. Yükünü 

boşaldan buludlar bir azdan çıxıb getdilər. 

 Yerin sevinci hədsiz idi. Təbəssümlə, 

- sənə şükür yerin, göyün sahibi, - dedi...                 

                                                                             

  DANIŞDIM... 
  
 Salxım söyüdün kölgəsində görüş- 

dük. Yanbayan oturduq, sakit, dinməz. Sən 

məndən cəsarətli çıxdın. Dedin, bir şey 

danış. Mən danışdım. Danışdım, kəndi- 

mizdən, onun təmiz insanlarından, hava-

sından, suyundan, dağından, dərəsindən. 

Danışdım qoca palıdından, uca çinarından. 

  Gördüm fikrin heç məndə deyil, 

xəyalın dağılıb uzaqlarda gəzir. Soruşdum: 

“Məni dinləyirsən?”. Könülsüz və laqeyd 

halda dedin: “Hə, danış, maraqlı danışırsan”. 

  Könülsüz cavab verməyini, eyhamını 

başa düşdüm. Sən məndən ilahi sevgidən, saf 

məhəbbətdən, səni dəlicəsinə sevməyimdən 

danışmamı istəmisən. Gör mən nələrdən 

danışmışam, ilahi! Ay mənim... 

  NƏ OLAR... 

   

 İnsanlar, siz xəta etmisiniz, qartalın 

səmasını, palıdın dözümünü, çinarın ucalı-

ğını, mərdin mərdliyini əlindən almı-sınız. 

Bildinizmi, anladınızmı, bunlardan sonra 

həyatda nə qaldı? Blmədiniz! Bilsəydiniz be-

lə bir yaramazlığı eləməzdiniz. Qalan səma- 

sızlıq, dözümsüzlük, alçaqlıq, namərdlik ol- 

du. Haqqa gəlin, insanlar, qartalın təmiz sə-

masını, palıdın dözümünü, çinarın ucalığını, 

mərdin mərdliyini qaytarın. Həyat açıq 

səmasıyla, dözümüylə, ucalığıyla, insanların 

mərdliyi ilə gözəldir. İnsanlar, nə olar, heç 

nəyin, heç kimin haqqını əlindən almayın!.. 

 

  BİLMİRDİLƏR... 

                                    

 Bu yolun sağıyla gedənlər, soluyla 

gedənlər bilmirdilər bu yola baxmaqdan 

döyənək olmuş bir baxışı tapdalayırlar. Ana 

illərdi bu yolla yola salıb arxasınca su atdığı 

oğlunun qayıtmasını gözləyirdi. Amma 

oğlunu aparan insafsız yol onu geri 

qaytarmırdı. Və heç vaxt da qaytarma- 

yacaqdı, yüz il, min il keçsə belə. Ananın 

oğlu ölməmişdi. Şəhid olmuşdu. Şəhidlərsə 

yerdə yox, Tanrının yanında olurlar. 

                                                                               

 GÖZ YAŞIMI QOYDUM... 
  

 Atamın anamın qəbrini ziyarət etmək 

üçün qəbirstanlığa getdim. Hamı kimi əli 

dolu güllə, çiçəklə getmədim. Bir ürək 

anasızlıq, atasızlıq dərdimi apardım. 

Sinədaşlarına nə çiçək qoydum, nə də gül. 

Sinədaşlarına göz yaşlarımı səpdim, 

başdaşlarına öpüşlərimi qoydum.        

 Və beləcə ata, ana ziyarətim başa 

çatdı... 

                   ALIN YAZISI 
  
 Tanrım, deyirlər alın yazısını sən 

yazırsan, amma bilmirəm doğru deyirlər, ya 

sənin böyüklüyünü göstərirlər. Eləsə, niyə 

yaxşı adamların alın yazısını pis, pis 

adamların alın yazısını yaxşı yazırsan? Sən 

də ədalət meyarını itirirsənsə, onda sənin 

yaratdığın bəndələrindən bunu gözləmək 

əbəsdir. Neçə ki, gec deyil, on il yataq 

xəstəsi olan gözəlin alın yazısını poz, 

yenisini yaz. Yazmaq istəmirsənsə, birdə- 

fəlik canını al, əzablardan qurtarsın. Vallah, 

billah, bəndəsini sevən ona belə alın yazısı 

yazmaz... 

                                                                                     

  ÖZÜMÜNKÜLƏR 

  

 Siz məni tapdalayın, ayaqlayın. Mən 

də qürurlanım, fərəhlənim, zövq alım. Bilim 

ki, daha yad ayağı kürəyimi yağır 

eləməyəcək. Bilim ki, bundan sonra əkilib, 

səpilib, yığılıb məhsulumla düşmən qarnını 

doyurmayacam. Doğmalarım üçün ayaqaltı  

olacam, onlar üçün var olacam, onlar üçün, 

yalnız və yalnız onlar üçün. Çünki onlar 

mənim övladlarım, mən onların anasıyam... 
 

  QOCA PALID 
  

 Ehey!.. Qoca palıd, ən cavan buda-

ğında saxladığın o tənha yarpaq nədir? Bəlkə 

yaza aparmaq istəyirsən? Görürəm cavan 

budaqlarını tərpədirsən, onlara arxayınsan, 

amma yanılırsan, apara bilməzsən. Burax, 

yerə düşüb torpağa qarışsın. Həyatın gedişatı 

gəlimli, gedimlidir... 

                                      

  ÖZÜNƏ GƏL... 
  
 Yenə kədərli, qəmli görünürsən. 

Sanki gəmilərin dəryaya qərq olub. Özünə 

gəl, özünə. Bir özündən soruş, mən niyə 

qəmli, niyə kədərli olmalıyam? Mən ki, 

güllərin, çiçəklərin ətrini, torpağın qoxusunu 

duyuram. Məgər sevinmək, xoşbəxt olmaq 

üçün bunlar bəs eləmir mənə? Axı bir ömür 

bunları görməyənlər, duymayanlar var... 

                                                                                                       

  GÜCLÜYƏM... 
  
 Heç bilirsən, mən necə güclüyəm, 

yenilməzəm? Bilməzsən. Deyəcəksən, cılız 

bədəndə hansı güc, hansı yenilməzlik olar? 

Haqlısan. Mən cılızam, balacayam, enli kü- 

rəyim, tunc bədənim, əyilməz qolum yoxdur. 

Amma mənim cılız bədənimdə ulusunu, 

onun insanlarını, dağını, daşını ilahi bir 

məhəbbətlə sevən ürək var. Mən ürəyimdəki 

sevgiylə güclüyəm, yenilməzəm...    

            VƏTƏN OLAN TORPAQ 

  

 Bu gün üstündə gəzdiyin torpağa 

Vətən deyirsən. Unutma, torpaq hər adama 

Vətən olmur. Torpağın Vətən olması üçün 

əvvəl onun şərtini qəbul etməlisən: “Öldür 

məni, dirildim səni”... 

  Düşünmə ki, bu sondur. Yox, son 

deyil, bəlkə də öndü. Özünü öldürtdürüb, 

səni yaşadan torpağı düşməndən gözünün 

bəbəyi kimi qorumalısan. Onun yolunda qan 

tökməlisən, can verməlisən. Bundan sonra 

torpaq sənin üçün Vətən olur, Ana olur... 

                                                                                                                                

 ZAMAN VƏ MƏN 
  

 Dünyaya gələndən zamana yoldaş 

oldum. Yol getdim deyə, gülə. Nə o məni 

qabaqladı, nə də mən onu. Beləcə illərlə 

aramızda nə umu oldu, nə də küsü. Artıq 

yaşlaşmışam, zamanla ayaqlaşa bilmirəm. 

Ona narazığılığımı bildirirəm, ondan giley 

eyləyirəm, “bu qədər sürətlə getmə”, - de-

yirəm. Amma zaman məni eşitmir. Sürət 

götürüb. Yaman tələsir, yaman. Bilmirəm 

hara?  

 Zaman, sən nə yamansan, nə insaf- 

sızsan. Mənim yaşımı nəzərə al, nə olar, bir 

balaca yavaş get, yavaş... 
                                                                                                                                 

  TƏK QALDIM... 

  

 Qamətim əyildi, yerişim ləngidi. Gur 

danışığım, qəhqəhəli gülüşüm dünəndə qaldı. 

Dostlar, tanışlar uzaqlaşdı məndən. Tək 

qaldım, kimsəyə lazım olmadım - qurumuş 

ağac kimi. Kiminlə həmsöhbət oldum, dedi, 

bir az ucadan danış, eşitmirəm. Kiminlə yol 

yoldaşı oldum, dedi, bir az ayaqlı ol. Tanrım, 

bu nədir, yoxsa məni uşaqlığıma qaytar-

rırsan?!. 
 

  TORPAQ 

 

     Mən sənə lazımam - üstümdə yaşa- 

mağın, gəzməyin, dolanmağın üçün. Mən 

sənə lazımam - bir ömür rahat yaşamağın 

üçün. Mən sənə lazımam - həyatının sonunda 

qoynumda yatmağın üçün. Nə qədər ki, 

çanında can var, qoru, məni. Mənim adım 

Torpaqdır, Torpaq... 

 

  İNSAN QITLIĞI 
  
 Tanrım, bu qədər adam yaratmaq 

olarmı? Bunun yeməyi var, içməyi var. 

Torpaq şoranlaşır, hava zəhərlənir, 

xəstəliklər baş alıb gedir, müharibələr 

səngimir. Hər gün yeni-yeni müharibə 

ocaqları yaranır. Ədalət, həqiqət, insaf, 

mürvət yoxa çıxıb. Bütün bunların günahı 

adamlardadır, adamlarda. Tanrım, bilirsənmi 

ki, bu gün dünyada adam çoxluğu, insan 

qıtlığı var?.. 

                                                                 

        AYAQLARIM  
  

 Bu gün ayaqlarım dərd olub mənə. 

Elə bilirdim bir ömür mənə sadiq yoldaş 

olacaq, ürəyimin istədiyi yerə bədənimi o 

aparacaq. Amma onun heç yoldaşlığı 

yoxmuş. Tərpənmir yerindən elə mənə əzab 

verir. Ağır yük olub bədənimə, dərd, ağrı 

verir ürəyimə... 

                                                                                                                                           

 ALDANMA, BADAM AĞACI... 
  

 Qışın iki günlük ilıq təbəssümünə 

aldanma, aldanma badam ağacı. Birdən 

aldanıb çiçək açarsan ha. Açma! Qışın qarı 

var, boranı var. Birdən qarı yağar, boranı 

olar. Çiçəklərin solar, bar gətirə bilməzsən. 

Sənə barsız deyib, qurumuş ağac kimi 

kəsərlər. Sonra da oda atıb yandırarlar. 

Unutma, unutma badam ağacı, həyatda bir 

dəfə səhv eləmək, bir ömür əzab 

çəkməkdir... 
 

              BİLMİRƏM 

  

 Sənə deyəcəyim bir kəlmə sözə görə 

səninlə görüş yeri və vaxtı təyin eləmişdik. 

Mən çoxdan görüş yerindəyəm. Dediyimiz 

vaxtdan xeyli keçib. Amma sən hələ 

gəlməmisən. Bilmirəm gələcəksən, ya 

gəlməyəcəksən. Ümidim tükənməyib. 

Gəlsən “hə” deyəcəksən, ya “yox” deyə-

cəksən, onu da bilmirəm. Bunu  unudub sənə 

deyəcək sözümün məşqini edirəm. Gəl, gəl, 

gözüm sən gələn yolun yorğunudur. Gəl, ya 

məni İlahinin yanına qaldır, ya da məhv elə...    
                                                                                                                                        

  ŞEİRDİR... 
  

 Şair qələm, dəftər götürüb çağlayan 

bulağın başına getdi. Məqsədi bulağa şeir  

yazmaq idi. Bulağın ecaskar səsini, həzin 

nəğməsini dinlədi. Sonra şeirini yazmaq 

istədi. Amma nə illah elədi söz tapa bilmədi. 

Bulağın başında göy çəmənlikdə oturub 

fikirə getdi və birdən axtardığını tapıbmış 

kimi dedi: “Məgər, bulağın bu şırıltısı 

nəğməyə çevrilmiş şeir deyilmi?!. 

      

 SƏNƏ ÇATACAQ 
  

 Bilirəm, mənim ölüm xəbərim 

hamıdan qabaq sənə çatacaq. Bilmirəm, 

mənim olümümə sevinəcəksən, ya için- için 

ağlayacaqsan? Amma onu bilirəm ki, mənim 

necə əzab çəkib ölə bilməməyimə 

heyfislənmisən. Gözümdən uzaq olub, 

Tanrıya əl açıb ondan mənə ölüm istəmisən. 

Tanrı illərlə səni eşitməyib. Dözməmisən, 

bezmisən mənə qulluq etməkdən. Bir gün 

mən yataq xəstəsini xəstə anamın ümüdünə 

qoyub getmisən. Artıq mən yoxam, dərdimi 

də özümlə aparmışam. Qayıt, qayıt xəstə 

anama həyan ol. Yoxsa Tanrının qəzəbinə 

gələrsən... 
                                                                                                                        

 MƏNİ EŞİTMİRSƏN 
   

 İllərdir üzümü sonsuz göylərə tutub 

Tanrıya dua edib ona yalvarıram: “Tanrım, 

nə olar, son qoy xəlq elədiyin dünyanın baş 

alıb gedən haqsızlığına, ədalətsizliyinə. Elə 

elə ki, nə əzən olsun, nə əzilən, nə işğalçı 

olsun, nə işğal olunan. Çoxdan nizamı 

pozulmuş dünyanın nizamını özünə qaytar. 

Axı yerin, göyün yiyəsi səni bilmişik. Amma  

səndən səs çıxmır, ya məni eşitmirsən, ya da 

daha yerin, göyün yiyəsi olmaqdan imtina 

etmisən. Bəlkə də yeri, göyü qoluzorlulara 

vermisən... 
                                                                                                                                    

 KİMİ QINAYIM 

  

 Yaddaşımda mənə dost deyən neçə-

neçə adamın adı vardı. Sayıb qurtara 

bilmirdim. Vaxt keçdi, zaman dəyişdi. 

Çoxları yaddaşımdan silinib yox oldu.  

 Axtardıqlarımı tapa bilmədim. Sanki 

heç yaddaşımda olmayıblar. Axı hələ 

yaddaşımdan şikayətim yoxdur. Bəs onda 

niyə xatırlaya bilmirəm, mənə dost 

deyənləri? İndi mən kimi qınayım, 

zamanımı, yoxsa zamanın içində itib-

batanlarımı?..  
                                                                                             

  ŞIĞIDI 
  

(Mübariz İbirahimovun əziz xatirəsinə) 

  

 Atalarımızın gözəl bir deyimi var: 

“Vuran oğul atasına baxmaz”. 

  Gəlişini heç kimə demədən, qəflətən 

sonsuz səmalardanmı, yoxsa dəryayi- 

Xəzərdənmi bir ağ atlı oğlan çıxdı meydana. 

Lazım gəlsə yox, lazımdır, özü də lap 

çoxdan lazımdır deyib, yel qanadlı ağ atını 

əbədi və əzəli düşmənimizin üstünə sürdü. 

Sürmədi, şığıdı. Qartal ovuna şığıyan kimi. 

Baş bir yana, leş bir yana. Ermənilər yaman 

çaşdılar, yaman qorxdular. Son illər beləsini 

heç görməmişdilər. Onların üstünə gələn 

insan deyildi. Ayrı bir varlıq idi. Bu varlığın 

kürəyi nəhənk bir dağ idi, arxasında yüzlərlə 

insan gizlənərdi, qolları sanki tuncdan 

tökülmüşdü. Qaranlıq gecəyə işıq saça-saça 

insan yox, əjdaha gəlirdi. Bu əjdaha elə belə 

gəlmirdi. Gəlirdi ki, yad yerdən müqəddəs 

torpağımıza düşmüş alaq otlarını kökündən 

kəssin. Və elə kəssin ki, bir də bu zəhərli 

alaq göyərməsin, kök atıb çoxalmasın... 

İLHAM SALMANLI  
                                       

ƏBƏDİYAŞAR ŞƏHİDLƏRİMİZƏ  

              

Dünən əldə silah bir əsgər idin, 

Bu günsə yurdunun qəhrəmanısan. 

Dünən sabahlara gedən ömürdün, 

Bu gün yurd ömrünün sən davamısan. 

 

Ömrünü torpağın ömrünə qatdın, 

Torpağın ömrütək yurdda boy atdın, 

Torpaq anamıza bizdən tez çatdın, 

Gözün aydın, ANA, İGİD doğmusan! 

 

Vətənə məhəbbət, düşmənə nifrət,  

Əqidən əyilməz, sarsılmaz cürət, 

Vətən torpağından aldıqca qüvvət 

Bu boyda cahana necə sığmısan? 

 

Dağlardanmı aldın dağ qüvvətini? 

Göstərdin Vətənə  məhəbbətini, 

Oğultək sən aldın şan-şöhrətini, 

Vallah, bu dünyanın ən xoşbəxtisən. 

 

Zamanı çevirdin tarıxə yazdın, 

Müqəddəs söz kimi dillərdə gəzdin, 

Adınla hər yerdə çağrıldın, hər gün 

Əllərdən düşməyən bayraq olmusan. 

 

Torpaqda döyünür indi ürəyin, 

Torpaqtək ulusan, göylərtək dərin. 

Sən qürur yerisən boyük millətin- 

Müqəddəs and yeri, yurd inamısan. 

 

 

Ana laylasından aldın sevgini, 

Ata qüruruna güvəndin, baxdın, 

Bir vaxt arzulara sığmaz ömürdün, 

İndi arzuların yanan şamısan. 

 

Heykələ dönmüsən, boylan hər yana, 

Boylan doğma yurdun Azərbaycana. 

Sənə oğlum deyir hər ev, hər ana, 

Millət sevgisini sən qazanmısan, 

 

İgidlik əslindən, kökündən gəlir, 

Alovun ocaqtək köksündən gəlir, 

Məhəbbət ananın südündən gəlir- 

Ana sevgisinin ilk nübarısan. 

 

İgidlər torpaqdan-qandan göyərər, 

Məhəbbət ürəkdən, candan göyərər, 

Bir vətən eşqiylə min can göyərər, 

Torpağın ömrüsən, dağ vüqarısan. 

 

Ana sevgisini bizdən tez tapdın, 

Ölməz şöhrətini göyə ucaltdın, 

Bölünmüş torpaqdan Vətən yaratdın, 

Yurdunun inamı, etibarısan. 

 

...Hər gün bayrağına salam verərdin, 

Bu günsə bayrağın sənə baş əyir. 

Kim deyir yox olub, çıxıb getmisən? 

Vətən torpağında ruhun göyərir!... 

 

SİRR DÜNYA... 

 

Daha öyrənmişəm hər əzabına, 

SİRR dünya gözümdə bir qız kimidi… 

Mənimlə oynayan hər bir oyunu                              

Təzə mahnı kimi, avaz kimidi… 

 

Çalınır əlində tarı, kamanı, 

Qaynayır ortada yaxşı-yamanı, 

Gözləyir zamanı, biçir samanı,  

Əkinçi əlində dəryaz kimidi. 

Sığalla başını, tumar çək telə, 

Oxşayıb könlünü, bacar, al ələ, 

Bir üzü oxşayır incə gözələ, 

Bir üzdə hələ də quduz kimidi... 

 

Tutanda üzünü payıza doğru, 

Sanki təbiətin yarılır bağrı, 

Elə möhürləyir yolu-cığırı,  

Elə bil təbiət sonsuz kimidi.  

 

Yol alıb gedəndə üzü payıza, 

Çəkir asta-asta səni ayaza, 

Özü qurduğunu o poza-poza 

Bəyaz köynəyində bumbuz kimidi... 

 

...Gecə də, gündüz də buludu ağdı…  

Sanma ki, ulduzlar yerdən uzaqdı, 

Ulduzlar ağ donda yerdə qonaqdı, 

Yer də, göy də bu gün ulduz kimidi… 

 

ÇATARMI ƏLİM               
                  

İnsan kimi yorulmuşam- 

Bəlkə, dönüm torpaq olum? 

Ağac kimi bitim yerdə 

Üstündəki yarpaq olum? 

                                                                                                      

İnsan kimi yorulmuşam,  

Gedim, bəlkə, şimşək olum.  

Buludlarla qoşalaşım,  

Şimşəklərə kömək olum. 

  

İnsan kimi yorulmuşam, 

Şimşək olum, göydə çaxım.  

Dönüm göylərin sirrinə,  

Yağış olum, yerə axım. 

 

Bəlkə, buludlar istəyir 

Mənimlə qoşa uçmağı.  

Məni göstərmək istəyir-  

Səmaya gələn qonağı.  

 

Yorulmuşam, yorulmuşam, 

Gedim göylərin qatına. 

O yerlərdə at oynadım,  

Minim göylərin atına. 

 

Gedim göylərin göyünə, 

Sirlərinə sirdaş olum.                                                                                                                    

Axı qardaşım ordadı,  

Qardaşıma qardaş olum.  

 

 

 

 

 

 

Hər nəyim var burda qoyum,  

Gedim dünyanı o başa.  

Yerdə qalan kölgəmə mən  

Göydən eyləyim tamaşa. 

 

İnsan kimi yorulmuşam,  

Axıb çayda suya dönüm.  

Çöllər keçib, düzlər aşıb                                                                                                            

Yeni bir dünyaya dönüm. 

 

Ulduzlara əl eləyim, 

Göydən nərdivan sallasın.  

Yerlər yaman qaranlıqdir,  

Ay yolumu işıqlatsın. 

  

İnsan kimi yorulmuşam, 

Mən-mənsiz dünyanı gəzim.  

Tapıb öz dünyamı bilim.  

O yerlər məni sevməsə,  

Qayıdım dünyama gəlim,  

Qayıdım dünyamda ölüm... 

 

Yol qaranlıq sonsuz yoldu,                                                                                                       

Hardan keçim hardan gəlim?                                                                                                                  

İnsan kimi yorulmuşam,  

Gəzim dünyanı dincəlim ... 

 

Cadulanıb, sehirlənib,  

Sirr içində möhürlənib.  

Dabanımdan asılmışam,  

Sonsuz olan bu dünyanın  

Ümidinə qısılmışam,  

İnsan kimi yorulmuşam... 

 

İnsan kimi yorulmuşam ...                                                                                                

Saflaşmışam, durulmuşam.  

Dünyada az-çox olmuşam,  

Aparın hər yerdə gəzim,  

Qalsın dünyada izim.... 

 

İnsan kimi yorulmuşam, 

Gedim göylərdə dincəlim.  

Ayılanda əl uzadım                                                                                                             

Allaha çatarmı əlim?...    

 SƏYAVUŞ  MÜSLÜM 
 

                 ÇARƏSİZLİK 
 

    Avqust ayının ortaları idi. İstidən şəhər 

sanki qızların yanaqları kimi al- qırmızı 

rəngə boyanıb pörtmüşdü. O, iş tapmaq 

ümidi ilə bu gün də səhər ertədən evdən 

çıxıb Bakının küçələrini veyil-veyil do-

lanırdı. Qayğıların əsiri olmuş, həqiqi 

kimliyini unutmuşdu. Xəyalları göylərdə 

ceyran tüpürcəyi kimi gəzişirdi. Tövlənin 

qabağında yerə yıxılmış çalğıya yapışıb 

qalmış mal təzəyi kimi pis günlərdə onun 

həyatından qopmaq bilmirdi. Divarlarda, 

dayanacaqlarda  bütün elanlara baxırdı. 

Elanlar kino lenti kimi uzansa da özünə 

uyğun bir işin qulpundan yapışa bilmirdi. 

Günəş isti nəfəsini üzünə üfürdükcə, al-

nından, bədənindən axan tər dabanını 

yalayırdı. Aclıq və susuzluq ona təkliyini 

hiss etdirmir, onunla birgə addımlayırdı. 

Sanki qarın boşluğunda simfonik orkestrın 

konserti keçirilirdi. Gücsüzlüyünü hiss edir, 

sünbül tarlaları kimi yırğalanırdı. Yemək və 

su almağa pulu yox idi. Bir sözlə, cibində  

siçanlar oynayırdı. Parka çatıb su krant- 

larının birindən  su içməyi düşünürdü. 

 Telefonunu cibindən çıxarıb mail 

ünvanını yoxladı. Bom-boş idi. Bu neçə gün-

də atdığı CV -lərin heç birinə cavab gəl-

məmişdi. Parka çatanda su içmək istəyi 

ürəyində elə istək olaraq da qaldı. Parkın 

bağbanları krant başlıqlarını çıxarıb özləri ilə 

aparmışdılar. Bilmədi buna görə bağbanlara 

söysün, yoxsa onlara haqq qazandırsın. Axı 

adamlarda da günah çoxdur. Sudan istifadə 

edəndən sonra krantı açıq qoyub çıxıb 

gedirlər. Su parkı basır, çəmən həddən artıq 

suvarıldığı üçün gölməçələr yaranır, belə 

əməllərlə bağbanların işlərinə maneçilik 

yaradırlar. Tərslikdən parkda bağbanlardan 

heç kim gözə dəymirdi. Allah bilir özlərini 

hansı kolluğun dibinə vurub mürgüləyirdilər. 

Bir az addımlayandan sonra gözü skamyanın 

üzərindəki yarımçıq su butulkasına sataşdı. 

Heç nə düşünmədən butulkanı birnəfəsə 

başına çəkdi. Skamyanın bir küncünə zeytun 

ağacının kiçicik budağının kölgəsi düşürdü. 

Həmin tərəfdə oturdu. Başını kölgənin altına 

pərçimlədi, daha sonra yuxarı qaldırıb 

kölgəsində oturduğu zeytun budağına baxdı. 

Günəş az qala bütün hirs, hikkəsi ilə ona 

seyrək yarpaqların arasından göz ağardırdı. 

Başını aşağı saldı. Gözünü yerdə bir nöqtyə 

zilləyib bir müddət donuq qaldı.  Balaca 

qardaşını düşündü. Eh, kefdədir o. İndi ata 

evində oturub hər şeyi xımır-xımır yeyir. 

Vaxtında ağılı oldu, atası nə dedisə ona əməl 

elədi dinməz-söyləməz. Qılığa girməyinə də 

söz ola bilməz, şirindilli, başıaşağı, üzüyola 

oğlandır. Atasının məsləhəti ilə kənddən bir 

qız aldı ki, od parçası. Dörd uşaqları da var 

indi. Atasının o boyda mal-mülkü də qalacaq 

ona. İki ev, torpaq sahəsi, həyət-baca, maşın, 

mal-qara. O da vaxtında başqasını sevirdi. 

Atası bu izdivacı istəmədiyi üçün sevgisinə 

dərin bir quyu qazıb üstünü torpaqladı. Kiçik 

qardaşı yaxşı bilirdi ki, atasına qarşı çıxsa, 

indi yaşadığı rahat həyatından  keçməli 

olacaqdı. Rahatlığı naminə robot kimi 

yaşamağı hər şeydən üstün tutdu. Qardaşını 

qınayırdımı? Əlbəttə, yox. Özünün düşdüyü 

vəziyyətə bax! Bir həsirdir, bir də 

Məmmədnəsir. Utanmasaydı əl açıb 

dilənərdi  bəlkə də. Bu neçə gündə bir neçə  

dəfə ağlından da keçmişdi. Dilənmək, ya da  

oğurluq etmək. Gic-gic fikirlərin əsirinə 

çevrilmişdi, amma belə şeyləri edə bilməzdi. 

Oğurluqla fahişəliyin üstü tez açılır 

eşitmişdi. Etdiklərinin üstü açılsa, ölüm 

ondan yaxşı olardı.  Kim onu bu hala 

salmışdı. Əlbəttə özü. Vaxtında atasına qulaq 

asıb kəndə qayıtmadı. Atası dəfələrlə ona 

kənddə sayılıb-seçilən imkanlı ailələrin 

birinin qızını alıb evlərin birində, 

valideynlərinin dizinin dibində oturub,  həm 

özünə güzəran qurmağı, həm də vali-

deyənlərinə həyan olmağı təklif etsə də, o, 

bunların hamısının üzərindən xətt çəkib 

sevgisinin iziylə gəlib şəhərdə qərar tutmuşdu.  

O vaxt şəhərli qızı öz sevgisini hər şeydən 

üstün tutdu. Atası heç olmasa gəlin kənddə 

yaşayın desə də, bir xeyri olmadı. Şəhərli qız  

kənddə yaşaya bilməzdi. Məcbur olub şəhərdə 

kirayə evdə yaşamağa başlamışdı. Məcbur 

olub deyəndə ki, o, bu sevgiyə qədəm 

qoyandan bütün bunları bilirdi. Bilirdi ki, 

kənddə heç cür yaşaya bilməyəcəklər. Amma 

bu onu o qədər də maraqlandırmırdı. Sevgisinə 

görə hər şeyə hazır idi. Atası bu məsələdə nə 

qədər canfəşanlıq eləsə də, anası bu söhbətlərə 

qarışmır, ağzına su alıb otururdu. Bəlkə də, 

oğlunun şəhərli qız alması onun da ürəyincə 

deyildi, amma bu barədə bircə kəlmə də dilinə 

gətirmirdi. Bütün bunlara görə özünü günahkar 

sayırdımı? Yox, heç bir misqal da özündə 

günah görmürdü. Atasını başa düşə bilmirdi. 

Yəni öz sevdiyi ilə evləndiyi üçün onu niyə hər 

şeydən məhrum etmişdi? Niyə onu 

danışdırmırdı? Niyə onun həyat yoldaşını 

gəlini kimi qəbul etmirdi? Yaxşı, körpə 

nəvəsinin nə günahı vardı axı? Anası niyə 

susurdu? O da atasının idarə etdiyi robot idimi 

yoxsa? Bəs qardaşı niyə onu dindirmirdi? Yəni 

bir qardaşı həyatından silmək beləmi asan idi?  

Ata ondan incimişdi tutalım, anasına, 

qardaşına nə olmuşdu axı? Bəlkə, heç atasında 

da günah yox idi. Bəlkə,  o, da öz atasının 

etdiklərinin heyfini ondan çıxırdı. Bilmək 

olmaz, bəlkə, babası da öz atasının heyfinin 

onun atasından çıxmışdı. Bilmirdi. Heç nə 

bilmirdi...  

 Bu dəqiqə suallara cavab tapmaqda 

aciz qalan beyni fırtınalı dənizdə batmaqda  

olan gəmi idi. Beynindəki fikirlər duman kimi 

çəkiləndən sonra ayağa qalxıb parkın 

yaxınlığındakı  “qul bazarı”na sarı yön aldı. 

Kiçik qəsəbədə  yerləşən fəhlələrin yığışdığı 

bu məkana camaat  “qul bazarı” deyirdi. İdman 

lotosunda rəqəm gözləyən adamlar kimi bəlkə 

də, yüzdən artıq adamın içərisində şansına 

düşəcək müştərisini gözləyirdi. Hər ora 

yaxınlaşan adamın üzərinə qarışqalar şirəyə 

girişən kimi daraşırdılar. Əgər fəhlə lazım 

deyildisə, yalnız xam adam bu “bazar”ın 

yanından keçə bilərdi. Çünki buradan keçən 

adam onu nə gözlədiyini bilməli idi. O,  

“bazar”a yaxınlaşanda onun da  başının üstünü  

alıb suallar verməyə başladılar.  Fəhləlik üçün 

gəldiyini bildirib keçib dükanın divarına 

söykəndi. Özünü yamyaşıl ağacın qurumuş 

budağı kimi hiss edirdi. Özü orada olsa da, 

xəyalı özgə yerlərdə tozanaq qoparırdı. 

Ürəyindəki kədər ildırım kimi vururdu onu. 

Yanında bir qrup fəhlə dövrələmə dayanmışdı, 

bəstəboy qızıldiş cavan oğlan çənəsinə yaman 

güc vermişdi. Qızıl dərililərə oxşayan bu oğlan 

axşam Sabunçu kafelərinin birində yeyib 

içəndən sonra həmin kafenin ofsiantı ilə 

elədiyi bazlıqdan qürrələnərək danışırdı. Bir 

nəfər arıq, orta yaşlı adam ona yaxınlaşdı: 

 - Deyəsən buralarda təzəsən? 

 - Bəli. Birinci dəfədir. 

 - Adın nədir? 

 - Ruzigar. 

 - Mənim də adım Məmməddir. Neçə 

yaşın var?  

 - 35. 

 - Ali təhsillisən?  

 - Bəli. 

 - Elə buradakılar yarıdan çoxu ali 

təhsillidir. Çətin olacaq sənə. Buraların da öz  

qayda-qanunları, daha doğrusu, monopolyası 

var. Gərək buranın qanunlarına tabe olasan. 

Yoxsa baş çıxara bilməzsən.  

 - Burada da monopolya var? - onu 

gülmək tutdu.  

 - Bəs necə? O oturanı görürsən? Bax 

qul bazarını o, idarə edir. Kimlər maşına  

gedəcək, kimlər getməyəcək o qərar verir.  

Getdiyin işdən asılı olaraq plan verməlisən 

gündəlik. Plan verməsən,  maşın yaxınla- 

şanda onun adamları səninlə bərabər maşına 

yaxınlaşır, sən müştəri ilə razılaşdığın qiy-

mətdən dəfələrlə aşağı qiymət deyib sənin 

razılaşmanı pozacaqlar. Beləliklə işsiz qala-

caqsan. Yox, əgər müəllimin haqqını çatdırsan 

sənin rahat müştəriyə yaxınlaşıb sövdələşmə 

aparmağına şərait yardacaqlar. Müştəri ilə 

danışmaq üçün qiymətləri müəllim  təyin edir. 

Onun qoyduğu qiymətlərdən aşağı qiymət 

söyləyib bazarın qiymətini öldürmək olmaz. 

Həm də qoyulan qiymətlərdən iyirmi faiz 

müəllimə çatacaq. Sən aşağı qiymətə getsən 

belə yenə də onun təyin etdiyi qiymətin iyirmi 

faizini verməli olacaqsan.  

 Bu sözləri eşidəndə  elə bil başından  

qaynar su tökdülər. Elə, belə şeylərə görə neçə 

vaxtdır işsiz dolanmırdı o? Əvvəl  işlədiyi  

yerdən də haqsızlıqla üzləşdiyi üçün -  müdirin 

işçilərdən rüşvət almaq istəməsinə görə 

çıxmışdı. İndi fəhlə işləməkdən ötrü kiməsə 

haqq verəcəkdi? Heç cür qəbul edə bilməzdi 

bunu. Şəhər onun saflığına, təbiiliyinə xələl 

gətirə bilməmişdi. Bəlkə də həyat yoldaşı onu 

təmiz, vicdanlı olduğuna görə sevirdi, - 

düşündü. Ürəyində özü ilə qürrələndi. Bu çətin 

yolda onunla birgə addımladığına görə ona 

sevgidən əlavə rəğbət də bəslədi. Bu çətin yola 

tək işıq salan sevgiləri idi ki, onları bu yolda 

büdrəməyə qoymurdu. Ruzigar bu sevgidən 

güc alır, bütün çətinliklərə baxmayaraq, 

gələcəyə ümidlə baxırdı. Bunları düşünə-

düşünə pilləkənləri qalxıb beşinci mərtəbədə 

kirayə qaldığı mənzilin qapısına çatıb zəngi 

basdı. Həyat yoldaşı qa- 

pını açdı. Harasa gedən kimi geyinib-

keçinmişdi. Qucağındakı körpəni də geyin-

dirmişdi. Ruzigar evə göz gəzdirdi. Ev bom-

boş idi. 

 - Əşyaları göndərdim. Özüm də gedi-

rəm. Daha belə yaşaya bilmərəm. Məni 

bağışla. Boşanaq. Hərəmiz öz yolumuzla ge- 

dək. Atamla da danışdım. O da ayrıl-mağımı 

istəyir. İstəməzdim belə olsun, amma neylə-

mək olar, belə alındı. Dözə bilmədim belə 

yaşamağa. Bu gənc yaşımda istədiyimi yeyə 

bilmədim, istədiyim kimi geyinə, uşağımı 

istədiyim kimi geyindirə bilmədim-sə, 

sonrasını neynirəm?  

 Bir müddət  hər ikisi susdu. Ruzigar 

uşağı qucağına götürüb pilləkənləri düşməyə  

başladı. Fikirləri səliqəsiz ev kimi tör-töküntü 

idi. Bayaq yolda arvadı haqqında 

düşündüklərini xatırladı. Həyat onu çobanal- 

dadan quşu kimi aldatmışdı.  Onun həqiqət 

bildikləri həqiqət deyilmiş əslində. Əsl həqiqət 

isə gec də olsa şimşək olub çaxmışdı, bütün sel 

suyunu Ruzigarın ürəyinə tökürdü. Arvadı bu 

ayrılıq qərarına bu gün gələ bilməzdi. Hətta 

atası ilə danışmışdı. Bəs bu günlər, aylar 

ərzində niyə bir dəfə də olsun ayrılmaq istəyini  

hiss etdirmədi? Niyə soyuq münasibət gös- 

tərmədi? Niyə qaşqabaq tökmədi? Niyə belə 

elədi axı? Axı Ruzigarın bütün planları onunla  

bir yerdə idi. O bütün çətinlikləri arvadının, 

qızının verdiyi ruh yüksəkliyi ilə keçəcəyinə 

inanırdı. Bəs bundan sonra necə olacaq?  

 

 

Doğma bildikləri onu həyatın ortasında tək 

buraxmışdılar. Ruzigar zərbələrdən nokaut 

olmuş döyüşçü kimi nə baş verdiyini 

anlamırdı. Arvadı bir neçə dəfə verdiyi qərarın 

doğruluğunu ona isbat etmək istəsə də, o, 

soyuqqanlı şəkildə, - buna ehtiyac yoxdur, mən 

səni başa düşürəm 

rəm, - dedi. Saatına baxdı, altının yarısı  idi. 

Bunu hansı məqsədlə etdiyini özü də bilmə-di. 

Arvadı ilə uşağı çoxdan getmişdilər...  

           Telefonuna zəng gəldi. Əvvəl götür-

mək istəməsə də, sonra qeyri-ixtiyari telefona 

cavab verdi. İş üçün müraciət etdiyi şir-

kətlərdən biri idi. Sabah onu iş görüşməsi üçün 

şirkətə dəvət edirdilər. Daha işə ehtiyacının 

olmadığını bildirib telefonu söndürdü. Sanki 

bu şəhəri ilk dəfə görürmüş kimi hər tərəfə 

boylandı. İri addımlarla yeriməyə başladı. 

Daha sonra sürətini bir az daha artırıb qaçaraq 

özünü azad küçələrin ağuşuna tulladı... 

 

DÖRD ŞAM HAQQINDA PRITÇA 

 

Dörd şam sakitcə yanır və yavaş-yavaş 

əriyirdi. O qədər sakitlik idi ki, şamların 

danışdıqlarını eşitmək olardı. 

Birinci şam dedi: “Mən – Səbirəm. Təəssüf ki, 

insanlar məni qorumağı bacarmır. Mənim 

sönməkdən başqa yolum yoxdur”. Və şam 

söndü. 

İkinci şam dedi: “Mən – İnancam. Amma mən 

heç kimə lazım deyiləm, təəssüflər olsun ki... 

İnsanlar mənim haqqımda heç nə eşitmək 

istəmirlər, ona görə də daha yanmağın heç bir 

mənası yoxdur”. İkinci şam da söndü. 

Üçün şam dedi: “Mən – Sevgiyəm. Mənim 

daha yanmağa taqətim qalmayıb. İnsanlar 

məni qiymətləndirmir. Onlar sevməyi bacar- 

mırlar, sevilməyi bacarmırlar”. Üçüncü şam 

da söndü. 

Qəfildən otağa bir uşaq girdi. Sönmüş şamları 

görüb qorxdu və qışqırdı: “Siz neynirsiz? Siz 

yanmalısız! Mən qaranlıqdan 

qorxuram!” – ağlamağa başladı. 

Bu zaman dördüncü şam dilə gəldi: “Ağlama 

və qorxma! Nə qədər ki, mən yanıram, digər 3 

şamı da yandırmaq olar. Mən - ÜMİDƏM!” 

“KORONAVİRUS”LU  DÜŞÜNCƏLƏR 

(“Karantin zədəsi”ni oxuyan belə düşünər də) 

 

 Dünyanın gözəllik arzusunun, estetik 

tamlığının sözlə ifadə olunan inikası bədii 

yaradıcılıqdır. Başqa sözlə desək, bədii 

yaradıcılıq söz adamının öz aspektlərini 

(hadisəyə münasibəti, özünəməxsus nöqteyi 

- nəzəri) ifadə etmək bacarığıdır. Yenilik 

yarada bilməyən yaradıcılıq heç vaxt çox 

yaşamır. 

   Mövzu, ideya kasadlığından əziyyət 

çəkənlərə Cəfər Cabbarlının “mövzu özü 

məni tapdı” deyimini misal çəkirəm. “Əmək 

yaradıcı insanın qüdrəti və sevincidir” 

(Romen Rollan). Bir çox sənət sahələrində 

uğur qazananlar “əməkdar” titulu ilə müka- 

fatlandırılırlar. Anlaya bilmirəm, söz adamı 

yaradıcılığına əmək sərf eləmirmi? Bu şirin 

əzablı zehni əməyi qiymətləndirmək üçün 

sözün doğuluşunun, yanğısının, ona 

xidmətin, həzzini, xoşbəxtliyini yaşamaq 

lazımdır. 

 Mübaliğəsiz deyə bilərəm ki, Pərvanə  

Bayramqızı “Əməkdar söz və qələm” sahibi  

tituluna layiqdir. Kitabın yaxın dostu, hima- 

yəçisi, qoruyucusu olmaq bəşərə ən 

müqəddəs xidmətdir. Pərvanə xanım belə iş 

adamıdır. O, yorulmur, işindən həzz alır, 

gözəlliyi duyur və təbliğ edir, eybəcərliyi 

görür və qamçılayır, onu gözəlləşdirməyin, 

islah olunmasa məhv etməyin yollarını axta- 

rır, inanır ki, eybəcərliyin xislətini dəyiş- 

dirsək dünya düzələr. 

 Ömrümüzün son illərində - gözünü 

bərəldən, simasını bozardan, dişlərini qıca- 

yan Koronavirus adlı taclı mələyin əlində 

əsir qaldığımız vaxtda Pərvanə Bayramqızı 

“Karantin zədəsi”ndən müalicənin yolunu 

tapıb – söz məcunu, yox ey, “karantin 

statusları” ilə. Karantin mövzusu özü 

Pərvanə xanımı tapıb. Bilib ki onu ən çox 

“yaşadacaq” qələm sahiblərindən biri Pər- 

vanə xanım olacaq. Yazıçı xanım “Karantin 

zədəsi” ilə “Karantin xoşbəxtliyi”ni 

birləşdirib yeni vaksin tapıb immunitet 

yaratmağı bacarıbmı? Məncə, hə. Söz ən 

yaxşı loğmanmış... 

 O, ali mənəvi dəyərləri – insana 

sevgini, mərhəmət, məsuliyyət, alicənablıq, 

millət, torpaq, Vətən hisslərini insanlara 

“yoluxdurmaq” amacı ilə “Karantin zədəsi”- 

ini yazıb. Əmin olub ki, insanlar bu ali 

mənəvi dəyərlərə tam “yoluxsa”, hamımız 

“Karantin xoşbəxtliyi” yaşayacağıq. Heyf ki, 

o mənəvi gözəlliklər içdən gəlir, yoluxmur, 

varındısa həmişə sənlə olacaq, yoxundusa, 

düzəlməyin çətin məsələdi... 

 İnsanlığın bu günkü, gələcək xislətini 

düşünən Pərvanə xanımdan karantin nara- 

hatlığı əl çəkmir:  

 “Pandemiya zamanının, karantin döv-

rünün uşaqları böyüyəndə “maskalanmış”, 

bir-birindən çəkinib kənarda dayanan 

vətəndaşlarmı olacaq, bilmirik. Yəqin ki, on-

lar belə rəftara normal baxacaqlar. Gö-

rüşmək, canlı ünsiyyət, toplaşıb “toplantı” 

etmək onlara yad olacaq... Bünövrədən 

“sürünənlər” sinfinə aid olan təhsilimiz bu il 

heç sürünə də bilmədi, torpağa yapışıb 

qaldı”... 

 Ömrümüz pilləli nərdivana bənzəyir, 

müxtəlf mərlələli zaman kəsiyidir. Bəşər 

tarixinə nəzər salsaq, ən uzun ömür də bir 

andır. Təəssüf ki, həmin bir anın hansısa 

onda biri, yüzdə biri, mində biri “Karantin 

fəsli”nə düşdü. Ömrümüzün beşinci -  

“Karantin fəsli”nin gününün, ayının ayrı-ayrı 

anlarına Pərvanə Bayramqızı “Karantin 

statusları” ilə həyat bəxş edib, qəttəzə yeni 

tarix yazıb. Adının “Karantin statusları” 

olmasına baxmayın, əslində yaradıcılıqda 

təkrarolunmaz, uğurlu janrdır. Bu statuslar 

bütün dərd-sərimiz, kövrək kədərimiz, 

maskalanmış halımız, oğurlanmış, icazəli 

azadlığımız haqqında elegiya, məzhəkə, 

yumoreskayabənzər yaradıcılıq üslubudur. 

Yəni “ağlamalinsi” və “gülməlinski”. 

“Koronavirus ədəbiyyatı” dövrü Pərvanə 

xanımın da statuslarında, hekayə və 

publisistikasında yaşayacaq. Tarixin yaxşısı 

pisi olmur, qürurverici və utanmalı anları 

olur. Ömrümüzün “Korona zədəsi” almış bir 

neçə ilində həm də “Korona xoşbəxtliyi” də 

yaşamaq olarmış, qəlbimiz işıqlı, həyatsevər, 

xeyirxah duyğulara bələnsə, yaradıcılıq 

ləzzəti yaşasa. Bu da bir imtahansa, burdan 

qalib çıxanlar aradabir “Koronaqoca”sının 

bəd rəftarından, şorgöz baxışından, acgöz-

lüyündən şikayətlənsə də, sevimli “qo- 

ca”sından razıdırlar: “İndi bu “evdə qal” 

rejimi mənimüçün göydəndüşmə oldu”. Bir 

də Pərvanə xanımın yanaşmasımı, baxış 

bucağımı deyim, yaxud təsəllisimi tamam 

ayrı ovqata kökləyir insanı. Doğrudan ey: 

 “Birdən elə dönəm gələr ki evimizi 

əlimizdən alıb “çöldə qal”, “açıq havada 

yaşa, pozitiv ol!” sloqanı ilə də ömür sürəsi 

olarıq. Cəhənnəm, elədənsə belə yaxşıdı”. 

 Biz doğulandan nənələrimiz qulaq- 

larımıza nağıllar doldurub qızılgülə batırıb 

şirin yuxuyla qatıblar başımızı. Bir vaxt 

yuxudan ayılanda gözlərimizi açar-açmaz: 

 “İlhamə Quliyeva sinəsinə döyə-döyə 

(cavan bir oğlanın gözünün içinə baxa-baxa 

– V.O.)  “Yaşın nə fərqi var ki...” oxudu. 

Buna da təzəlikcə istəyirdim inanam, 

koronavirus söhbəti imkan vermədi. “Yaşın 

nə fərqi var ki...” Niyə yoxdur? Onda niyə 

65-dən yuxarıları evdən çölə buraxmırlar? 

Heyif Qatır Məmməd..., yox ey, İlhamə xa- 

nım bu günü görmədi”... 

 “Korona zədəsi” bizim - Pərvanə xa- 

nımın və mənim beynimizi zədələyibmi, 

yoxsa təzələyibmi, dəqiq bilmirəm, biz har-

dan bilək, TƏBİB  ha deyilik? Məmurların 

ürəyi evləri kimi çoxmərtəbəli və çox-

mənzilli olsa da geniş deyil, onların “qonaq” 

qəbul etməklə heç arası yoxdu. Bütün evləri,  

mərtəbələri, otaqları qamarlayacaqlar ki, 

dəymə hamısı mənimdir. Yazıçı qurd ürəyi 

yeyib, onun yazdıqlarını şərh edən, fikirlərini 

təsdiqləyən mən də. Korona zədəsindən əv-  

vəl də, indi də cəsarətli Pərvanə Bayramqızı 

xeyirxah təklif irəli sürür, mən də tam ra-

zıyam: 

 “Darvazasında ot bitən, istifadə etmə- 

diyiniz evləri verin illərlə kirayədə yaşayan, 

uşağına rahat şərait verə bilməyən ailələrə. 

Bir gün əlinizdən çıxmaqdansa bu yaxşıdır, 

kimsə istifadə edər”. 

 Öz aramızdı düşünməyə dəyər, həm 

də qorxmağa. Maşallah, qorxunun qorxulu 

düşməni cəsarət bizdə də varmış... 

 Böyük Türkün böyük ürəyi, qorxu- 

bilməz gözü, düşmənə qan udduran, nəfəsini 

kəsən əlləri, şax duruşu, uca başı ona dost da 

qazandırıb, xain düşmən də.  Yazıçı xanımın 

bu statusu da “viruslu” olsa da, əlləri çənəyə 

dayayıb fikirləşməyə dəyər: 

 “31 mart 2020-ci ildə bomboş Bakı 

küçələri 1918-ci il 31 martda başqa bir 

virusun (ermənilərin) əməlindən cəsədlərlə 

dolu olub. Hansı daha təhlükəlidir? Ko-

ronavirus, yoxsa düşmən?”. 

 “Test sualı – Aşağıda adı çəkilən şa-

irlərdən hansı koronavirusa aid şeir yazıb? 

Və yaxud koronavirusa daha çox status həsr 

edən feysbuk istifadəçisi kimdir?” 

 “Karantin zədəsi”ndəki test sualının 

birinci hissəsini dəqiq bilmirəm, çünki “aşa- 

ğıda adları çəkilməyib”, diqqətim mənə 

xəyanət etmirsə Aysel Xanlarqızı Səfərlidir, 

ikinci hissəsinə isə gözüyumulu, düşünüb-

daşınmadan cavab verərəm – Pərvanə Bay-

ramqızı. O, bu statuslara “Virusnamələr” de- 

məyi ilə gizli sirrini açdı. Pərvanə xanım 

“Koronaqoca”sına gizli məktublar yazır, 

nəsə pıçıldayırmış. Nəsibə Zeynalova demiş- 

kən, imanımı yandıra bilmərəm, “Virusna-

mələr” yazanda dodaqları tərpəşmirdi axı. 

Ancaq deyəsən “Korona xoşbəxtliyi” ya-

şayırdı.... 

 Hə, yadımdan çıxmamış bir məsləhət 

də verim. Gərək koronavirus vaxtında millət 

vəkilləri seçməyək. Yoxsa millət vəkili ol-

maq üçün koronanənələrin və koro-

naqocaların üzündən, gözündən, nə bilim da- 

ha harasından öpmək üçün “oçered”ə 

dayanan namizədlər milli məclisi də yolux- 

duracaqlar. Deyəcəksiniz, yoluxmuşun nə 

qorxusu?.. Bir də gəlin gözəl - göyçək 

nənələrə imkan verməyək ki, namizədlərlə 

öpüşsünlər, babalar da xəstələnər... 

 Pərvanə xanıma görə, “it bağdan 

açılmaq kimi açılmaq” məsəlinin  əsl mə- 

qamı karantin bitən günün səhəridir”. Ay 

Pərvanə xanım, guya karantin bitəndə 

“Koronamadam” yaxamızdan əl çəkəcək ki? 

Girəcək evə, oturub divanın yumşaq yerində 

oxuyacaq: “səni sevəcəyəm, sən sevməsən 

də”. Başbilən TƏBİB-çilər havayı demirlər 

ki, onu sevin, o, bizim həyat tərzimizə 

çevriləcək, yəni həddən artıq vəfalı madam-

dır, evdən çıxıb bizim başımızı aşağı 

eləməyəcək. 

 Gör nə günlərə qaldıq ki, (Edilyanın 

əlində qalan xaltalı Balaş kimi) ağgünlü itə 

də paxıllığımız tutur. Bir yazıçı dostumuz 

hekayəsindəki itə General adı qoymuşdu. 

Deyirdi ki, rüşvətxor məmurun itidi, 

çoxumuzdan komfort həyat yaşayır, bir gün 

məmurun sürüşkən xanımının qəzəbinə tuş 

gəlir, onun kef çəkməsinə razı olmur və 

zibillik itinə çevrilir. Uzaqgörəndir yazıçı 

dostumuz, bəzi generalların taleyini öncədən 

görürmüş. “Bu karantin rejimində “sms-

icazə” olmadan azad dolaşan itlərə (bəli, 

Pərvanə xanım belə itlərə “sülənən” sözü 

yaraşmır) həsəd aparmasaq, azadlıq bizdən 

küsər. 

 “Evdə qal”ın buqələmun kimi yüz 

rəngi varmış, “evdə qal” həm də əlverişli ya-

radıcılıq mühiti imiş. Pərvanə xanım da ka- 

rantin mahnılarının mətnini yazmağa baş-

layıb, əla ideyadı, heç kimin kitabı oxun-

mayan cəmiyyət çal-çağırdan, “Yanıq Kə-

rəmi”yə qol-qanad açmaqdan ötrü “ölür”. 

Fərqi yoxdu, sözün, mətnin, təki diringə ol- 

sun. Yazıçının 2-ci karantin mahnılarından: 

Yenə qumlu sahil, yenə karantin, 

Bunu yaşamışdıq neçə il qabaq. 

Cərimə kasıba dəyən dəyənək, 

ÜST-tün, TƏBİB-in nəyini bəyənək? 

Sms yazmaqdan barmaq döyənək, 

Ömür karantində quş kimi “uşdu”. 

 Əsl romantik sevgidi. Hər dəfə ka-  

rantin üzüqara qovulub yenidən qayıdan sev-

gili kimi qapını açıb içəri girəndə ona sev-

gimiz daha fövqəladə olur. 

 Biz keçmişə güllə atanlardanıq. Başı-

mıza nə oyun gəlirsə (azar-bezar, sms-icazə,  

maskalanmaq, cərimə) unutqanlığımızın bə-

dəlidir. Pərvanə xanım “araşdırma” aparıb 

xatırladır ki, TƏBİBin kökləri qədim za- 

manlara gedib çıxır: 

Ciyərim yaralıdır, 

TƏBİBə göndər məni. 

 Vurğulayıram ki, indiki TƏBİB Fü- 

zuli babamızın çağırdığı “ey təbib” deyil, 

çox da kəramətinə arxayın olmayın. 

 Gözünüz aydın, Pərvanə Bayramqızı, 

“yaradıcılıq oda”larımızı – sınıq-salxaq av-  

tobusları, metronu par-par parıldayan, bə- 

zəkli tanka bənzəyən avtomobilləri olmayan 

kasıb-kusuba qaytardılar. Sms-icazəsiz gəz- 

məyi də. Ancaq bir şərtlə - altı aydan bir 

vaksinləşməliyik, maskanın altından xəlvəti 

gülümsəməliyik, toyda 151-ci adam olma-  

malıyıq, icazəli hava almalıyıq. Neyləyək, 

buna da min şükür (deyəsən bu şükür bizi 

üzüyola görüb, əcnəbiyə girişə bilmir), 

Bizim dözümümüzün dözümü, səbrimizin 

səbri qalındı. Bir təsəllimiz var ki, hələ çox 

“Korona şedevrləri” yaradacağıq. 

 Üçüncü Dünya müharibəsinin 

ildırımsürətli “Barbarossası” Korona adlı 

taclı (kişimi, qadınmı, təyin edə bilmirəm) 

geniş miqyaslı hücum əməliyyatına baş-

layandan, “evdə qal” sloqanı tüğyan etdiyi 

günlərdən bütün dünya gender bəra-

bərliyindən hay-küy salır, sms-icazəni “dəs-

təkləyən” Pərvanə xanımın isə “üzü gülür”: 

 “Qadınlar ömürlərini sms-icazəylə 

başa vururlar. Öyrəşiblər, onların həyatında 

heç nə dəyişmir. Kişilərə əcəb olur, indi 

onlar başqasının icazəsiylə hərəkət etməyin 

əzabını yaşasınlar. Nə gözəldir; xanım baxır, 

o da üzünü belə görmədiyi kimdənsə icazə 

alıb evdən çıxır. Ürəkdən gülün, əzizlərim!” 

 Deyirəm, ömrümüzü qurban verdi-

yimiz qadınlardan fərqli olaraq kişilərin bir 

“düşmən”i çoxdur – qadınlar. Tanrının yazıq 

bəndəsiyik, çörəyimizin duzu həmişə az 

olub. 

 Bizə yandıx verən Rərvanə xanım 

180 dərəcə çevrilib Makrona “canı yanır”. 

Qatı fenimizmdən əl çəkir: 

 “Makron koronavirusa yoluxubsa, ilk 

işi yanındakı ağbirçəyi yoluxdurmaq olacaq. 

Amma maa elə gəlir ki, virusdan canını qur-

tarsa da, qarının əlindən xilas ola bilməyə-

cək”. 

 Yuxarıdakı statusdan ürəyi soyumur 

yazıçı xanımın. “Bunu yazmasa ürəyi part- 

layar”. Qoy yazsın, təki ürəyinə heç nə 

olmasın: 

 “Bayaq sms-icazəni qadınların ki-

şilərdən aldıqları qisasları kimi qiymət-

ləndirmişdim. Həmişə olduğu kimi, bu 

statusum da yaxşı qarşılandı. Gülən, ağlayan, 

statuslarımdan təəccüblənən dostlara təşək-

kür edirəm. Amma indi bildirəcəyim fikrin 

ürəyinizcə olub-olmamayacağını bilmirəm. 

Odur ki, yazıb da feysbukdan qaçacam. Əsl 

ədalət bilirsinizmi, nə vaxt zəfər çalacaq? – 

sms-icazəni rəsmən qadınlar verəndə! Bi-  

lirsiniz, qoçların qisası bir-birində qalmır. 

 Hə, bir də... heç iki qoçun başı da bir 

qazanda qaynamır. Biz də elə-belə adam 

döyülük”. 

 Qoç kimi döyüşür, hələ bir qorxub 

feysbukdan qaçmaqdan danışır. Heç qorxana 

oxşamır... 

 Qazancının ən azı yarısını repetitor 

müəllimlərə, hazırlıq kurslarına xərcləyən 

valideynlər, gələcəkdə imtahana düşəcək 

dörd test sualını Pərvanə xanım bu gündən 

açıqlayır ki, siz cavabları tapıb kitab görəndə 

yuxusu gələn övladlarınızın beyninə doldu- 

rasınız: 

 - Pandemiyada ən çox küyə gedən 

ölkə? 

 - Onlayn “tərslərlə” əvvəlki təhsil sis-

teminin oxşar və fərqli cəhətləri. 

 - Necə oldu ki, insanlar aclıqdan sağ 

çıxdılar? 

 - Həmin dövrdə vətəndaşların yeganə 

sevinci nə idi?” 

 Pərvanə xanım sualların cavabını bə-

yan etməyə macal tapmamış DİM onu bun-

kerə saldı... 

 “Xalqın-narodun” halına yanan yazı- 

çılar  ya “şəkər”ə tutulur, ya da “təzyiq”i qal- 

xır. P.Bayramqızının dilindəki şəkər Koro-

naqocası gələndən yoxa çıxıb, “bir balaca zə-

həri” var ki, ondan da gen-bol istifadə edib 

“sancır”. Sancmağının da yeri var, düz elə-

yir: 

 “190 manatı oğru “dərziyə sap verən 

kimi”, “şişin burnunda verdilər”, peyvənd-

dən zərər çəkəndə maaş verəcəklər. Yenə 

kababxanalara müştəri qəbul edib, ki-

tabxanalara oxucu buraxmasalar, mənim “şə-

kərim, “təzyiqi qalxacaq”.  

 Bir hekayəsində “Koronaqoca”dan 

başqa heç bir simsarı olmayan tənha qocanın 

ona yardım gətirən, qulluğunda durmağa 

hazır olan şagirdinin müəlliminin evinə 

gəlməsini Pərvanə xanım öz aspekti ilə şərh 

edir – mərhəmət “Koronaqoca”nın ölümünə 

vəsilədir.                                                 

 Yazıçı karantin rejiminin xeyirli tə-

rəfini tapıb: “Dünyanı (insanlardan), (yoxsa 

insanabənzərlərdən – V.O.) Koronavirus xi-

las edəcək”. Deyəsən F.Dostoyevskininin de-

diyi gözəllik bir şey bacarmadı. “Dinsizin 

öhdəsindən imansız gələr” məsəlində ba- 

balarımız, atalarımız Dostoyevskidən daha 

uzaqgörənmiş...                                   

 Pərvanə xanımın karantin bənzət-

məsi: “Karantin dediyin dar ayaqqabılar ki-

midir, nə vaxtsa çıxarıb sakitləşəcəyik”.                

 Onun insanlığa çağırışı ibrətamizdir: 

“Ondan sonra çalışaq, həqiqəti dərk edək: 

Bir-birimizi bir an içində itirə bilərik. Bir-

birimizi sevsək, qorusaq, dünya dağılmaz”.     

 Vasif Sadıqlı yazır ki, Pərvanə xanım 

heç nədən də yazanda heç nə də gözəl olur, 

onun yazdıqları da. Rus psixoloqu 

S.L.Rubinşteynin düşüncəsinə görə, yara-

dıcılıq insanın xüsusi növ fəaliyyəti olub ic-

timai əhəmiyyətli maddi və mənəvi də-

yərlərin yaradılması prosesidir. Pərvanə Bay- 

ramqızının yaradıcılıq laboratoriyasında, ya- 

radıcılıq odasında yaranan dəyərlər də bu gü- 

nümüzün gerçəkliyi, sabahımızın, daha uzaq 

zamanların tarixidir. 

 

            VAQİF OSMANOV 

  RƏFAİL TAĞIZADƏ 
 

30 İL SONRA 

ŞUŞADA YAŞANANLAR 

 

           Şuşaya keçmiş hərbi zabit kimi şəhid- 

lərin ruhuyla salamlaşmağa, ölümün gözü- 

nün içinə dik baxan, hər günün, hər anın 

ölüm olduğunu bilə-bilə kənd-kənd, şəhər-

şəhər irəliləyən qəhrəmanları alqışlamağa 

gəldim. 

            Gəldim fatehlərin ayaq izlərinə, 

soyumuş – yadigar gilizləri görməyə, o 

həyacanı duymağa. Qovanla qovulanın 

hərəkət trayektoriyasının yol izini, səma 

çəkilişini görməyə. Sevincin qışqırıq səsini 

duymağa, yaralı yoldaşı çiynində döyüşə-

döyüşə mövqeyi dəyişən əsgərimizin 

siluetini görməyə. Gəldim özümü tanımağa, 

kimliyimin təsdiqini tapmağa. Gəldim mə-

nimkinin mənim olacağını bu uca zirvədən 

hayqırmağa, düşmənə yuxarıdan aşağı bax-

mağa. Qarabağımın nə vaxtdır görmədiyim 

böyüklüyünü bu zirvədən seyr etməyə. Tö-

külən qanın müqəddəs qoxusunu duymağa.  

             Cıdır düzündən əsgər və zabit- 

lərimizin aşağıdan yuxarıya bu zirvəni yeyən 

baxışları ilə baxmağa. Kimliyimizə baxmağa 

gəldim, Şuşam!  

 Qeyrətimizi özümüzə qaytaran 

Şuşama özündən baxmağa. 

 Milləti, dövləti MƏN edən Şuşama!   

*** 

           Yolumuz Şuşayadı. Müqəddəs mə- 

kana. 

 Söz adamların söykəndiyi söz ilk ön-

cə telefonda gül açırdı. 

             Bizi ilk qarşılayan şəhidlərimizin 

ruhları oldu. Hər yerdə onlar görünürdülər. 

Bizə doğma olan, bizi addım-addım izləyən 

bu ruhlar Şuşaya gələnlərə yol yoldaşı olaraq 

onları düşmən bəlalarından qoruyurdu.  

Bizə şərəf yaşadan, bizi məğlub vətəndaş 

adından xilas edən, Şuşanı bizə qaytaran 

şəhidlərimizin ruhları indi bu şəhərin rahat- 

lığının keşiyini çəkir. Müqəddəs ruhlar mis-

siyasını sonacan davam etdirmək niy-

yətindədir. 

             Cıdır düzündə, Qala divarlarının di-

bində gilizləri axtarıram. Bizimkilərdən yan 

keçən, mənə qəzəblə baxan, müqəddəs 

torpağından düşməni təmizləyən, üzümə gü-

lümsəyən gilizləri.  

 Hansının düşmənin, hansının bizim-

kinin olduğu mənə baxan, göz dikən ba-

xışlarından seçilir. Gülləsinin hansının yan 

keçdiyi, hansının hədəfə çatdığı yerə sı-

ğınmağından bəllidi. 

 Qəhrəman fatehlərimizin, şəhidləri-

mizin qayadakı ayaq izləri səmada uzanan 

Ağ yola bənzəyir. 

 Qayada cığır salan qan Zəfərə gedən 

yolun xəritəsini canlandırır. 

 Şuşadan baxanda Xankəndindən boy-

lanan nifrət düşmən baxışları sipər kimi da-

yanan qayalara, budaqları ilə Şuşaya qanad 

tutan ağaclara, daşlara dəyib geri qayıdır. Bu 

baxışlarda qəzəblə bərabər müvəqqətilik, nə 

vaxtsa buralardan uzaqlara getmək də hiss 

olunur. 

            Ayaq altında görünən Xankəndini gö-

züm yaman yeyir. Yəqin ki, hər gün bu 

mənzərəni görən əsgər və zabitlərimizin də. 

Şuşaya həmişə Ağdamdan gəlmişəm. 28 km-

lik məsafə mənə 28 dəqiqə kimi görünürdü.  

 İlk dəfə idi ki, Şuşaya gedərkən bu 

qədər uzaq yol qət edirəm. 30 illik həsrətin 

qovuşmaq sevinci mənə köhnə 28 km-lik 

yolu unutdura bilmir. Bəlkə də bu təkcə 

məsafənin uzunluğu deyil. Yol boyu görmək 

istədiklərimin yoxluğunu görmək məcbu-

riyyətinin yorğunluğudu. Uçulan evlər, da-

ğıdılan kənd və şəhərlər. Hər şeyin məhvi, 

olanların yoxluğu idi adamı yoran, haldan 

salan. Özümüzünkülərin yoxluq səhnəsi 

adamda idmanda öz meydançasında böyük 

hesabla məğlub olmağın acısını yaşadır. 

           Dağıdılan kəndlərdən, şəhərlərdən 

keçdikcə keçmişlə bu gün və gələcək 

arasında qalırsan. Bu evləri tikən, qurub 

yaradan, orda yaşamış insanların evlərin 

sökülən daşlarının, tozun-torpağın altından 

baş qaldıran əl qabarları, sevinc dolu günləri 

adamı dəli edir. Təsəvvürə gəlməz erməni 

vəhşilikləri onların ibtidai icma qurluşundan 

çıxmadıqlarının bir daha təsdiqidir. Bu 

törədilənlər insanlıqdan çox uzaqdı.  

 Şuşaya doğru irəlilədikcə yol boyu 

sevincli gələcək günlərin sədaları eşidilir.  

                              *** 

           Şuşa bizi küləyiylə sığallayır, günəşi 

ilə isidir, buludu ilə üstümüzə kölgə salır. 

Nələri vardı onunla qayğımıza qalır.  

 Şuşa bizə bir ovuc tut da saxlayıb. 

Şipşirin, adamın şəkərini qaldıran tut. 

 Şuşaya uşaqlığımın gözləriylə 

baxıram. Yadıma Şuşanın Avtovağzalı, Cıdır 

düzü, İsa bulağı, məhlələri, bazarı düşür. 

 Bu gün həm də “Şuşaya mənim 

gözlərimlə bax”, - deyən dostların, doğma-

ların gözüylə baxıram. Baxışlar Şuşanın 

məhlələrini, evlərini axtarır, gəzir. İlişib qa-

lanlar da oldu, azanlar da, diksinənlər də... 

 Sevinənlər daha çox oldu. Şuşanın 

varlığına, bu gününə sevinənlər. 

 Şuşada üçrəngli bayrağımız gəlib- 

gedənlərə əl eləyir. 

            Mənim üçün Qarabağın işğaldan azad 

olunması Şuşadan keçir. Ağdam mənə nə 

qədər əziz, doğma olsa da. Çünki Şuşasız 

Qarabağ yoxdur. Bəli, Ağdam Qarabağın 

iqtisadi-siyasi mərkəzi olub və olacaq. Şuşa 

isə Qarabağın tacıdı. Qələbə tacsız olmur! 

 Eşq olsun müzəffər ordumuza! Onun 

əsgər və zabitlərinə, Ali baş komandanına! 

 Bu adi zəfər deyil, bu millətin, döv-

lətin qürurudu. Özünə qayıdışıdı. Fəxarətidi! 

                             *** 

           Ağacların yaşıl qalanı da var, xif-

fətdən quruyanı da. Evlərin, binaların da-

ğılanı da. 

 Ağdam, Füzuli, Cəbrayılla Şuşanı ilk 

baxışdan fərqi ondadır ki, o yerlərdə heç nə 

qalmayıb, hər şey dağıdılıb, yerlə-yeksan 

olub, ağaclar qırılıb. Varlıq deyilən ancaq 

torpaq və dağlardı. Şuşada isə ba-

xımsızlıqdan (ermənilər Şuşanı, işğal 

olunmuş əraziləri özlərinin olmadığını bil- 

diklərindən hər şeyə ögey münasibət bəs-

ləyiblər), yiyəsizlikdən quzulayıb uçan,  

pəncərəsi, qapısı sındırılan evlər də var.  

 Şüşələri yox, rəngi solmuş aynabənd 

sınıq eynəyə bənzəyir. Şuşanın bu vəziyyəti 

mənə daha ağır gəldi. Uçuq-sökük evlərin 

həyətlərini kol-kos basıb.  

 Şuşanın tarixini silmək üçün ən çox 

dağıdılan onun qədimi binalarıdı. 

 İsa bulağı yolunun üstündə, Xankəndi 

yolunda sülhməramlıların yanında ermə-

nilərin səyyari maşın dükanı uzaqda yaşayan 

ermənilərə ərzaq bölüşdürür. Sakitcə, din-

məz... 

 Şuşa türməsində sükut hökm sürür. 

Damı uçulmuş evlər papiros çəkən adam 

kimi küləyi içinə çəkib çərçivəsiz pən-

cərəsindən bayıra üfürür. 

 Adamlardan çox yiyəsiz, uçuq evlər, 

yox pəncərə gözlərdi qonaqlara baxanlar.  

 Şınıq şüşəbəndli evlərin xatirələri içə-

riylə çöl arasında yarı bölünüb. 

 Quruyan ağaclar dərdin uzun çəkdi- 

yini göstərir. 

Özü papaq, 

evləri damsız, 

pəncərəsi çərçivəsiz, 

yarı sökük aynabəndi şüşəsiz, 

ümidlər şəhərim. 

Şuşam! 

Tarixi özündə yaşadan  

sevilən şəhərim.  

            Hər yerdə varlığımızın göstəricisi qü-

rurverici üçrəngli bayraq dalğalanır.  

            Bu da bir axşam. 

 Xoş sözlərlə, sevgi çələngi ilə bəzə- 

nən Şuşa axşamı...  

 Hər gün bir tarixdir. Gözəl olan, 

yadda qalan xatirələrə çevrilir. Elə bu axşam 

kimi. Görünməz baxışları, hissləri, uzaqları 

yaxın edən ruh ovqatlı bir axşam...  

 Bu axşamda ümid də var, reallıq da. 

Və ən ümdəsi rahatlıq var. Bu narahat 

dünyada adamın könlünü oxşayan, özünü 

belə unutduran bir hal. Bu məqamda adam 

özünü xoşbəxt sayır, çünki arzuları reallaşır. 

 Hər şey o qədər gözəl ki, “özümə 

özümün gözüm dəyər”, - deyə düşünürsən.  

 Şuşanın sükutlu gecələri adamı yat-

mağa qoymur. Bəlkə də adam Şuşada yat-

mağa heyfslənir. Ayı işıq salan, ulduzları əl 

çatacaq yerdən bərq vuran gecədə adam 

yatmaq istəmir. Bütün gecəni açıq səmaya, 

bu gözəlliyə doyunca baxmaq istəyir. Bu 

gözəl məkanda keçirəcəyin günlərdə yatmağı 

günah bilirək. Hər dəfə yuxu gələndə 

bayrağa baxıb diksinən kimi olursan. 

Dalğalanan bayrağın sevinci ruhu təzələyir. 

Gözünü uzaq qaranlıqda illərlə axtardığın 

sevinc işığı qamaşdırır.  

 Gecəsi gündüzü qədər gözəl olan bu 

şəhərdə hər şey gözəldi. 

Zamanın dönməsi varmış, 

günlərin çönməsi varmış,  

həsrətin sönməsi varmış, 

Vətən, külün mübarək! 

            Şuşada Xüsusi nümayəndəliyin 

inzibati binasında dalğalanan bayrağa bax-

dıqca Vətən Müharibəsi Qəhrəmanları – 

“Zəfər Günü”ndə Qələbə bayrağını Şuşaya 

sancan baş gizir Yaşar Hüseynovun, koman- 

diri mayor Gündüz Səfərlinin və döyüşçü 

dostlarının – Şuşa fatehlərinin sevinc sə-

dalarını bir daha eşidirəm. ”Var olun, bizə 

Qələbə sevinci yaşadan igidlər, qəh-

rəmanlar”, - deyə bütün içim boyu haray 

çəkirəm. 

Boyuna yollar uzanır, 

toyuna qollar uzanır, 

hayına oylar uzanır, 

Vətən, günün mübarək! 

            Qazanacağımız qələbənin xoş sədası 

itmiş, yox olmuş qapıları, darvazaları tapıb 

yerinə qoyacaq. Sovulmuş həyətdən üstü- 

müzə yüyürən toz basmış, rəngi solmuş 

xatirələri qucaqlayacaq.  

 Təzədən açacağıq o qapıları. Küsmüş, 

qoxusu uçmuş qızılgüllər əvvəlki təravətlə 

açmağa başlayacaq. Ömrümüzə açılan yeni - 

təptəzə səhifə kimi... 

            Şuşa yaşamağa başlayır.  

            Şuşaya çəkilən yeni yol Şuşanın hə- 

yatına yeni cığır açır. 

 Tikintilər gedir, tədbirlər düzənlənir. 

 Şuşanın uzun sükutu pozulmaqdadı. 

 

 

 

Sabahı gözəl Şuşam  

 

Sükutlu gecəsi danışan, 

mehriban baxışla barışan, 

keçmişi sabahla yarışan, 

səsi uzaq səslərə qarışan 

şəhərim. 

 

Qayası barıt qoxulu, 

evləri xatirə yuxulu, 

səması ağ buludlu, 

darıxan şəhərim. 

 

Özü,  

ətrafı göz oxşayan, 

əllər Xarı bülbül ovlayan, 

məscidi qoşa boylanan, 

adı igidlər hoylayan 

qəhrəman şəhərim. 

 

Yolu Laçından dolanan, 

küçəsi dolanbadolan, 

gözü Ağdamda olan, 

yarı işıq, yarı qaranlıq  

papaq şəhərim, 

varlığı yaşadan şəhərim. 

 

Arzuları qoşa-qoşa, 

dünən Şuşa,  

bu gün Şuşa, 

sabahı  

yenə gözəl Şuşa! 

Qonaqlı-qaralı 

dolan-boşalan şəhərim. 15.07.2022. 

AFAQ ƏSGƏR             

ZEYNALOVA 
 

    Filologiya üzrə fəlsəfə doktoru, dosent 

 

VURUŞAN ƏDƏBİYYATIN QALİB 

ƏSGƏRİ – ƏHMƏD CAVAD!  

(İstiqlal şairi Əhməd Cavadın 130 illiyinə) 

            Deyirlər, həyat başdan-başa mübarizə 

səhnəsidir... Bəşər övladı yarandığı ilk 

gündən istəsə də, istəməsə də bu mübarizə 

səhnəsinin obrazına çevrilir. Şirini, acısı ilə 

dolu bu həyat səhnəsi kimisi üçün xoşbəxtlik 

vəd edir, kimisi üçün də səması dumanlarla 

qapanan fəlakətlərdən xəbər verir. Güclü 

şəxsiyyətlər öz varlığı ilə faciələrə sinə 

gərdikcə, onu dəf etdikcə, amansız zamanla 

inadlaşmış olur. Və nəticədə ya cismən, ya 

da mənən məhv olur. Lakin zaman o kəslərin 

ki, ruhuna, ideyalarına, arzularına hökm edə 

bilmir, “əyə bilmədiyin əli öp başına qoy” 

misalını zəfər taxtına qaldırır. Beləcə zaman 

hər şeyin çarəsi olur... Yaşam mübarizəsi ilə 

zəfər taxtını sahiblənən, yaradıcılığı, 

düşüncələri ilə zamana hökm edən böyük 

şairimiz Cavad Məhəmməd oğlu Axundzadə 

kimi... 

           Əhməd Cavad ədəbiyyat tariximizdə 

milli ruhlu şair, alim, bacarıqlı pedaqoq-

müəllim, tərcüməçilik məktəbi olan bir 

sənətkar kimi tanınmışdır. 

Mən türk övladıyam, dərin ağlım, zəkam var, 

Nə vaxtacan çiynimizdə gəzəcəkdir yağılar? 

Nə qədər ki, hakimlik var, məhkumluq var,  

mən varam. 

Zülmə qarşı üsyankaram, əzilsəm də 

susmaram! 

       1892-ci ildə Gəncədə ziyalı ruhani 

ailəsində doğulan şair, kiçik yaşından atasını 

itirir və qohumlarının sayəsində dini və 

dünyəvi elmlərə yiyələnir. Şərq dillərini, 

fəlsəfəsini dərindən mənimsəyən Əhməd 

Cavad milli ruhlu ideyaları , vətənpərvər 

fəaliyyəti ilə bir çox çağdaşından fərqlənir. 

Sanki babası bilirmiş ki, qəhrəman Cavad 

xanın adını qoyduğu bu körpə bir gün, 

doğrudan da, ədəbiyyatımızın Cavad xanına 

çevriləcək. 

 - Toprağına can demişəm, 

Suyuna mərcan demişəm, 

Canımı qurban demişəm. 

Canım-gözüm, gözüm canım, 

Azərbaycanım! 

            Bütün yaradıcılığını, elmi fəaliyyətini 

xalqının rifahına, millətinin azadlığına həsr 

edən şair bütün ruhu ilə doğma yurdunu 

şimal və cənub deyə parçalayan 

imperialistlərə qarşı öz şeirləri ilə vuruşur: 

Necə susum, danışmayım, mən eyləyim 

xəyanət? 

Hanı sevgi, hanı vətən, de harda qaldı 

millət? 

Mən bir qulam, yerim altun, suyum gümüş, 

özüm ac, 

Atam məhkum, anam sail, əlim hər şeyə 

möhtac..! 

           Yaradıcılığa lirik şeirlərlə başlayan 

Əhməd Cavadın 1913-cü ildə “Qoşma” adlı 

ilk kitabı, daha sonra isə “Dalğa” kitabı nəşr 

olunur. 

Bu dövrdə artıq milli ruhlu şairin şeirlərinin 

əsas ideyası vətənin azadlığı, müstəqil 

dövlətçiliyimizin qurulması və cümhuriyyət 

sevdası idi. Elə bu sevda ilə yenicə doğulan 

Demokratik Cümhuriyyətimizin baş nəğməsi 

yarandı: 

Sən olasan gülüstan, 

Sənə hər dəm can qurban, 

Sənə min bir məhəbbət  

Sinəmdə tutmuş məkan.  

Namusunu hifz etməyə,  

 

Bayrağını yüksəltməyə  

Cümlə gənclər müştaqdır.  

Şanlı vətən, şanlı vətən, 

Azərbaycan, Azərbaycan, Azərbaycan ! 

- deyə hayqıran şair bu məhəbbətlə bütün 

vətən övladlarını Vətəni sevməyə, qorumağa, 

zamanı gəldiyində onun üçün ölümə belə 

hazır olmağa səslədi. Əhməd Cavadın bütün 

yaradıcılığını, fəaliyyətini çulğayan bu 

böyük sevgi şeirlərinin qanadında dənizləri, 

üfüqləri aşıb bütöv Türk dünyasını bürüdü. 

Azadlığın, hürriyyətin  tək yolunun qardaş 

xalqların birliyində  - Turanda olduğunu 

dönə-dönə vurğulayan şair ömrünün 

sonunadək bu ideyadan əl çəkmədi: 

Göstərməzsən bundan sonra sən ərlik,  

Beş gün keçməz yurdun-yuvan dağılar!  

Qardaş kimi eyləməsən sən birlik,  

Yenə girər torpağına yağılar!  

           Şairin Turan ideologiyası və 

türkçülük ruhunda yazdığı “İstiqlal uğrunda 

şeirlər” kitabı 1928-ci ildə İstanbulda nəşr 

olunmuş və bununla da o, qardaş Türkiyənin 

əsrin əvvəllərində apardığı azadlıq 

mubarizəsində həm şeirləri, həm də silahı ilə 

vuruşmuş olur: 

Çırpınırdın Qara dəniz, baxıb Türkün 

bayrağına, 

Ah ölmədən bir görsəydim, düşə bilsəm 

torpağına... 

Qafqazlardan aşacağız, türklüyə şan 

qatacağız. 

Türkün şanlı bayrağını Turanelə asacağız! 

        Bəli, mübariz istiqlal şairi, cümhuriyyət 

sevdalısı Əhməd Cavad vətən səmasında 

azadlığın rəmzi  olan müqəddəs üçrəngli 

bayrağımızın  əbədi dalğalanması üçün 

ömrünün sonunadək usanmadan çarpışdı. 

Heç bir təqib və təsirlər onu bu savaşından 

döndərə bilmədi.   

Köksündə tufanlar gəldim irəli,  

Öpüm kölgən düşən müqəddəs yeri.  

Allahın yıldızı, o gözəl pəri,  

Sığınmış qoynunda Aya, bayrağım.  

Bu kimi muqəddəs ruhlu şeirləri ilə bütün 

Türk dünyasını ayaqlandıran şair 

düşmənlərini də qorxuya salmış oldu. Lakin, 

mübariz şair onu Vətənindən, əzizlərindən, 

sevimli Şükriyyəsindən ayıran ölümün 

qarşısında əyilmədi, əksinə zamana qarşı  

ölümsüzlüyü ilə öyündü: 

 

 Kəsmişdir yolumu keçilməz dağlar,  

Mənimlə bərabər ormanlar ağlar! 

 Ey göz işlədikcə görünən bağlar, 

 Əhd ilə bir salam göndərdim sana!  

Mən baxarkən sən vurduğun yaraya, 

İndi zalım fələk girdi araya... 

Bax, xəstə qəlbimlə gəldim haraya, 

Sən ağlama, mən ağlayım, gözəlim!  

Şairin yaradıcılığını  araşdıran L.Muxtarova 

qeyd edir: “Əhməd Cavad poeziyası hər bir 

kəsə öz kimliyini, vətəndaş məsuliyyətini 

anlatmaq, vətəni, milləti sevməyi öyrətmək 

üçün bir nümunədir. Milli köklərə, 

türkçülüyə söykənən bu poeziya heç də 

millətçiliyə rəvac vermir, əksinə, türk 

kökündən olan bir xalqı – Azərbaycan 

xalqını tanıtdırmağa, onun istiqlalını 

möhkəmləndirməyə xidmət edir.” 

          Doğrudan da, bu sətirlər tarix yaşı 

130-u ötən azadlıq carçısı, vətən fədaisi 

Əhməd Cavadın döyüşən poeziyasından, 

yorulmaz mübarizəsindən, böyük yurd 

sevgisindən və yarımçıq qalmış nisgilli 

taleyindən çox azacıq bir anım idi... Lakin 

qürurla deyə bilərik,  ey şanlı Vətənin 

qəhrəman övladı, doğumun mübarək! 

Səndən öyrənməli və öyrətməli hələ o qədər  

mətləblər var ki... 

Böyük sevgi ilə yoğrulan, mətin  ruhundan 

qələminə süzülən azad “Azərbaycan 

dastanını” hüququndan kecən vətən oğulları 

bu gün qanı, canı bahasına  zəfər nidası ilə 

tamamladı!  

           “CƏNNƏTİM 

       QARABAĞ!”     

RUBRİKASINDAN 
 

 
 

GÜNAY TEYMUROVA   
 

Cəfər  Cabbarlı  adına  Azərbaycan  Dövlət  

Teatr  Muzeyinin elmi işçisi 

 

ƏHMƏD AĞDAMSKİ 
 

          Peşəkar teatr tariximizdə özünəməxsus 

yeri olan opera artisti, teatr fədaisi Əməkdar 

incəsənət xadimi Əhməd Ağdamski kimi 

tanınan Əhməd Bəşir oğlu Bədəlbəyli 5 

yanvar 1884-cü ildə Ağdamda ziyalı 

ailəsində doğulub. Məşhur Bədəlbəyli 

nəslindən olan Əhməd bəy eyni zamanda 

dahi bəstəkarımız Üzeyir Hacıbəylinin 

doğma xalası oğludur. Hələ uşaq yaşlarından 

xalq mərasim tamaşalarında iştirak edən 

Ə.Ağdamskinin sənətə olan böyük marağı 

onu teatra gətirib çıxarıb. O, səhnə 

fəaliyyətinə “Nicat” xeyriyyə cəmiyyətinin 

teatr truppasında başlasa da, sonralar həm də 

“Səfa” mədəni-maarif cəmiyyətinin 

truppasında, Hüseynqulu Sarabskinin 

“Müsəlman opera dəstəsi”ndə və “Zülfüqar 

bəy və Üzeyir bəy Hacıbəyli qardaşlarının 

müdiriyyəti”ndə aktyorluq edib. Lirik tenor 

səsə, məlahətli və geniş diapazonlu ifa 

bacarığına malik olduğundan, milli  

aktrisaların yoxluğu ucbatından əsasən opera 

və operettalarda qadın rollarını ifa etməklə 

böyük şöhrət qazanıb.  

XIX əsrin sonu XX əsrin əvvəllərində 

ölkəmizdə cəhalətin hökm sürdüyü bir 

dövrdə müsəlman qadınların səhnəyə 

çıxması qadağan idi. Qeyri millətlərdən olan 

qadın aktrisalar isə ana dilimizi səlis 

bilmirdilər və hər saatda inciyib tamaşanı 

yarımçıq qoyub gedirdilər. Bu səbəbdən də 

qadın rollarında kişi aktyorlarımız səhnəyə 

çıxmaq məcburiyyətində qalırdılar. İlk 

müsəlman operası olan “Leli və Məcnun”da 

da elə bu hal baş verdi. Leyli rolunda ilk dəfə 

aşbaz şagirdi Əbdürrəhman Fərəcov, ardınca 

isə sonralar opera tariximizdə adı əbədi qalan 

Ə.Ağdamski çıxış etdi. Belə ki, premyeradan 

sonra Ə. Fərəcov qadın rolunu oynamaqdan 

imtina etdiyindən Üzeyir bəy Leyli obrazı 

üçün yenidən aktyor axtarışına çıxır. Həmin 

vaxt Əhməd bəy “Realnı” məktəbində təhsil 

alırmış. Bu təhsil ocağının qaydalarına 

əsasən tələbələrin teatrda oynaması, 

həmçinin axşam tamaşalarına baxması üçün 

belə xüsusi icazə olmalıydı. Əhməd bəy 

üçün bu icazə alınır və o, Leyli rolunu 

oynamağa razı olur. Lakin xurafatın, 

nadanlığın mövcud olduğu bir zamanda 

Əhməd Bədəlbəyli təhqirlərə məruz 

qalmamaq üçün ictimai qınaqdan çəkinərək 

tanınmasın deyə bütün sənədlərdə adını 

“Miri” yazdırır. Dövrün qəzetlərində, 

tamaşaların proqramlarında Leyli rolunu ifa 

eləyən şəxs kimi “Miri” adlı birini 

göstərirlər. Ancaq sonradan Əhməd 

Bədəlbəyli “Ağdamski” təxəllüsünü 

götürərək şəxsiyyətini aşkar edir. Aktyorun 

Leyli rolunda çıxışı Üzeyir Hacıbəylinin o 

qədər xoşuna gəlir ki, sonralar o, bəstəkarın 

əsərlərində baş rolların ifaçısına çevrilir.  

Ə.Ağdamskinin oynadığı qadın 

rolları xarakter etibarilə bir-birindən 

fərqlənirdi. O, bu obrazların hər birini tamam 

ayrı səpkidə canlandırır, tək oyun tərzini 

deyil, hətta səsini belə dəyişdirirdi. “Kürdü-

Şahnaz”, “Rast”, “Bayatı-Şiraz”, “Şur”, 

“Bayatı-Kürd” kimi mürəkkəb muğamları,  

Leyli, Gülçöhrə, Şahsənəm və s. obrazların 

ariyalarını oxuması bunun isbatıdır. Aktyor 

düz 12 il səhnəyə qadın qiyafəsində çıxır.  

Üzeyir Hacıbəylinin “Leyli və 

Məcnun”, “Əsli və Kərəm”, “O olmasın, bu 

olsun”, “Arşın mal alan”, “Ər və arvad”, 

“Rüstəm və Söhrab, “Şah Abbas və Xurşid-

Banu”, Zülfüqar bəy Hacıbəylinin “Aşıq 

Qərib” opera və operettalarında Leyli, Əsli, 

Gülnaz, Gülçöhrə, Minnət, Təhminə, Xurşid-

Banu və s. onun əsas rolları sırasına daxildir. 

O, hətta, 1916-cı ildə səssiz olaraq lentə 

alınan “Arşın mal alan” tammetrajlı bədii 

filmində Gülçöhrə roluna da çəkilib.  

Aktyor XX əsrin 20-ci illərinin 

əvvəllərində doğma vətəninə - Qarabağa 

qayıdaraq Ağdamda teatr truppası yaradıb. 

O,  bir çox tamaşaların rejissoru olmaqla 

yanaşı həm musiqili, həm də dram 

əsərlərində bir xanəndə-aktyor kimi də çıxış 

edib. 1934-cü ildə Ağdaşa köçüb və burada 

ömrünün sonunadək pedaqoji fəaliyyətlə 

məşğul olub.  

Peşəkar teatrımızın təşəkkülünün ilk 

mərhələlərində səhnə sənətinin inkişafı üçün 

öz töhvələrini və əməyini əsirgəməyən 

Əhməd Ağdamski 1954-cü il 1 aprel 

tarixində Ağdaş rayonunda vəfat edib.   

 

(Məqalədə Cəfər Cabbarlı adına 

Azərbaycan Dövlət Teatr Muzeyinin 

fondunda qorunan eksponatlardan istifadə 

olunub.) 

             QARDAŞ 

           ÖLKƏLƏR                             

   ƏDƏBİYYATINDAN 
 

 
 

      SULTAN RAYEV  

Qırğız modern yazıçısıdı. 1958-ci ildə Oş 

bölgəsinin Qara Suu rayonunda doğulub. 

Qırğız Dövlət universitetinin qəzetçilik 

fakültəsini bitirib. Mədəniyyət və Turizm 

naziri, baş nazirin müşaviri olub. Pyesleri, 

romanları ölkədə və xaricdə tanınmaqdadır. 

Hazırda TÜRKSOY-un sədridir. 

                     S Ə S  

            (modern hekayə) 

 

Gözləri tamam yumulmuş, necə 

yatdığını bilmədən eləcə qalmışdı.  

Günəş üfüqə tamam yaxınlaşmış, nar 

kimi qızarmışdı. Hər zaman olduğu kimi, 

özünü xəfif küləyin ixtiyarına buraxmış 

buludlar artıq bir yerdə toplanmışdı. 

Kəpənək rəngbərəng çiçəklər arasında bir 

çiçəyin gah üstünə, gah yarpağına, gah da 

gövdəsinə qonaraq uçmaqdaydı. Günəş 

şüalarından tac taxan ətrafdakı 

çobanyastıqları sanki ona əl eləməyə 

çalışırdı. Cikkildəşən sərçələrin səsləri, pırr 

eləyib sağa-sola uçması, arada bəzi quşların 

nəfəsi kəsilənə qədər uzun-uzadı ötməsi, 

həyatın gözəlliyini əks etdirən tabloya 

bənzəyirdi. Al-əlvan boyalı dünya minlərcə 

rəng çalarını üzünə çəkmiş kimiydi... 

Meyvə ağaclarının budaqları meyvə ilə 

doluydu. Ətrafda bir dənə belə meyvəsiz 

ağac yoxdu. Meyvə dolu budaqlar “buyurun, 

dərin”, deyir kimi əyilməkdəydi. Hələ üzüm 

tənəklərinə bir bax. Hər birində salxımlar qız 

saçları kimi sallanırdı. Hər salxımda dünya 

gözəllərinin qara, sarı, parlaq gözləri bir 

araya gəlmiş tək görünürdü... 

Sağdan sola, soldan sağa uçmaqda olan 

quşlar da fərqliydi. Yer üzündə bu cür 

quşların olduğunu ilk dəfə görürdü... Ətrafda 

yan-yana çox sayda heyvan dolaşmaqdaydı. 

Uzunqulaq dovşan da, ay buynuzlu maral da, 

xallı bəbir də, heyvanlar kralı aslan da, 

sürətlə qaçan ceyran da, nə qədər canlı varsa, 

hamısı bu qəribə dünyanın içindəydi... 

- Mən hardayam? - deyə adam soruşdu. 

- Dünyadasan, - səs dedi. 

- Sən kimsən? - deyə adam soruşdu.     

- Mən səsəm, - səs dedi. 

- Yaxşı, kimin səsisən? - adam soruşdu. 

- İnsanın... - səs dedi. 

- İnsanın səsi olsaydın, gözümə 

görünməzdin? Sən hardasan? - Adam 

soruşdu. 

- Budur, böyür-başındayam, - səs dedi. 

- Amma... amma mən səni görmürəm, - 

adam dedi. 

- Necə yəni? Amma mən sənin 

yanındayam axı. Yanında duranı 

görmürsənsə... artıq bu mənlik deyil... - səs 

dedi. 

- Doğrudan, görmürəm, - adam dedi. 

- Məni eşidirsən axı, - səs dedi. 

- Bəli... sadəcə, səsin gəlir, - adam 

dedi. - Amma özün görünmürsən... Ancaq 

qalan hər şeyi görürəm... 

- Nəyi görürsən? - Səs soruşdu. 

- Günəşi... göy üzünü, buludları... 

- Daha nəyi? 

- Çox gözəl ətri olan gülü, qəribə 

ağacı... 

- Gülün qoxusunu hiss edirsən? Tikanı 

əlinə batdı? 

- Tikanı? Xeyr... - adam dedi. - 

Amma... az əvvəl tibb bacısı qoluma iynə 

vurmuşdu... 

- İynə?.. 

https://www.turksoy.org/
https://www.turksoy.org/

- Hıı... - adam məmnun qalmadığını 

bildirən bir şəkildə dedi. - Burası şaşırdıcıdı. 

Bu dünyaya nə oldu? - çaşqın halda soruşdu. 

- Nə olub? - səs soruşdu. 

- Yəni sən görmürsən? 

- Xeyr, - deyə səs cavab verdi. 

- Bu bağçaya heyvanlar aləmindən nə 

varsa, hamısı gəlmiş... Aslan da, pələng də, 

maral da, ceyran da, dağ qoyunu da, dağ 

keçisi də... Bu vəhşi heyvanlar nə zamandan 

bəri yanaşı yaşamağa başladı? Qoyuna 

baxsana, qurdla zarafatlaşmaqdadı... Bu, 

yuxudu? 

- Sən məndən soruşursan? 

- Bəli... 

- Mən heç bir şey görmürəm... səndən 

başqa, - səs dedi. 

- ... Yuxu deyək, deyərdim, amma... 

hər şey ortada... Barı yuxuya bənzəyə. Hər 

şeyi görürəm, sadəcə səni görməyib... 

- Hım... 

- ... Səs... Qüsura baxma, səni, 

doğrudan da, görmürəm... Sən səssən, eləmi? 

Mən eşidirəm axı... Amma... - Bir qərara 

gələ bilməyən adam çox şaşırmışdı. Çox 

şaşırdıcıdı. 

- Şaşırdıcı deyirsən? Məni eşitməyə 

eşidirsən, görməyə görmürsən... Mənə bunu 

heç kim deməmişdi... Hər kəs... səni eşidir, 

görürük, deyirdi... O halda, mən gedim, - səs 

üzülmüş səslə dedi. 

- Xeyr... getmə... yalvarıram... - Adam 

yalvarmağa başladı. - Bilirsən, doğrusunu 

demək lazımdısa, səni görmədiyimi deməli 

olsam da, dinləməyi çox istəyirəm... Sən 

burada... burada durursan... olduqca 

yaxındasan, hə? - Tam inana bilməmiş bir 

səs tonunda soruşdu. - Sən getsən, tək 

qalacağımın fərqindəsən, eləmi? Amma mən 

son vaxtlar tək qalmaqdan çox qorxuram, - 

səsdən heç bir şeyi gizlətməyi lazım bilmədi. 

- Hım... mənim getməyimi istəmirsən... 

- səs dedi. 

- Bəli... - adam o saat cavab verdi. - 

Mənə görünməsən də, fərqi yoxdu... Tək 

qalacağam... səninlə danışmaq daha 

yaxşıdı... - dedi, görünməməsinə razı oldu. - 

Bilirsən, bu zamana qədər hamı ilə 

danışdım... Divarla, tele... qaranlıla... 

- ... aydınlıqla da? 

- ... aydınlıqla? - adam şaşıraraq cavab 

verdi. - Aydınlıqla da danışmaq mümkündü? 

- ... hıı... 

- ... aydınlıqla da danışmaq mümkün 

olsa, danışardım... mən səni görə 

bilmədiyimə görə... aydınlığı da görə 

bilmərəm ki, - adam dedi. - Yaxşı, sən birdən 

aydınlıq olarsan? 

- ... hansı aydınlıqq olum ki... sən məni 

görmədiyin halda... 

- ... doğru... doğru... hansı? - adam 

dedi. - Bağışla, səndən bir söz soruşmaq 

mümkündü? 

- Bəli, - səs dedi. 

- Sənin səsin çox aydın... və gözəldi... 

- Təşəkkür edirəm. 

- Burdakıların səslərini əzbər bilirəm... 

“Mmm” desə, həmən tanıyıram. Sən busan, 

sən osan, deyərək adına qədər hər şeyi 

söylərəm... - adam dedi.  

- Səsləri bir-birindən fərqləndirmək 

bacarığın gözəldi, - səs dedi. 

- Hıı... doğru... qulaqlarımdan... 

şikayətim yox... - adam dedi.  

- ... bu da gözəl bir xüsusiyyət... 

- ... Şərqiləri bir-bir notla tanıyıram... 

Gəncliyimdə musiqi dərsinə gedirdim... Bir 

dəfə kamerton da çalmışam... Kamertonun 

nə olduğunu bilirsən, eləmi? - Bir az həvəsə 

gəlmişdi. 

- ... Cavab verməyərək başına aşağı 

dikdi. 

- O səslərin ölçü vahididi... Musiqi 

alətlərini kamertonun səsinə görə 

kökləyirlər. O la notuna uyğundu... 

- Hımm... 

- Onun haqqında nəsə bilirsən? 

- Xeyr, - səs dedi. 

- Kamerton alətini 18-ci əsrdə ingilis 

kral ailəsinin truba çalanı Con Şor kəşf 

edib... Bunları sənə niyə anladıram, ağlıma 

gəldi. Sənin üçün bunlar maraqlı olmaya 

bilər... - adam narahatlıqla dedi.  

- Mənim üçün də... maraqlıdı... Çox 

şaşırdım. Kamertonun nə olduğu ilə bağlı bu 

günəcən heç bir şey eşitməmişdim, - səs 

dedi.  

- Bu sözlərin zarafatdı, yoxsa həqiqət? 

- Sən qüsura baxma... hər deyilən sözə 

bir bəhanə tapırsan... doğru deyirəm... Bu 

arada... Məndən nəsə soruşacaqdın? Söz 

sözü gətirdi, sualını unutmadın, eləmi? - səs 

dedi. 

- Bəli, söz sözü gətirdi... anarahat 

olma... - adam qəbahət işləmiş kimi dedi. - 

Bir sual verəcəkdim. 

- Gecikdirmədən soruş, baxım sualını... 

- səs dedi. 

- Amma sən sanki tələsirsən? 

Tələsirsənsə, səni yolundan saxlamayım... 

Sabah da var, necə olmaya, - adam dedi.  

- Sabah gələ bilmərəm, - səs qərarlı 

şəkildə dedi. 

- Qüsura baxma o halda... - adam dedi. 

- ... önəmli deyil. 

- Belə bir vəziyyətlə ilk dəfədi 

qarşılaşıram... Mən səni bu vaxta qədər... 

hardasa görmüşəm sanki? Rastlaşdıq ... heç 

görüşdük? Mənimlə köhnə tanış kimi 

danışmağın... - adam dedi. 

- Nə demək istəyirsən? Sənin üçün bu 

qədər əhəmiyyətlidi? - səs dedi. 

- Ah... təkrar özümün səsimə 

bənzədirəm... bağışla... - adam öz-özünü 

qınayırcasına dedi. - Səndən dəqiqədə bir üzr 

dilədiyimə görə utanıram... 

- Mən yenə sənin böyür-başındayam, - 

səs dedi. 

- Halıma bax. Son günlər fərasətim də, 

ağlım da bağlanıb sanki... Bir az tanıyan 

kimiyəm, bir az xatırlayınca, ovucdan axan 

qum qədər... Ona görə qüsura baxma, - adam 

dedi. 

- Məndən soruşmaq istədiyin sual 

yadından çıxmadı, eləmi? - səs dedi. 

- Xeyr... Necə çıxsın... Ey vaah! - 

Adam yenidən özünə hirslənərək cavab 

verdi. - Ağlım başımdan tamam getmiş 

olmalıdı... ağlım başımdan tamam çıxmış... 

- Ah, unutqanlığa baxırsan? Beynimdə 

yara var sanki, - adam üzülərək dedi. - Nəyi 

soruşmaq istəmişdim?.. Tfu! 

- ...sualın kamerton haqqında deyil? 

- ... xeyr... xeyr... indi... 

- ... səs haqqında deyil?.. 

- ... xeyr... dilimin ucundadı.. Tfu, bu 

unutqanlıq!  

- Suallar, yer üzü... Aləm... Günəş... 

Şekspir... Qriqori Rasputin... Eldar Kosa, 

Eştek, Misir pramidaları... başqa uyğunları... 

gəzəyənlər (günəş ətrafında dolanan göy 

cisimləri), çaqqallar haqqında olmasın?.. - 

səs başqa bir səs tonu ilə dedi. 

- ... yenə çimdikləyən kimi etdin, 

deyilmi?.. Amma gəzəyən dediyin var ha, 

sual da ona yaxın bir sualdı... İndi 

xatırladım, - adam dedi, itiyini tapmış kimi... 

- Sən burda gəzəyən demişdin.  

- ... deyən kimi oldum sanki... 

- ... doğrusunu söyləmək gərəkdirsə, 

sənin səsini ilk dəfə eşidəndə, bu başqa bir 

planetdən gəlib gərəsən? deyə düşündüm. 

- ... sənin yanında olduğumu 

söyləmişdim axı... 

- ... söylədin... söylədin... Onu inkar 

etmirəm... bağışla... Deyirəm bəlkə... Başqa 

bir planetdən gəlmisən? - deyə adam cavab 

verdi. 

- Mənə marslı olduğumu söyləyirsən? 

- ... yəni təxminimi dedim... mən, 

sadəcə, ilk eşitdiyimdə... elə düşündüm... 

mənim tanıdığım, bildiyim insanların heç 

birinin səsinə bənzəmir, - adam dedi. 

- ... sənin tanımadığın bir səsdisə, 

marslı olmalıdı? Düşüncən maraqlıdı... - səs 

dedi. - Doğrudu, səsim kamertonun səsinə 

bənzəmir... 

- ... sən işi zarafata salma... mənim 

demək istədiyim... xeyr... yəni soruşmaq 

istədiyim tamam fərqli... - adam dedi. - Nə 

isə, tamam... soruşum... 

- ... soruş, görüm... 

- Sən kimsən?  

- Mən? Mən, mənəm... 

- Sən, sənsən... mütləq. Yəni sonda sən 

də birisən axı... Asan, Osman, Eşmat, 

Taşmat, filankəs-filankəs kimi... Doğrudu? 

- Doğrudu, amma mən mənəm də... 

- ... hələ sualıma tam cavab 

vermirsən... 

- ... nədən bu qədər çox bilmək 

istəyirsən? 

- ... doğrusunu söyləmək lazımdısa... 

mən birini gözləyirdim... 

- Kimi? 

- Kimi deyirsən? Kim olduğunu özüm 

də bilmirəm... 

- ... qüsura baxma, - səs adamdan üzr 

diləyən kimi dedi. - Sən kimi gözlədiyini 

bilmirsən... Amma mənim kim olduğumu 

soruşursan... 

- Xətamı qəbul edirəm, - adam bir az 

utancaq səslə dedi. - Amma belə də olur ki... 

kimi gözlədiyimi bilməməklə bərabər sənin 

kim olduğunu soruşuram... 

- Başqa sualın var? - səs dedi. 

- ... başqa sualım? Dilim lal olmuş kimi 

oldum... Nə deyəcəyimi bilmirəm, - adam 

dedi.  

- ... o zaman mən gedim, - səs dedi. 

Adam cavab vermədi. 

- ... yaxşı, mən sənə sual versəm 

olarmı? - deyə səs davam etdi. 

- Olar, əlbəttə. Niyə olmasın? - adam 

sevincək dedi. - Soruşun... Sənin getmək 

istədiyini deməyin... məni düşündürməyə 

başladı... soruş... di soruş, - adam dedi. - 

Yaxşı, sən sabah gələcəksən? 

- ... bir şey deyə bilmərəm... - səs dedi. 

- Mənimki sual da deyil əslində, bir xahiş... 

- ... xahiş? 

- ... mümkünsə... 

- ... tamam, xahiş olsa belə... 

- ... sən kamerton çaldığını demişdin 

axı? 

- ... bəli... çox illər öncə... 

- ... kamertonun səsini təqlid edərək 

göstərə bilərsən?.. 

- ... onun səsini çıxarmağı deyirsən? 

Mən bu an ən sadəsini, bas səsini belə çıxara 

bilmərəm, - adam dedi. 

- ... yenə olsun... 

- ... tamam... sınayım... uşaq vaxtı 

çalmışam... 

- ... qulağın yaxşıdı, demişdin... 

- ... demişdim... dinlə görək... xahişini 

yerə sala bilmərəm... 

Adam kamertonun səsini təqlid etməyə 

başladı. ...tın...tın...tın...tın...tın...tın...tın 

Adamın səsi kamertonun səsi kimi 

aydın bir şəkildə çıxdı. Kamertonun səsi 

kimi yayılıb əvvəl gördüyü əcayib dünyaya... 

ətirli bağçaya, meyvələri budaqlarından 

sallanmaqda olan üzüm, əncir, alma, armud 

kimi meyvələrə, şarıldayaraq axan duru 

suya, kəpənəklərin qonduğu çiçəklərə, 

cürbəcür heyvanların dolaşdığı ormana, 

yamaclara, dağlara, gölə, dənizə və masmavi 

göy üzünə yayılmağa başladı... 

Bu barədəki xahişi yerində bir xahişdi. 

Özü də çoxdan bəri kamertonun səsini 

unutmağa başlamışdı. 

...tın...tın...tın...tın...tın...tın...tın... səsləri  

dörd bir yana yayıldı... 

Adam bu səsin sehrinə dalıb, dinlədiyi 

səsi unutmaqda olduğunu xatırlayaraq birdən 

dayandı.  

- Dinlədin? - soruşdu. 

Səsdən cavab gəlmədi.  

- Dinlədin? - deyə yenidən soruşdu. 

Səsdən cavab gəlmədi. 

- Sən burdasan? Niyə cavab vermirsən? 

- sualını təkrarladı. Amma cavab gəlmədi... - 

Mənə hirsləndin? - Səsdən cavab olmadı. 

... Adam yenidən o xariqə aləmə dalıb 

uzaqlara yelkən açdı... 

Əvvəlki səslə danışarkən onun yanında 

olduğunu hiss etsə də, bu xariqə gözəllikdən 

uzaqlaşdığını, ona, onsuz da, diqqət 

verməyərək xəyala dalmışdı. Buludlara 

baxsana, gözə pambıq tayaları kimi 

görüməkdədi. Cürbəcür heyvanlara nə 

deyirsən!.. Şırıldayan su, ətirli gül baxçası, 

yamyaşıl ot... ən şaşırdıcısı burda heç bir 

insanın olmamasıdı... Burda insandan başqa 

hər şey vardı. Bu arada mümkün qədər aydın 

olan göy üzündə Günəş görünmürdü. Yaxşı, 

bu cəlbedici işıqlar hardan gəlirdi? Yaxşı, 

neon işıqları?.. Bunu anlaya bilmədi... Səsə 

diqqət kəsilib, ona qısa vaxtda alışmışdı... 

indi o da harasa məchul bir yerə getmiş kimi 

ortadan yoxa çıxmışdı. Yanında olsaydı, səsi 

gələrdi. Adam hələ yalqızdı... 

Elə bu zaman üfüqdə bir səs eşidildi... 

getdikcə yaxınlaşmağa davam etdi... Adam o 

tərəfə diqqət kəsildi. Səs yaxınlaşdıqca 

aydınlaşırdı. 

...tın...tın...tın...tın...tın...tın...tın... 

Adamın içi ürəpənir kimi oldu... 

- Bu kamertonun, kamertonun səsidi. 

Eşidən kimi tanımışdı. Bu kamertonun 

səsidi. Bu an qulağının dibində, havada 

dolaşmaqda olan xəfif bir səs əsinti şəklində 

eşidilməkdə davam etdi... Adam bir az şövqə 

gələn kimi oldu. Özünü bu an gözünün 

qabağında seyr etməkdə olduğu dağa-daşa 

salan yuxunun qucağına, dərin yuxunun 

qucağına çəkməkdə olan... Kirpikləri 

kirpiklərinə yapışan kimiydi... 

Səs yenidən eşidildi. ...tın...tın...tın... 

tın...tın...tın...tın... 

- O kimdi? Adam ətrafına sual dolu 

gözlərlə baxdı. Bu səsi kiminsə qulağının  

dibinə gətirdiyi kimi hiss edirdi. Amma 

cavab çıxmadı. Adam yerində daha bir az 

tərpənib yenidən soruşdu: 

- O kimdi?  

Bir az qulaq verib cavab gözlədi. 

Sualına nəsə bir cavab eşitmək istədi... 

sükut... kar edici bir sükut... yalqızlıq... 

dayana bilmədi... Adam yenidən soruşdu: 

- Deyirəm, o kimdi?  

- Mənəm, - səs dedi. 

- Yaxşı, sən kimsən? - Adam əvvəlki 

səsi eşidincə bir az canlandı. 

- Mənəm, - səs yenidən dedi. Bu səs 

əvvəlki səsə bənzəmirdi. Fərqli bir səsə 

bənzəyirdi.  

Səsə baxmaq mümkün olsaydı, beş-altı 

yaşlarındakı bir uşağın səsi kimiydi, o qədər 

aydın səsdi. 

Adamın səsinə oxşaya biləcək aydın bir 

səs çıxdı.  

- Sən kimsən? Səsin kamertonun səsi 

kimi olduqca aydın çıxır, - adam dedi. - 

Yoxsa kamertonsan? - adam soruşdu. 

- Xeyr, - səs dedi. 

- Günəşsən? 

- Xeyr. 

- Mələksən?  

- Xeyr... 

- Yaxşı, onda kimsən? 

- Səsəm... - dedi gənc səs. 

- Səssən? Sən də səssən? - Adam 

şaşırdı. Yoxsa bu dünyada səsdən başqa heç 

bir canlı qalmadı? 

- Orasını bilmirəm, - gənc səs dedi. 

- Yaxşı, sən hardan gəldin? - adam 

soruşdu. 

- Buradayam... - gənc səs qısa cavab 

verdi. 

- Mən sənin kosmosdan, tunduradan, 

latın Amerikasından, Qarasudan gəldiyini-

filan söyləmədim ki! - Adam bir az 

əsəbləşmiş kimi oldu. - Hardan gəldin? 

- Buradaydım... əvvəlki kimi 

ətrafındaydım... 

- Ətrafımda? Madam ətrafımdaydın... 

Sənin səsini ilk dəfə eşidirəm, - adam dedi. 

Bir müddət səssizcə gözlədikdən sonra bir az 

yumşaq səs tonuyla, - səsin ola bildikcə 

aydın... kamertonun səsinə çox bənzəyir, - 

deyə səsləndi.  

 

- Təşəkkür edirəm, - səs dedi. 

- Mən səni görmək istəyirəm, - adam 

dedi. - Bir az yaxına gəlsən olar? 

- Mən sənə olduqca yaxınam, - gənc 

səs dedi. - Sən məni, onsuz da, görürsən. 

- Səni görmədim... Hardasan? - adam 

çaşqınlıqla dedi. - Bağçanı... gülləri... alma 

bağçasını... budağından sallanan üzümləri, 

ətir qoxusu gələn ənciri, fıstığı, ardıcı, 

pələng balası ilə oynayan ceyran balasını... 

leyləyi, Çin çiçəyini, səhləb çiçəyini, 

xrizantemanı (payız gülü), göy üzünü tutacaq 

kimi uçaraq şərqilər söyləyən quşları 

görürəm... Amma səni görmürəm, - adam 

hələ səbəbini anlamadığı çaşqınlıqla dedi. 

- Hər şeyi görürsən? - gənc səs dedi. 

- Hər şeyi görürəm, - adam dedi. 

- Onların hamısı mənəm, - gənc səs 

dedi. 

- Necə yəni? Dağlar, dərələr, təpələr... 

göl... dəniz... göy üzü... bunların hamısı 

sənsən? Bu ətir qoxuyan bağça, güllər, 

çiçəklər də sənsən? 

- Sən mənim bağçama gəlmisən, - gənc 

səs dedi. 

- Bu, hansı bağçadı? Bukingem 

sarayının bağçası? Bağçasarayın bağçası? 

Yoxsa... İrem bağları? 

- Cənnət baxçası, - gənc səs dedi. 

- Cənnət bağçası? - adam şaşırdı. - 

Amma mən indi... Cənnət bağçasına gəldim? 

Dünyaya vida edib... arvadım... uşaqlarımla 

da vidalaşmağa imkanım olmadı? Cənnət 

bağçasına, adətən, vəfat edənlər gəlirlər... elə 

deyil? 

- Cənnət bağçasına, adətən, əbədi 

olanlar gəlirlər, - gənc səs dedi. 

- Yaxşı, sən kamertonun səsini 

eşitmişdin? - adam gənc səsdən soruşdu. 

- Xeyr, - gənc səs dedi. 

- Elə isə... eşitmədinsə, eşit... mən indi 

çalacağam, - adam dedi. Sonra ağzı ilə 

kamertonun səsini çıxarmağa başladı.  

- ...tın...tın...tın...tın...tın...tın...tın... 

Belə bir səs eşitmisən? 

- Xeyr, - gənc səs dedi. 

- Eşitmədinsə, eşit. Kamertonun səsi ilə 

hər şey, dünya da, aləm də, torpaq və su da... 

hər şey... hər şey ayarlanır... 

Dinləsənə...Dinləsənə...  

...tın...tın...tın...tın...tın...tın...tın... adam dedi. 

Bu zaman adamın dayanmış olan yumruq 

boyda ürəyi onun təqlid edərək çıxardığı 

kamertonun ritmik səsi ilə birlikdə 

döyünməyə başladı. 

...tın...tın...tın...tın...tın...tın...tın... 

Kamertonun səsi çıxdıqca adamın 

gördüyü ağacların yarpaqları yerə düşməyə 

başladı... sadəcə, yarpaqlar deyil, ağacın 

budaqları, salxım-salxım üzümlər, ətirli 

güllər quruyaraq, yaşıl çəmənlər saralaraq 

torpaqda yox olmağa başladı... sular 

quruyub, göl, dəniz, göy üzü birləşib çölə 

döndü... ulduzlar bir-bir sönüb dağlar 

devrilməyə başladı... bu qədər heyvanın hara 

yox olduğu bilinmədi... 

Kamertonun səsi hələ eşidilməkdəydi... 

Adamın sinəsində döyünməkdə olan qəlbi ilə 

birlikdə... eyni ritmlə... 

tın...tın...tın...tın...tın...tın...tın... 

Səs çıxdıqca adamın görməkdə olduğu 

əvvəlki əcayib aləm bir qaranlığın içində 

qeyb olmağa davam etdi. Ucu-bucağı 

görünməyən qaranlıq hər şeyi içinə çəkib, 

udan kimiydi... Qaranlıq, zil qaranlıq adamın 

gözünü örtmüş kimi oldu. Adam zil 

qaranlığın içində qalmışdı. 

- Kim var? - deyə soruşdu.     

Cavab verən olmadı. Adam sualını 

təkrarladı:  

- Kim var? 

Adamın yanından, yalnız yanından 

deyil, hətta, sinəsinin ortasından səs çıxdı. 

- Mən... mən varam, - səs dedi. 

- Sən? - adam şaşırdı. - Sənin səsin 

mənim səsimə çox bənzəyirmiş. Sən kimsən? 

- Mən? 

- Bəli... sən... - adam dedi. 

- Sən məni tanımırsan? - səs dedi. 

- Səsin tanış gəlir... sanki mən 

danışırammış kimi... eynən mənim səsim 

kimi, - adam dedi. 

- Mən sənəm, - bu səs dedi. 

- Sən... mənsən? - adam çaşqınlıqla 

dedi. 

- Mən... səndəki mənəm... - səs dedi. 

- Məndəki... mən? - Adam əməllicə 

şaşırdı. 

- Sən mənim səsimi eşidirsən? 

Dinləsənə: ...tın...tın...tın...tın...tın...tın...tın... 

- Bu səs necə çıxır? 

- Qəlbindən, - səs dedi. 

- Qəlbimdən? - adam soruşdu. Adamın 

sinəsindən əvvəlki ona tanış səs çıxmağa 

başladı. Gəncliyində çaldığı kamerton səsinə 

bənzər şəkildə... 

tın...tın...tın...tın...tın...tın...tın... Səs admın 

damarları vasitəsilə qəlbinə axdı. Adamın 

qəlbi döyünməyə başladı... 

Səs çıxdıqca adamın ətrafındakı zil 

qaranlıq bir ucdan dağılmağa başladı... O 

qaranlığın dağıldığı yerdən iynənin ucu 

qədər bir aydınlıq göründü... Adam “işıq!” 

deyərək sevindi. Aydınlıq getdikcə 

böyüməyə başladı... Adamın çəkik gözlərinə 

işıq düşdü, üzünü işıqlatdı... 

- Salam, - deyərək salam verdi 

aydınlıq. Adam aydınlığı çox gözləmiş 

olmalıydı. Onunla danışmağa başladı. 

Aydınlıq adamın damarlarında dolaşmağa 

başladı. Adam yerindən zorla dikəlib, var 

gücünü toplayaraq ayağa qalxdı. İrəli 3 

addım atdı. Pəncərəyə yaxınlaşdı. Dərmansız 

qalan, cansız kimi görünən əllərinə canlılığın 

gücü gəldi. Pəncərəni açdı. Bayırdakı işıq 

gözlərini qamaşdırdı. Üzünə tökülən işığı 

əlləri ilə tutaraq öpdü. İşıq həyat qoxumağa 

başladı... Günəşin şüaları da aydınlıq ilə 

birlikdə adama çatdı... Adam Günəşin 

işıqlarından, aydınlıqdan həyatı hiss etdi. 

Əgər ömrün... bu həyatın anlam və önəmi 

varsa, o, onu sadəcə bu həyatda hiss edə 

biləcəyini anladı... Ömrün gercək mənasının 

da, dəyərinin də bu həyatda olduğunu 

Günəşin gözü qamaşdıran işıqlarından hiss 

etdi... 

... Dörd bir tərəf həmişəki həyat dolu 

canlılığına büründü. Adam həyatı ola bildiyi 

qədər gözlədi... O onun üzündə, gum-gum 

vurmaqda olan qəlbindəydi... 

- Ata, - deyə aşağıdan bir səs səsləndi. 

Ata! Atam orda! Orda! Ana, ora baxsana! 

Sevinci içinə sığmayan qız daha artıq dayana 

bilməyərək yerindən cəld ayağa qalxdı. 

Pəncərədə baxmaqda olan qocasını görən 

qadının qəlbi sürətlə döyünməyə başladı... 

Qadının qocasına qarşı ümidləri sönmək 

üzrəydi. Qocasını görən gözlərinə 

inanmayaraq özünü hara qoya biləcəyini 

bilməz bir halda qaldı... 

 

Adam ilk dəfə bir səs eşitdi... Bu səs 

qızının səsiydi. Adam artıq bu səsin kimin 

olduğunu soruşmayacaqdı. O səs qızının 

səsiydi... Qız üçüncü mərtəbənin pəncərəsi 

qabağında durmaqda olan atasına par-par 

parıldayan gözləri ilə baxıb içinə sığmayan 

sevinclə qaldı... 

- Mənim babam ölməz!.. Ölməz 

demişdim. Mən babamı çox sevirəm... Çox 

gözlədim.  

Sevimli qızın simasından mutluluğun 

işığı saçılmaqdaydı. Sevgisi və həsrətiylə 

atasını həyata döndərərn sevimli qızın 

yanında anası dayanmışdı... 

Onun gözləri yaşarmaqdaydı... Neçə 

gündən bəri beləcə pəncərədən baxan ümidli 

gözləri hələ yorulmamışdı...  

“Aah, allahım! Demək ki, hələ görəcək 

günün varmış!”, - qadın dedi. 

Otağa girən həkimlər açıq pəncərənin 

yanında ayaq üstə gözləməkdə olan adamı 

gördülər. Qapını çöldən ehtiyatla örtüb, 

ayaqlarının ucunda uzaqlaşdılar... Onların 

siması da parıldamaqdaydı... 

Həkim qadın qapını yavaşca örtərkən 

belə dedi: 

- Bu adam ölümə qalib gəldi...       

  

Türkiyə türkcəsindən çevirən:  

Eyvaz Zeynalov 

 

 

   

MUHTƏRƏM ŞAHİN  

1970-ci ildə Türkiyənin Yozgat rayonunda 

doğulub. Qazi Universitetini bitirib. Bir 

neçə kitabın müəllifi, Ankarada çıxan 

“Genç yürekler” dərgisinin baş 

redaktorudu. Şeirlər müəllifin “Yüreğim 

yayla çiçeği” kitabından götürülüb.     

ÜRƏYİM YAYLA ÇİÇƏYİ 

 

Qışı gördüm, yazı gördüm, 

Ürəyim yayla çiçəyi. 

İyulda ayazı gördüm, 

Ürəyim yayla çiçəyi. 

 

Bir gün karvana qatıldım, 

Haqq kökümlə arıtıldım.  

Mən torpaqdan yaradıldım,  

Ürəyim yayla çiçəyi. 

 

Yaylığımda ağ hədiyyə,  

Ətri bənzəyir sevgiyə. 

Sultan qapısın açsın deyə, 

Ürəyim yayla çiçəyi. 

 

Göy üzünü salamladım,  

Cavabı yağışdan aldım. 

Şükrümü torpaqda saldım, 

Ürəyim yayla çiçəyi. 

 

Gecə ulduzlar can dostum, 

Ümidimi Aya asdım. 

Eşqin qapısında pusdum,  

Ürəyim yayla çiçəyi. 

Hurilərlə gizli eşqim, 

Ölənəcən başlar məşqim.  

Məst olur könül köşküm, 

Ürəyim yayla çiçəyi. 

 

Elə gözəl ölüm var ki, 

Ömür dediyin nədir ki? 

Bədənimdə bir can yükü, 

Ürəyim yayla çiçəyi. 

 

Gözlərimdə sevgi buğu,  

Qəlbim eşqdə bəyaz qudu. 

Mən Anadolu cocuğu, 

Ürəyim yayla çiçəyi. 

 

Yetər ki, candan gülsünlər, 

Delfintək səsə gəlsinlər.  

Can dostlar belə bilsinlər,  

Ürəyim yayla çiçəyi. 

 

Haqq kitabım – ulu fikir,  

Rüzgarımla etdim zikir. 

Kölgədə yetişmədim, şükür,  

Ürəyim yayla çiçəyi. 

 

SƏHƏRİ TUTMAQ ÜÇÜN 

 

Qoyun,  

Gecələrin keşiyində dayanım, 

Səhəri tutmaq üçün. 

Qoyun, qaranlığın qandallarını açım, 

Qara torların örtüyünü yırtım, 

Boynubükük çiçəkləri, 

Əllərimlə dikəldim.  

 

KİRLƏR ƏRİSIN DEYƏ 

 

Bayram... 

Bayramlarımız, 

ürəklərimiz sevgiyə təslim. 

Uca sevgilər uğrunda fəda könüllər. 

Çiçək-çiçək ümid, 

Köz-köz eşq, 

Yoluna aldanmışıq, 

Adına bayram deyiblər 

Kirlər ərisin deyə. 

 

 

 

QAR DƏNƏSİ-NUR DƏNƏSİ 

 

Süzülün 

Tək-tək qar dənələri, 

Göy üzünün əriyən inciləri, 

Süzülün, 

Süzülün və əriyin, 

Sevginiz yetər mənə. 

Süzülüşün, 

Ard-arda gəlməniz, 

Bir-birinə toxunmadan, 

Qırılmadan düşməyiniz yetər mənə. 

Bunlar Günəşin şəfəqlərində 

Özgəyə başqa, mənə başqadı. 

Dərin nəfəs alaraq aşağı enməniz, 

O xoşbəxtliyiniz 

Arzumu ürəyimə pərçimlədi, 

Nur üzünüz  

Ürəyimə köçdü. 

 

ÇİÇƏK GÖZƏLİ 

 

Gözüm səyriyir yenə, 

Oturub mənim haqqımdamı danışırsan, 

Telli, duvaqlı xəyallarınla. 

Mənə elə gəldi ki, çox səbirsizsən, 

Gözüm səyriyirdi, dayandı, yenə səyridi. 

İndi də burnumun ucu göynədi, 

Qulağım cingildədi. 

Qız, sən məni dəli edirsən, dəli, 

Elə deyilmi,  

Çiçək gözəli? 

 

YARALANDI  ÜRƏK 

 

Könlümü eşqin poçtuna qoydum,  

Ustadımın yolunu tutdum,  

Amma arxamdan pis sözlər eşitdim. 

 

Dostum, canım, əzizim bilərək,  

Tam üç ildir yaralanıb ürək. 

 

Sevgimi dualarla artırdım,  

Ancaq özümü qoxusuz güllərdə tapdım,  

İndi xəyallarımla kədərə daldım. 

 

Bağbana ətirli gülü vermək gərək. 

Artıq üç bahardı, paramparçadı ürək. 

 Ürəyim tarmar oldu, mənə böhtan atıldı, 

Köksümə qara bir xəncər taxıldı, 

Hər vuruşda ciyərim göyə atıldı. 

 

Acınacaqlı hallara gülərək  

Tam üç vaxtda parçalandı ürək. 

 

BƏNZƏRSİZ ÇİÇƏKLƏR 

 

Oğlan gözəl, qız gözəl, 

Etdikləri naz gözəl. 

Oyuncaqlar palçıqdan, 

Əllərində toz gözəl.  

 

Dörd mövsüm güllər açar, 

Qanadlanıb göyə uçar. 

Göy qurşağı gözü bağlı 

Aya, üsküyə qaçar.  

 

Təslimatda al bayraq,  

Bağçamda budaq bayraq. 

Uşaq Vətən gülüdür,  

Göylərə qaldır bayraq. 

 

           *** 

Gecə ulduza, Aya, 

Səs verir dolu Aya.  

Günəş qısqanıb durur, 

Çoxalır xalis maya.  

 

Çağımız işıq seli, 

Bağçamın bəyaz gülü. 

Hey susar böyükləri, 

Söylərsə təmiz dili. 

 

Göz bəbəyimdi gözün, 

Təbəssüm şahı üzün. 

Nağılla uyur gecə, 

Ələ gəlməz gündüzün. 

 

Ağ könüldə ağ bahar, 

Analar gözəl anlar. 

Gələcək onlarındır, 

Buyur, mübarək çinar. 

 

 
 

COŞKUN KARABULUT 
           

1956-cı ildə  Qars şəhərinin Sarıqamış 

rayonunda doğulub. Ana tərəfi əslən 

Şəkidəndir. Bir  neçə əsr əvvəl  ulubabası 

ailəsi ilə Şəkidən  Sarıqamışa  köçmüş, orda 

yurd salmışdır.  

     Şair  1980-ci ildə Hacettepe  Üniversite- 

tinin sosiologiya bölümünü bitirib. Mersin, 

Adana, Fəthiyə və  Quşadasında müxtəlif  

banklarda idarəçilik və  müdirlik edib.   

2005-2014-ci illərdə Ölüdəniz Bələdiyyəsi 

Sənət evində müdir vəzifəsində çalışıb. 

 

PAYIZ  ÇÖLÜ 

 

Ömrün  payız  çölündə  

zaman  sarı  yarpaq. 

Ağarmış saç - saqqal. 

Qanayan dodaqlarım  

duz dadında. 

Mən sizi öpə bilmərəm artıq. 

Sapsarı  göndərir  şüasını  Günəş. 

Min bir töhmətlə: 

ərincək, ölgün. 

Marağındaydım sanki, 

mənim dodaqlarım paralanmış. 

Bir dəstə sevgi gülü yetərdi, 

Bir də göy  üzündən enən yar baxışları. 

Payız çölündə  

bəlkə də toz əlindən  

rəngini  dəyişmiş  zaman. 

Bir  yanda  bədənim saralmaqda, 

O biri yanda sənin  mavi gözlərin. 

İlişib qalmışam... 

SƏNDƏ QALSIN... 

 

Zaman-   

dünən, bu   gün, sabah 

gözlərin sevgiylə əl- ələ tutmasıdır, 

Ay işığında 

baxışlar dənizində  

seyr etməkdir həyatı. 

Deyirəm ki, gözəlim, 

tut əllərimi, buraxma nə olar. 

Al , səndə qalsın gözlərim. 

 

AYAQLAR 

 

Şəkər xəstəliyi 

ən birinci ayaqları vururmuş. 

Uzun yaşamaq istəyirsənsə,  

Ayaqlarına yaxşı baxmalısan, - deyirlər. 

Oxu, yaz, düşun-daşın. 

Beyinə xəzinə yığ bir ömür. 

Amma uzun yaşamaq üçün 

Ayaqları baş tacı et, - desinlər. 

Bu yaşdan sonra, 

İşə bax... 

 

ÜZSÜZ 

 

Göy üzünü örnək götürən, 

Göy üzünü taxır üzünə.  

Yer üzünü örnək alan  

Yer üzünü taxır üzünə.  

Ən çox səni maraqlanıram, 

sabah  hansı üzlə gələcəksən  

hüzura... 

 

NİYYƏT 

 

Qırx huri verilirmiş, 

Cənnətə yolu düşənə, 

Qismət olsa, əgər getsəm, 

Mən səni istiyərəm, bir danəm. 

Yalnızca səni, 

Qırx dəyişik biçimdə... 

 

BU  NECƏ  İŞDİR ? 

 

Bu necə işdir? 

Məndən Səni çıxardım, 

Sən qaldın. 

Səndən məni çıxardım, 

Yenə sən qaldın. 

Bu necə işdir, 

Mən haradayam? 

 

NACİNS 

 

Kiçik hərflərlə başlayıram 

adları  yazarkən. 

Qaydalara zidd imiş, 

olmazmış. 

Nə  deyib yazacağam ki, 

xüsusi  isim  deyərək. 

Xüsusilikmi  qalmış? 

Nacinsliklərdən sonra... 

 

HƏR   YANIM   SAMAN 

 

“Saxla samanı, 

Gələr zamanı” 

demiş atalarımız. 

Yanlış anlamışam,  demək, 

Zamanı  saxlayıb, 

Samanı  gözləmişəm həmişə. 

Hər yanım  samandı indi, 

Mən də çöp kimi ortada... 

 

DAHA  NƏLƏR 

 

Madam ki, məni düşünmürsən, 

Lazım deyil vaz keçdim. 

Heç olmasa içimdəki uşağa  acı. 

Arada bir saçını, başını oxşa. 

Qucağına al, başını sığalla, 

Dizin üstə yatırt. 

Deyirsən: - 

“Mən səni tanıyıram, 

əlin- ayağın rahat durmaz”. 

Yox daha nələr, 

uşağın  yanında  

düşündüyün şeyə bax! 

 

EŞQ   ŞORBASI 

 

Canım çəkdi neçə dəfə 

Oturub zaman yeməkxanasında 

bir eşq  şorbası  içməyi. 

 

Mədəm  bulandı  neçə  dəfə, 

milçək  çıxdı içindən. 

Çəngəl əlimdə qaldı  həmişə... 

 ADAM   KIMI 
 

Hər kəs pula  çevirir hər şeyi. 

Mənsə  pulu  çevirirəm hər şeyə. 

Hər şeyə 

bir az sevgi, 

bir az təbəssüm qatıb 

özümə bənzədirəm 

adam kimi... 
 

HƏR   ZAMAN  EYNİ 

 

Bitdikdən sonra qabı, 

Bal  tutan   barmaq  yalayır. 

Gözəl. 

Elə  bir  zamana gəldik ki,  

balı hazırlayan 

ovcunu yalayır. 

Eh!  Bu da gözəl. 

 

EŞQ DEDİYİN 
 

Sən məndən getdiyində 

İlk və son eşqim deyib, 

Eşqin finalı sanmışdım. 

Sadəcə mövsüm finalıymış , 

Sənin rolun bu qədərmiş, 

Yaşadıqca anladım…   

 

HAVA ALMAQ 

 

Həvva budağından qoparıb 

 verincə almanı  Adəmə. 

Cənnətdən  qovuldular 

ikisi  də  birdən. 

Sən üzüm salxımını  

qoparıb  budağından  

verincə  mənə, 

mən özümü Aydında gördüm. 

Anladığın qədər, gözəlim, 

qovulmaq nəysə, 

bir haqsızlıq var bu işdə.  

Adəm aldı Həvvasını, 

mən aldım Aydın havasını. 

 

YALNIZLIQ 

 

Doğru  şeylər düşünüb, 

Yanlış yerlərdə durdum həmişə, 

Çooox uzağam özümə ustad, 

Yalnızlığım bu üzdən... 

TOXUNMAQ 

 

Sənə toxunmamaq  

Çox toxunur mənə...  

 

ƏDALƏT 

 

Dünyada  ən  ədalətli  

insanın  kölgəsidi, 

Zəncidə  də,  

ağ  insanda   da 

həmişə  qaradı... 

 

QİSMƏT 

 

Buludların toqquşması - 

Ölümüdür  

yerə düşən hər damlada 

 canından can  var  buludun. 

Torpaq yaşıllaşırsa, 

çiçəklər açılırsa, 

həna yaxsın oynasın, 

bayramıdır torpağın.  

Türkülər çiçəklərə söylənir, 

öyünən torpaqdır  nədənsə.  

Sevgiylə bəslənən hər çiçəkdə 

bir buludun  gizli göz yaşları var. 

Yəqin ona görədir, 

Hər çiçək görəndə 

gözümüzün dolması. 

 

İNAM 

 

Bir yanda yer üzü,  

Çiçəklər açır üzündə, 

Ağaclar meyvə verir dörd mövsüm. 

 O biri yanda göy üzü. 

Bir dik duran  ağacı  belə yox. 

Nə olardı, qidanı torpaqdan  alsalar, 

Sarılsalar sıx- sıx dərinliklərə. 

Göy üzünə uzanardı  bütün  əllər 

və hiss edərdilər  ki, 

Yer yerdir,  

Göy də göy. 

 

NƏ GÖZƏLDİ  İNSAN  OLMAQ  

 

Ölümü bilə-bilə insanın 

həyatı  şənliyə çevirməsi nə gözəldi. 

Doğulan körpəsinə sevinməsi, 

şərbət içərək qeyd etməsi, 

ilk dişi çıxdığında  

diş hədiyi  bişirməsi, 

məktəbə yollayanda  

qırmızı bant bağlaması, 

həyatın hər anını 

 şənliyə çevirməsi 

nə gözəldi. 

Sonra aşiq olması, 

Sevdiyini qısqanması, 

Yeməkdən, içməkdən kəsilib 

günlərcə xəstə yatması, 

ölümü bilə-bilə  insanın 

sevdiyinə qovuşanda  

sevincdən havaya uçması  

nə gözəldi. 

Böyüklərin  əllərindən, 

Kiçiklərin  gözlərindən, 

Dostlarının yanağından, 

Sevdiyinin düz  alnından  

öpməsi,   

mənalar yaratması 

 nə gözəldi. 

Sevincini,  acısını, 

çörəyini dostlarıyla paylaşması, 

acından öləcəyini bilsə  də, 

namərdə minnət etmədən  

insanın dimdik durması 

nə gözəldi. 

 

YOXSA... 

 

Şeirim mənə bənzəyir. 

Deyirlər ki, şeir qısa, 

yığcam, təsiredici olmalı. 

Təmizlənməli 

gərəksiz  olanlardan. 

Misralar işarələrə hörülməli, 

hər oxunuşunda  

duyğular oyandıran. 

Nə yaxşi, qısayam. 

Həm də özəl və cazibəli. 

Hər sabah oyanışımda  

başqa  bir mən tapıram 

yeni dadlara qarışımış. 

Yoxsa,  

Yoxsa, mən bir şeirəmmi?  

 

 

 

KÜRƏSƏL ŞEİR 

 

Ay yuvarlaq, 

Dünya yuvarlaq, 

Günəş yuvarlaq.  

Kainata uyğun olaq deyə , 

mən də razıydım yuvarlaq olmağa, 

Yusyuvarlaq olduq, qardaş, 

İçim döndü, vallah. 

 

DAHA NƏLƏR 

 

Madam ki, məni düşünmürsən, 

Lazım deyil vaz keçdim. 

Heç olmasa içimdəki uşağa  acı. 

Arada bir saçını, başını oxşa. 

Qucağına al, başını sığalla, 

Dizin üstə yatırt. 

Deyirsən; - 

mən səni tanıyıram, 

əlin- ayağın dinc durmaz” 

yox daha nələr, 

uşağın yanında  

düşündüyün şeyə bax! 

 

EŞQİN  GÖZÜ 

 

Eşqin gözü kordur – deyirlər. 

Doğrudur. 

Aşiqləri nə hala gətirdiyindən bəlli. 

Kor tutduğunu buraxmadığı məsəli. 

               *** 

Saçımı  bəyaz  etdim, 

üzümü  qırış- qırış. 

Görməsin  uşaq  qaldığımı, 

gısqanıb  da 

köhnəltməsin    məni zaman.  

 

 DƏYİŞİKLİK 

 

Ağlaya-ağlaya  gəldim  dünyaya. 

Ağlada-ağlada  gedirəm 

işə bax.  

Gələn dəfə  gülə-gülə gələcəm. 

Və siz də  gülməkdən qırılacaqsınız 

gedişimə. 

 

Çevirən:  şair, yazar Nazilə Gültac 

